
Tarezzift 

Iɣzar n ulili axmi t id uymeɣ zi maṛṛa 
taliwin n Yeɣzar n ulili. 

Axmi t id ẓẓyeɣ am uceffay zi maṛṛa 
tinɣiwin n umezruy n tmurt inu. 

Axmi t id mjareɣ d tiydrin zi maṛṛa 
igran n Yeɣzar n ulili ikrufen s tzawa n 
unezwi d tzawa n walli. 

Axmi t ggʷiɣ s tneɣda n ucal 
isneɣdent tceḍyin n yiysan n yemjahden 
irewyen aked  idammen nsen. 

Axmi t id kseɣ d tinewwacin 
icewwaren zi teḥwicin d tdekkʷanin n 
Yeɣzar n ulili. 

Smuneɣ tent am tfust, ssarseɣ tt am 
yict n trezzift ɣar tewwart n wul n tenni 
ittexs wul inu. 

Omar LMEDDAM 
07-05-2014 

ẒṚIƔ TIRJA INEK 

Teṣṣuṛfed tanebdat, 
Tarwred as i weṣqar. 
Ira yenna ad cek ineɣ, 
Ad cek yarr d iɣɣed n ccencar. 
Temcencred akids, 
Teggid akids tizemmar. 
Tcuqqed ɣar zdat, 
Netta iqqim ar deffar. 
Tarnid Anebdu, 
Zi iraḥ iweḍḍar. 
Ma Iɣzar n ulili, 
S isefra inewwar. 
Tirja inek d amuni,  
D awardi s uneɛgar. 
Tameggardut inek, 
Tesnanned tt s isufar. 
Wen tt  ɣa iccen ad iggenfa. 
Lehrak ur yeqqim ad as innuqar. 
Ɛemmars ur iteggʷed, 
Zi tiqqest n ufiɣar. 
Araḥ a yetri, araḥ! 
Risseq gi tallest mara teṣṣaṛ. 
Sexsi timessi, 
Deg wul merma tekkar. 
Asenti inek d aṣuṛif, 
Issiɣen deg igar. 



IƔZAR N ULILI, Omar Lmeddam      ivzar n ulili, oumar lmeddam 

8 

Iles inek d isufar, 
Iggaren xef idurar. 
Tudart inek d amezruy, 
Xef twarniwin iseddar. 
Laxart mara tewyi c, 
Lemnaḥet inek ad teddar. 

 Asefru a yura t wezlawi Ɛebdellah Lmencuri deg 
wammud nnes Imeṭṭawen n tamja id iffɣen deg useggʷas 
n 2006. Taqessist ẓṛiɣ tirja inek, asebter 79, iwarda ayi tt, 
tqadiɣ t s waṭṭas.  
 Wami yura taqessist a, ungal inu Anebdu, d wammud 
inu Iɣzar n ulili, tuɣa ten ɛad d tirja, niɣ d asitem deg wul 
inu ineddu ireddu aked tiyyita nnes. Maca, rexxu ungal 
iffeɣ d deg useggʷas n 2014, maca ammud n usefru haqqa 
t jar ifassen nwem.  
 Tirja inu d usitem inu iwḍeɣ ad ten ssiliɣ s tidet s twiza 
n imeddukal inu, d iselmaden nneɣ imeqqranen di 
tmesmunt n Ayt Sɛid i yedles d tyumi, zzaysen: 
Ɛebdelmuṭṭalib Zizawi d Ɛebdelɛaziz Ɛedda. 

Tanemmirt 

Ɛumar LMEDDAM 

TAZWURT 1 

 Incuccer wul inu, nxessen yiman inu, wami xafi issars 
umarir1 aḥudri tamassayt2 n tezwarut n wammud a3 jar 
ifassen nneɣ Iɣzar n ulili. Mayemmi aya maṛṛa? 
 Iskety ayi d deg wussan n tiɣri wami tuɣa ismun aneɣ 
uɣerbaz ku ijjen mant tiɣemmart i tuɣa iffaren; maca d 
tinni d timitar timezwura i tuɣa iskanen tazdayt4 n umarir 
aked imunas d tarẓagt n tudart iẓiḍen. 
 D wa d amarir n Ayt Sɛid ilulen ass n 05-05-1970 deg 
Iɣzar n ulili ; taɣremt n Nnaḍuṛ. Aɣzar a i izzullen ad yili 
d aduf n wedlis ines, ad isessu ulawen n yigen n tsekla 
tamaziɣt s umata. 
 Umatneɣ Numid isrusa ac adlis a jar ifassen inek uma 
imeɣri5; ma ad tarmed zi tmeddurt a imzarazen6.  
 Deg ummuddu7 nnes zeg uyfir ɣar uyfir8 n isfra, ikkes 
azuɣmet d mezri illa ɣars wami idwel ɣar tansa mani iẓṛa 
tfawt issudem cal n tmurt ines itwattun; tamurt umi 
ggudin9 igmiren, fesyen xef iḍennaḍ d tiwecca amek d 

1 Wenni itmuden izran. 
2 Résponsabilité 
3 Adlis n yezran (recueil) 
4  Relation 
5  Lecteur 
6 Commune 
7 Voyage 
8 Azgen n yezli (Vers) 
9 Ktaren  

isken1 takayt2 ines s urubi d uxeyyeq xef beṭṭu n Umaziɣ 
d tlelli d umezruy d yedles d timmuzɣa d Timaziɣin, d 
uzedduy3 ines aked yellis n tmurt, amek d izeṭṭa4 gi tira 
ines tawlaft n wezwag d unejli ɣar baṛṛa, wenni issufuɣen 
aterras xef weɛban ines, manaya itijja t ad iggʷed zeg 
yimal aberkan. 
 Maca ideggʷl d ɣar useɣnes d tikli s waddud 
icewwaren, iqqar d tina d tibridin i izemren ad ssufɣent 
aydud amaziɣ zeg usettur5 d tallest i di ittidir. 
 Deg uneggar nettaf amarir nneɣ itidar d targazt n ca n 
yewdan yifen6, yin iẓẓiḍren7 sadu n wesfar d arhaj i 
issaɣen tamettant8 issufud itt i ku ijjen irezzun ad issikri9, 
ad iqqas azwu10 immuṛḍṣen deg ujenna n Arif iɛizzen. 

Ayyuz i umatneɣ Numid… Tikli tazegrart. 
Anessis inek ad yaɣ ad issiɣ. 
Nfarareɣ, maca isul umuttel… 

Yura tt: Ɛebdennajim LMURABIṬ gi Ṭanja. 
Ass: 23-02-2001 

Ittemsasan aked 10-02-2951. 

1 Iscen. 
2 Minzi nettaca 
3 Tiɣuni (Relation) 
4 Tisser 
5 Ifri. 
6 Ḥsen 
7 Iṣbaren 
8 Laxart 
9 Respirer 
10 Arriḥ  

TAZWURT 2 

 Itcxmi neqqar qa tamaziɣt zi ira tissraw, traḥ ad teqqur, 
ad tazeɣ, uka kkaren d aytbab ines, ad dags d arren buḥber. 
Ad as d agmen aman zi tisi n tmurt n yuzɣen. Ur lli neqqar 
it d aceṭṭiḥ, niɣ d axaṛṛiq, maca, neqqar it s ict n tidet tizdig 
am waman n tala.  
 Tamaziɣt deg iseggusa a imeggura tetwaksi gi turutin n 
aytbab ines. Mkul ijjen muk tt iẓaṛ. Muk ɣars itxezzar. 
Muk tt iḍarren jar n wanɣiwen ines. Muk dags itaf tiẓiḍ niɣ 
taẓyuḍi n t itijjan ad yarni ad xafs yarzu gi mkul tiɣemmart. 
 Ɛumar Lmeddam d ijj n utarras zi yina. Netta d azraywi1 
d ungali2. Itegg tizemmar d timeqqranin deg igar n tussna 
tamaziɣt. Iketsi manaya gi lallaɣ n wul ines, minzi netta 
iwweḍ ad issen qa tirmect ines, d nettat ig illan d aɣemmus 
n yexsan ines. 
 Azraywi deg udlis ines Iɣzar n ulili , iẓẓeg d tawengimt 
ines zi tmaẓẓagt3 n tmaziɣt d lallav n iẓewran, manis 
teɣmiy. Igga tizemmar ad issiwel xef waṭṭaṣ n tmeslayin 
iqqnen ɣar umezruy n Tmazɣa, bla ma ad ittu ad issiwel 
cway xef aṛṛiḍa d uɛraq. 

1 Azraywi niɣ izraywi: awal a iqqarṣ d zi izri: wen itmuden izran: 
azrawi, maca, dduktur Muḥemmed Serwal iqqar belli izraywi niɣ 
azraywi illan nican. 
2 Wenni itarin ungal . 
3 Tinɣi niɣ tanɣa. 

TALƔA1 N ISEFRA 

 Mala nxemmem cway jar n tefriwin di talɣa n isefra di 
Iɣzar n ulili, nttekk gi ci n isefra illan d izegraren am 
« Amsawal n tawmat » di llan 58 n yezlan. Ntekk ɛawd 
deg yinni i illan d iquḍaḍen am « tadbirt n ddcar inu » di 
llan 18 n yezlan, d min d yusin d anammas am « Tala bla 
aman », di llan 34 n yezlan . 

AXAṚṚEṢ 

 Mala narzu jar n tefriwin n Iɣzar n ulili ad nexzar miked 
itxaṛṛaṣ uzraywi, min xef d itawi. Ur lli d icten niɣ d snat 
n tmeslayin miked ɣa nekk zdatneɣ. Ntaf azraywi nneɣ 
inḍar tiṭṭawin ines ɣar umezgaru n umezruy amaziɣ, uka 
yusi d amenni itxaṛṛaṣ, ar ami d iwweḍ ɣar umeggaru. Ma-
naya ntaf it deg usefru a « Aydud itwattun »: 

Amezruy n Yugerten  
Xef uyis ibedd ixezzar 
Amezruy n Yuba d aryaz 
S uxedmi d azegrar, 
Amezruy n Ɛebdekrim 
Ayrad n idurar 
Amezruy n Umaziɣ 
Itwarin xef tṣuḍar.  

1 Forme 



IƔZAR N ULILI, Omar Lmeddam      ivzar n ulili, oumar lmeddam 

13 

 Ntaf ɛawd ameddukel nneɣ ( Numid) gi waṭṭaṣ n isefra 
d yusin deg udlis ines, ittettar, niɣ issitim ad yili d tifawt 
gi tallest issaren. Amuk yarezzu ad yili d tafuyt d iggaren 
xef umezruy ines amaziɣ, zi ira texsiy, iqqim ɣir usegnu d 
abarkan ittawi ittarra xef tmurt n Tmazɣa. Ad nɣar min ɣa 
ini daniti di tqessist «ksi ayi a aṣemmiḍ! »: 

Ksi ayi  a aṣemmiḍ! 
Xef weɛrur nnec ssni ayi! 
Awiy ayi akidc d assam, 
Ɣar tmeddit siɣ ayi! 
Siɣ ayi d tifawin, 
Di tenyart n tlelli. 

Ar ɣa ini: 

Ksi ayi a aṣemmiḍ! 
Xef weɛrur nnec ssni ayi! 
Ad iyyareɣ d tifuyin, 
Xef tidet mara texsi! 

 Zi nessiwel cwit xef umezruy amaziɣ iqqimen d 
tifqqaɛt deg wul n uzraywi, ruxa ad nessiwel cwit xef imu-
nas nneḍni t izedɣen: imunas n uɛraq d aṛṛiḍa, niɣ tayri. 
 Mala negga cway n tzemmar narzu deg isefra n Iɣzar n 
ulili, nettaf niɣ nɣelliy xef uzraywi, maci issiwel ɣir xef 

umezruy amaziɣ d yemxumbar ines, uxa issɣed. Maca net-
taf it inḍew ɣar ci n tmeslayin nneḍni: Aɛraq nettaf it izdeɣ 
s tidet gi lallaɣ n Lmeddam Ɛumar. Igga dags irutar uɣan 
as x tsa d taṛut. Nettaf manaya gi « tamurt inu »: 

Tamurt inu ma s uɣil, 
Akidm msafaḍeɣ! 
Ad ṭṭfeɣ abrid, 
Ɣar urumi ad arbreɣ. 

 Nettaf deg usefru a, azraywi issawal (xef yixef ines niɣ 
xef ci n yij nneḍni), waxxa yarezzu ad iɛarq, niɣ ad itleɛ, 
maca, itgama ad isxa zi tmurt ines, lebda issitim ad ɣars d 
idwel: Iqqar manaya deg izlan a n d ɣa yasen: 

Tamurt inu melmi, 
I ɣarm d ɣa dewleɣ?! 
Melmi daym ɣa ẓaṛeɣ, 
Tilelli tezdeɣ?! 

 Azraywi ur ijji mi xef ur issiwel deg Iɣzar n ulili; issi-
wel xef tudart n umaziɣ, xef umezruy, xef utlaɛ. Maca, ur 
ittu ci ad issiwel xef tayri t iqqden deg wul ines, ixarbicen 
nedfen as, melmima ixemmem, niɣ ixaṛṛeṣ gi manaya. Iksi 
d manaya akids zi temẓi, necnin nessen aṛṛiḍa n temẓi 
ttɣima lebda teddar gi twengimt n utarras muk ma illa. Ad 
nexzar min ɣa yini deg uɣezdis a: 

Tessijj d xef wul inu, 
Am leɛwin n unebdu. 
Uciɣ akids d aṣemmaḍ, 
Maca ikka iɛdu. 
Ar ɣa yini: 
Tɣil ayi d amsagar, 
Akidm amezwaru. 
Zixenta d amsafaḍ, 
Akidm ameggaru. 

 Mala narzu deg isefra n umeddukel nneɣ, nettaf it ɛad 
yarennu issawal xef aṛṛiḍa deg isefra nneḍni, maca nɣelliy 
xafs deg yij n usefru « tadbirt n dcar inu », tarennu as aṛṛiḍa 
deg usendef. Minzi maṛṛa min ira issitim, iffeɣ as rid 
amenni: 

Tadbirt n ddcar inu, 
A mm waẓṛi aceḍbi. 
Tessendfed ayi deg wul inu, 
Ihercen zi temẓi. 

Ar ɣa ini deg izlan a: 
Asɛa min tuɣa yurjiɣ, 
Iffeɣ ayi rid amenni. 
Tadbirt n ddcar inu, 
Teḍwa ssin war tarsi. 

TUTLAYT 

 Zi d nenneḍ xef isefra d yusin deg wammud n uzraywi 
nneɣ. Neẓra mi xef issawal, d imunas i t izedɣen. Ɣarneɣ 
ma ad nessiwel ɛawd xef tutlayt minzi immud isefra a. 
Mala nexzar mseqqem s minzi immud uzraywi isefra d 
yusin di Iɣzar n ulili, ad nemsagar akd ci n wawalen ira 
iwwi ten waḍu zi tutlayt tamaziɣt (Amezruy, aydud…). 
Netta, igga tizemmar d timeqqranin ad ten d yarr ɣar uraq 
nsen. Awalen a, ira itwaṣefḍen zi twengimt n weydud 
amaziɣ. Iqqim uzraywi nneɣ itxemmim, yarezzu, ifarren 
zi tutlayt ines min illan n miden, am wen ifarrnen aẓṛu zi 
tezyawt, ḥuma ataf ad teqqim tutlayt tamaziɣt d ict n tut-
layt teqqur.  
 Mala nusi d ad nxemmem cwit, nettaf ɣars ict n tesɣart 
d tameqqrant gi manaya. Minzi asefru d manaya t itxeṣṣan 
ad igg: ad ijj tutlayt ad teqqim lebda tizdig. 
 Xef yij n uɣezdis nneḍni, ntaf azraywi itegg tizemmar 
ad issidef deg isefra ines ci n wawalen, xayli ur zzagsen 
iṭṭiḍ. Maca iketsi ten, minzi aqa ten ɛad ddaren, tsaran x 
tmurt n Tmazɣa. S umedya, nettaf it iketsi awal “imi”, 
itijja “aqemmum”. Maca, ur lli awal “aqemmum” ur d as 
d yusi xef lxaḍaṛ, netta d awal “imi” i d as d yusin deg 
ubrid n usefru. D wenni d awal d as d immarsen deg usettef 
n yezli ḥuma ataf ad yili d izli. Manaya yusi d gi tqessist 
Iɣzar n ulili izli wis 12. 
 Nzemmar ad nini qa umatneɣ Lmeddam Ɛumar, iwwi d 
ict n tutlayt teqqur di  Iɣzar n ulili , teqseḥ cway xef wen 
ur ɣar illi uratar deg yigar n tmaziɣt. 

 Umatneɣ azraywi, igga ijj n uṣuṛif d aṣebḥan deg yigar 
n tussna tamaziɣt, iksi aṣfeḍ deg ufus, iggur, yarezzu xef 
min d as iweḍḍaren. Issagar it d tisugar. Isrusa t d aẓṛu n 
tisi, mi xef ɣa issiliy niɣ ad issuɛla tamaziɣt. 
 Iɣzar n ulili, d ict n teṣmuḍt n isefra d itwarnun ɣar 
tsedlist n tsekla tamaziɣt. D ict n tseklut n wawal i wen 
yarezzun ad iccur tawengimt s min iqqnen ɣar tsekla. Ad 
issen min ira ur issin. 
 Nessitim ad yili Iɣzar n ulili d ict n tummiẓt n newwac 
deg ufus n umaḍal. 

Ɛebdellah Lmencuri 
Ṭanja 26-11-2006 

AYDUD ITWATTUN 

Usiɣ d ɣarc d aṣemmiḍ 
Issarjijin idurar, 
Ulyeɣ d akidc d alaɣi 
Zi tmijjawin n iẓuɣaṛ, 
Hnunnyeɣ d ɣarc d ameṭṭa 
Zi tiṭṭawin n uḥenjar, 
Zelɣeɣ d s ict n tebrat 
N yijj n wamur1 imɣar,  
Amur n yezmawen 
D tɣaydin n weẓɣaṛ. 
Amezruy nnes d azegrar 
Di tmurt iwta aẓwar. 

Amezruy n Yugerten 
Xef uyis ibedd ixezzar, 
Ibedd deg webrid n uḥewwas, 
Am yizem iẓehhar 
Amezruy n Yuba d aryaz, 
S uxedmi d azegrar 
Isugg am uɣilas, 
Xef uḥewwas amezwar 
Id iẓwan aman, 
Ad iḥewwes tibeḥḥar. 
Amezruy n Ɛebdekrim 

1 Asmɣar n tmurt 

Ayrad n idurar, 
Irefsen aḥewwas 
Yarr it d igedwar, 
Isṭebbeg it zi ledcur 
Am weqzin immuzzar, 
Ifaren it am ijarwan 
Immuṛḍṣen deg yeɣzar. 

Amezruy n Umaziɣ 
Itwarin xef tṣuḍaṛ, 
Itwattu di tɣemmar 
S usinef1 d wesnuffar, 
Isɣemy d tameccint 
War kids yuci uwessar, 
Iqqim d limart itwattu 
War t iqqar umeḥḍar. 

Usiɣ d ɣarc d tawmat 
S twengimt inu teyyar, 
Usiɣ d ad ac iniɣ: 
- Aydud nneɣ ikkar 
Izzerz acal xafs itwaggen, 
Netta amen iddar 
Yused ad issiwel, 
S yiles nnes d azegrar 

1 Min nettejja xef tama 

Ad yini amezruy nnes, 
Zeg umezwar ar umeggar. 
09-1994

TANEWWACT ISSRAWEN 

Ɣennej xef wulawen 
A ajḍiḍ in iṭṭawen! 
Abrid nnec d asennan 
Ɣarc ad ac bbyen afriwen! 
Cek lebda tellid 
D areqqaṣ jar wulawen, 
Alik ac izli a 
Uriɣ t s imeṭṭawen, 
Ɣennej it d inixsisen 
I tnewwact issrawen, 
Gg as t d iseqsan 
Xef tudart n iyezzimen, 
Sruba t s llɣa icnan 
D tniɣt n ixeyyiqen, 
Ataɣ ad tidar ussan 
N temẓi icewwaren1, 
Iḍwin deg ujenna 
Am tarja yiẓiḍen, 
Idewlen d tiḥuja 
Twannant d iwalen. 

Ɣennej xef wulawen 
A ajḍiḍ in iṭṭawen! 
Abrid nnec d asennan 

1 Isebḥen 

Ɣarc ad ac bbyen afriwen! 

Ini as min d am imsaren 
A tanewwact issrawen? 
Ini as ma ɛad teddared 
Niɣ skuṭṭfen cem isiwanen? 
Ma ttun cem waman? 
War d am sesswen iẓewran? 
Ar ami tdewled 
Am uɣedduy icemḍen, 
Ɣar uylen ussan inu 
S imurar izelyen, 
Imurar n tayri 
D imunas d yeswingimen, 
D wul inu iyezmen 
Lebda d isendifen, 
Xmi cem ttidaren 
Ilsawen iteqqsen. 

Ɣennej xef wulawen 
A ajḍiḍ in iṭṭawen! 
Abrid nnec d asennan 
Ɣarc ad ac bbyen afriwen! 
Ini as a tanewwact 
Mammec d am d usin imeḍlan? 
Ma d cem i ixsen? 
Niɣ din wi cem izzenzen? 
Ar ami d tewḍid 

Deg webrid i wuccanen. 
Yuẓa ɣarm wesfarnen 
Zeg wudem n isiman, 
Teḍfared taḍṣiwin1 
Zeg iqemmumen n ibaɣliwen, 
Tejjid ayi ḍwiɣ, 
Deg ujenna akd usiwan 
Ṣureɣ di tmurt, 
Di war tennḍen yewdan, 
Tamurt n wamẓiwen 
Issun s isennanen. 
09-1994 

1 Tadeḥḥact 

MAMAS 

Mamas, a taɣeddut! 
A tasekkurt iweḍḍaren! 
Addud nnem d azemmur 
Iwtin iẓewran, 
Aẓri nnem d amezruy 
Immuden s imenɣan, 
Tifawin nnem d aɣemmuy 
Issarɣen deg ijenwan1. 

Iẓẓuyet icem usimi 
Immexsen di tsennaḍt2, 
Yurja cem uderɣal 
Issrufa m am tifawt, 
Izzuɣmet icem wemẓiw 
Indi am tasarrawt. 

Tessdel xafm tɣirḍemt 
Tezli am s wexmar, 
Kkarent id tḥaṛyaḍin 
Ɣeḍrent id icarcar, 
Ibbarcen d usinu 
Inesses d s inuẓaṛ, 
Ḥarcen d wuccanen! 

1 Asget n ujenna 
2 Iḥrucen nni di ssunnuḍen aḥḍiḍ 

Argben d xef wedmar, 
Aɣmuzen am iliyzam 
Accaren am tizzar, 
Ɛerfent1 id ɣar Mamas 
Am tɣaydet n weẓɣaṛ 
Ttnedraf deg yeẓra, 
Tesɣuyyu deg ujenna : 
“Mani tellid a baba? 
Mani tellid a imma? 
Mani tellid a uma? 
Mani tellid a ultma? 
Unnḍen ayi d wuccanen! 
Swiɛwiɛen maṛṛa! 
Arezzun ad ayi ɣaṛṣen 
Ad ayi aylen s tezra, 
Ad ayi bḍan jar asen 
Am uyenduz n tmeɣra, 
Ad t ccen tameddit a 
Ad t ccen tiwecca.” 
 
Ḥuṭṭen d xafs wuccanen 
Ufin xafs taysart, 
Ggin tt di texxamt, 
Arnin xafs tasɣumbart. 
Jar wezlan ttfarfar 
Zi teɣmart ɣar teɣmart, 

                                                 
1 Uzzlen  

Am tbareḍḍant di tefdult1 
Ttmuṛḍuṣ ttraja tamennawt,2 
Ula d ijj ad tt iɣawel 
Waxxa ḥa s lxezrat.

1 Aɣarwiḍ n thendiyt neddyen zzays i yejḍaḍ 
2 Laxart 

BEṬṬU 

Beṭṭu nnem d ayezzum 
Deg wul inu izdeɣ, 
Beṭṭu nnem d acemmuḍ 
S uḥaduq nnes nzerfeɣ. 
Mayemmi dayi tejjid 
Xef tmessi twaḍarneɣ? 
Ma tɣil am war lliɣ 
Sadu ucal twaneḍleɣ? 
Tejjid ayi xef tmurt 
D agedwar tmarriɣeɣ, 
Rid inu ad uyureɣ 
Rid inu ad qqimeɣ. 

Beṭṭu nnem d ayezzum 
Deg wul inu izdeɣ, 
Ssitmeɣ cem d tifawt 
Di tallest ad cem ẓareɣ, 
Trajiɣ cem d arbu 
Di teṣmeḍ mala feḍṛeɣ, 
Ad teṣṣuḍed d leɛwin 
Deg unebdu mala hrullyeɣ1, 
Ad ayi tarr d awal 
Deg webrid mala telɛeɣ, 
Ad tnessess d aman 

1 Dewwxeɣ 

Di tala mala tuzeɣ. 

Beṭṭu nnem d ayezzum 
Deg wul inu yezdeɣ, 
Waxxa tiggʷj d xafi 
Lebda ad cem ḍaffareɣ, 
Ad cem ariɣ d izli 
Di tmeɣra ad cem ɣenjeɣ, 
Ad cem ariɣ s tfinaɣ 
Deg weẓru ad cem arecmeɣ, 
Ad cem ggeɣ d tamrist 
Deg yiri inu ad cem ayleɣ, 
Ad cem ẓẓuɣ d asafar1 
Deg wul inu ad cem snuffareɣ. 
01-1995 

1 Ddwa 

TALA BLA AMAN! 

Neccin maṛṛa neffud 
Nitni aman d iɣezran, 
Tessizɣem ten xafneɣ 
Zeggʷami nella d isiman, 
Tesxesyem xafneɣ tifawt 
Teshuccem d xafneɣ iṭan, 
Ccin aysum nneɣ, 
Mmaremcen ula d ixsan 
Swin aman nneɣ, 
Tisessi n ileɣman. 

Neccin maṛṛa neffud 
Nitni aman d iɣezran. 
Tennam aneɣ: “rajam! 
Ad fesyen ideflawen 
Ad awem neska1 tala, 
Ad teccur s waman 
Ḥuma ad teksem fad, 
Ad tsesswem ula d igran.” 

Neccin maṛṛa neffud 
Nitni aman d iɣezran. 
Neccin nejjiwen fad 

1 Nebna 

Tala war days bu waman, 
Tala nni din teskam1 
D ict n tala bla aman, 
Tala nni din teskam 
War telli d kenniw tt iskan, 
Skan tt iḥewwasen 
Ẓẓuɣaren kenniw s iseɣwan, 
Tzelɣem s tudart nneɣ 
Netwaysi ɣar imeḍlan, 
Tejjim aneɣ neffud 
Nitni aman d iɣezran, 
Tarezzum ad nsew 
Zi tala di war llin waman. 
02-1995 

1 Tebnam 



IƔZAR N ULILI, Omar Lmeddam      ivzar n ulili, oumar lmeddam 

31 

IFLILLES 

Iflilles ayujil 
Di tallest ttemhafid. 
Mant abrid ɣa teḍfared? 
Mant tasmuḍt i teksid? 
Ma teḍwid deg ujenna? 
Ma xef tmurt i tarsid? 
Ma ad tdewled ɣar deffir? 
Ma ɣar zzat ad tarnid? 
Ma ad tenḍed xef ufusi? 
Ma xef uẓelmaḍ i tekkid? 

Iflilles ayujir 
Mant amnus i teksid? 
Zi temẓi cek tettrud 
D aṣḍu tesḥissifed, 
Tewti d di tafriwin 
Ad tlemded ad teḍwed, 
Tṣured di tmaddiwin 
Tɣil ac ad tirared, 
Irarent zzayc fuleɛleɛ 
Jjint cek ttneẓbared. 

LAYAS DI TIWECCA  

Ṣuṛif id ɣarm ggiɣ 
Ircem s tamara, 
Itwaẓẓu s lweḥlan 
Itwassu s umeṭṭa, 
Ihnunny d zi temẓi 
Tewsar akids teyma, 
Itwaẓẓy d zi tudart 
Laxart akids tura. 
Abrid id ɣarm uyureɣ 
Ilellec s uqetmar, 
Itwanneḍ d tikbibatin1 
Xef tḍuḍin n iseggusa, 
Uyureɣ t id s yijj n uḍaṛ 
Neṭṭweɣ zi ssa ɣar da, 
D idurar i arbuɣ 
Xef weɛrur inu inwa. 
D iɣezran n ifiɣran 
I ɣa ẓwiv a imma! 
D iri inu itwaẓemman 
Tetwanneḍ as tlefsa, 
Melmima negfeɣ 
Ili teqqes ayi di tmijja. 
Ggureɣ d ɣarm di tallest 
Cem d itri deg ujenna, 

1 Taɣanimt n ifilan 

Tifawt nnem d asitem 
Xef wulawen temsebḍa, 
Ulawen iqenḍen 
I xef d qqnen tiwwura, 
Necc twaliɣ cem d anessis 
D ameggaru di tala, 
Iggur d ɣars unebdu 
Iffud netta lebda. 
Ksiɣ deg uḍaṛ inu 
Ad alyeɣ tibuda, 
Di tqiccat i tellid 
Ad cem d awḍeɣ tiwecca, 
Leɛwelt inu d layas 
Ad daym t ẓẓuɣ d tibeḥḥar, 
Ad t sessweɣ s umeṭṭa 
Ad iɣmi d tizemmar, 
Ad zzaysent nekkes tiṣuḍar 
Iɣemyen di tarya 
Ḥuma ad azzlen waman, 
Deg iẓewran n tmura 
Ad bbirrhen1 wulawen, 
Itwattun di tɣemmar 
Ad sfirnen isiman, 
Xeyqen nitni, maɣar!  
Ad ḍwen yejḍiḍen, 

1 Ad farḥen 

Xef isekʷla1 d yeẓra 
Ad ɣennjen xef tlelli, 
Xef mmuten imezwura 
Ad iṣṣuḍ umeksa, 
Xef ubadu di temja 
Ad xafm yini izlan, 
Cewwaren a tiwecca. 
04-1995 

1 Lecjur 

IƔZAR N ULILI 

Ini ayi min d ac imsaren 
A Iɣzar n ulili? 
Ini ayi ma llɣen cek wussan 
S yelsawen n tmessi? 
Ma tḥelw icek tmurt 
S ujeqmim n ufadi? 
Ma swin cek iṣemmiḍen 
Niɣ tɣelyed sadu yejdi? 
Niɣ tiweḍ icek d tewsar 
Cek ɛad di temẓi? 
Tessizeɣ ac iẓewran 
Tezzelf ac ula d imi1! 

Ini ayi min d ac imsaren 
A Iɣzar n ulili? 
Amnus nneɣ imɣar 
Isfuffi d s taṛẓugi. 
Ttwaliɣ temẓi inu, 
Xef ubeddur nnec tefsi 
Tudum xef wul nnec, 
Di lallaɣ i teɣli 
Tetwanẓeɣ2 aked waman, 
Itwazɣen zi melmi 

1 Aqemmum 
2 Tettwabexxar 

Sekfen tt iseggusa, 
Aseggʷas ɣar wenneḍni. 

Ini ayi min d ac imsaren. 
A Iɣzar n ulili? 
Cek iẓrin amezduɣ 
Izwaren dayc iɣmi, 
Siwel ayi xef umekraz1 
Dayk iẓẓun imendi, 
Siwel ayi xef umezruy 
Xef arezzuɣ zi melmi, 
Siwel ayi xef yemjahden 
Yuzzlen xef lbarrani, 
Issenḍwen irawen 
D izellifen n taɣyuli. 

Ini ayi min d ac imsaren 
A Iɣzar n ulili? 
Mammec ɣa ggeɣ ad cek ttuɣ? 
Necc ymiɣ dayc d asimi 
Twaliɣ cek zi laggʷaj, 
Tiggʷjed lebda xafi 
Maca necc texseɣ cek, 
Ẓṛiɣ dayc tilelli 
Aqqac azul inu, 
Uriɣ t d ijj n yezli 

1 Afellaḥ 

Ssmeɣ nnes d idammen 
Tira nnes d tayri. 
05-1995 

AMSAWAL N TAWMAT 

Ssijjeɣ xafs zeg wefray 
Arjijen ayi iḍaren, 
Nniɣ as: « - A tanewwact 
Ifaryen s buycukḍan! 
Iqqimen d ilaɣan 
Di tmijjawin n irajan! 
Usiɣ d ad am cetciɣ 
Zi wi d aneɣ ibḍan, 
Ussan inu tmuruden 
Am umured n icefrawen, 
Tudart inu tecmeḍ 
Tedwel d isefḍawen, 
Alik am ul inu 
Sufeɣ zzays leɣben!» 

Tenna ayi: « - A uma! 
Ussan inu fesyen 
Ɣelyen d inixsisen, 
Di tmurt n inuriyen 
Tudart inu taṛẓeg, 
Tirid1 s imeṭṭawen 
Smercen ayi s uɣil 
S imuṛḍaṣ d wamẓiwen, 

1 Tettwasird 

Ɣaṛṣen xafi aqafṭan 
Ssiṛḍen ayi bilun, 
Wtin xafi afray 
S tzeggʷart d isennanen.» 

Nniɣ as: « - A tanewwact! 
Amnus nneɣ d iwezwizen 
Tamẓa d aneɣ iffẓen, 
Tarra aneɣ d ifetwizen 
Cem tessdel xafm tallest, 
Necc ksin ayi iṣemmiḍen, 
Arrin ayi ɣar deffar 
Ɣar tudart n isemɣan, 
Ssiggʷjen cem xafi 
S idammen d imenɣan.»  

Tenna ayi: « - A uma! 
Ẓiḍer1 i lemḥayen! 
War qeṭṭeɛ bu layas, 
Zeg wussan d ɣa yasen 
Tafuct nneɣ xa ad tali, 
Deg ujenna izdigen 
Tidet nneɣ xa ad tessijj, 
Zi tmurt d iɣemmuyen 
Xa ad dewleɣ ɣar yemma, 

1 Ṣbar 

Ɣar tembirt1 inu icewwaren 
Ad mudeɣ izerman 
Di tmurt inu icnan.» 

Nniɣ as: « - A tanewwact! 
Iẓẓuyten wulawen! 
Aqqa cem di twengimt inu  
Am idammen deg iẓewran, 
Isem nnem ad t ariɣ 
Di tenyart n isiman, 
Ad t arcmeɣ d izli 
Di temjiwin2 n iniltan, 
War t itettu umeqqran  
War t itettu umeẓẓyan.» 
06-1995 

1 Ṭṭaṣila 
2 Asget n tamja 

AMSAGAR AMEZWARU   

Tessijj d xef wul inu 
Am leɛwin n unebdu, 
Uciɣ akids d aṣemmaḍ 
Maca ikka iɛdu, 
Tɣil ayi d amsagar 
Akidm amezwaru, 
Zixenta d amsafaḍ 
Akidm ameggaru. 
Ma war d ayi teẓrid? 
Ma tɣil am necc d aẓru? 
Tekkid dayi teɛdud 
Am usennan n wuẓẓu,  
War dayi tennid! War d am nniɣ! 
Teḥḥarewced ul inu, 
Mli ɣa dayi d texzared 
Ili ibbirreh wul inu, 
Maca cem teḍwid 
Tweḍḍared deg usinu. 
Tejjid ayi uyleɣ 
Ɣar iseɣwan deg wanu, 
Ad ḍweɣ war zemmareɣ 
Deg uṣemmiḍ dayi isneddu, 
Ittawi dayi ittarra 
Amecnaw ijj n weṣḍu. 
07-1995 

TAMURT INU 

Tamurt inu d tabḥirt 
War d ayi tewcid ad cceɣ, 
Tamurt inu d tala 
War d ayi tewcid ad sweɣ, 

Tamurt inu d tirja. 
Mecḥal daym urjiɣ? 
War daym arriɣ mezri 
Waxxa daym i gmiɣ, 
Iwyeɣ daym arriɣ 
Xef idurar nnem ssariɣ, 
Xeyyqeɣ daym bbirheɣ 
Ruɣ daym ḍṣiɣ. 

Tamurt inu ma s uɣil 
Akidm msafaḍeɣ, 
Ad ṭṭfeɣ abrid 
Ɣar urumi ad arebreɣ, 
Ad arzuɣ xef weɣrum 
D buheyyuf ad t ṭawgeɣ1 
Ad ẓwiɣ ill2, 
Am wejḍiḍ ad ḍweɣ 
Ad sweɣ zeg iɣezran, 

1 Ad xafes azzleɣ 
2 Lebḥar 

Xef wedfel ad ṭṭṣeɣ 
Ad ssumteɣ imunas, 
S utamar ad dleɣ. 

Tamurt inu melmi 
Ɣarm d ɣa dewleɣ? 
Melmi daym ɣa ẓaṛeɣ 
Tilelli tezdeɣ? 
10-1995 

LAXART D INURIYEN  

A addud  n ikecwaḍ! 
A iɣembab issrawen! 
A ulawen ihruran! 
A iɛeddisen illuẓen! 
S temɣarin d yeryazen 
S imeẓẓyanen d imeqqranen, 
Twattun d ihumar1 
Di tmurt n imeḍlawen. 
Tiɣuyyiwin d yeẓẓifen 
D usmuhart d imeṭṭawen, 
Ajjaj d wassam 
Inuẓar d ideflawen. 
Lehrac d iyezzimen 
Zedɣen deg yelmawen, 
Laxart d inuriyen 
Di tmurt n ibarcanen, 
Idewlen d inuṛaṛ 
I uṣaṛwet i icemlalen, 
Nitni zeg yij n weẓwar 
Jar asen d imenɣiyen. 
Ha win zeg iẓelmaḍen 
Ha win zeg ifusiyen, 
Lexfif d lbumbat 
Deg yegran d ixeccaben. 

1 Asget n uhimur 

Idammen d iɣezran 
D waṭṭaṣ n iyujilen, 
Tijjal d iwessura 
D ubaru itewwjen. 
Munen d tiḥimriwin 
Trajan wi d ɣa yasen, 
Ad izleɣ s ileqwaz 
N weɣrum n iciren1. 
11-1995 

1 Isekkar arriḥt, ikkiccu. 

KSI AYI A AṢEMMIḌ 

Ksi ayi a aṣemmiḍ  
Xef weɛrur nnec ssni ayi, 
Awi ayi akidc d assam 
Ɣar tmeddit siɣ ayi, 
Siɣ ayi d tifawin 
Di tenyart n tlelli, 
Ad kseɣ tartiwin 
Zi tiṭṭawin n uraji. 

Ksi ayi a aṣemmiḍ 
Xef weɛrur nnec ssni ayi, 
Ad fetḥeɣ deg umzruy 
Deg uxeccab n tidji1, 
Ad arzuɣ xef yizem 
Di tmurt mani inti, 
Ad as uteɣ iẓewran 
Deg ucal mani iɣmi. 

Ksi ayi a aṣemmiḍ 
Xef weɛrur nnec ssni ayi, 
Ad iyyareɣ d tifuyin 
Xef tidet mala texsi, 
Tidet n wayrad 
Itissiqen am tziri, 

1 Min d jjin imiriwen nneɣ (lejdud): التراث 



IƔZAR N ULILI, Omar Lmeddam      ivzar n ulili, oumar lmeddam 

47 

Ṭṭya nnes d iwalen 
D tutlayt war ttmetti. 

Ksi ayi a aṣemmiḍ 
Xef weɛrur nnec ssni ayi, 
Ad ssufɣeɣ taɣerma 
Itwaxemren deg ifri, 
Taɣerma n umezwar 
Itwaṣefḍen s umenɣi, 
Tetwarcem d tiseɣnas 
S wareɣ war ifessi. 
12-1995 

MMIS N TMURT INU 

Ḥuzen cek ɣar deffar 
Ya memmis n tmurt inu, 
Ḥuzen cek d ayujil 
Am yijj n weṣḍu, 
Unḍen as d isiwanen 
Ad t xemren deg usiru. 
Ssarbun ac tiṣuḍaṛ 
D tiṣumaḍ xef weɛrur, 
Smuṛḍṣen dayc awal 
S ucencer d usendu, 
Xargen ac tasarrawt 
Uylen cek ɣar urtu, 
Ijj ittru xafc 
Ijj iccat ac deg wuru. 

Min d asen teggid 
A mmis n tmurt inu ? 
Maṛṛa teggid t nnit, 
S imeṭṭawen d djwaru. 
Cek icarzen tamurt 
Tuymed d zeg wanu, 
Cek iḥḍan iymiren 
Di tejrest d unebdu, 
Cek issarewten imendi 
Tezwid t deg wendu, 
Cek iḥaryen taẓemmit, 

D yewzan d zembu 
Nitni iwyen t d awardi, 
I midden s walu. 
Min d ac jjin i cek 
Ya mmis n tmurt inu ? 
Ḥa lxezrat n berɣezdis 
D tallest tedla tessu, 
Xemmren cek di tesraft 
D wakud1 xafc iɛeddu, 
Snuryen cek di temẓi 
Zeg wass amezwaru. 
01-1996 

1 Lweqt 

TURJIƔ CEM ...  

Turjiɣ cem d aman 
I ttazzlen deg yeɣzar, 
Turjiɣ cem d adfel 
Itwassun xef idurar, 
Urjiɣ cem azɣat 
Ad cem urjiɣ imal. 
Cem d anaruz1 inu 
Izzuzzaren iweḍḍar, 
Cem d abrid inu 
Izelyen izzuggar. 

Tzedɣed deg wul inu 
Am waman di leɛnaṣar, 
Am yetran deg ujenna 
Am idammen deg weẓwar, 
Cem war d ayi tcawared 
Necc war d am nniɣ maɣar ? 
Teymid deg wul inu 
Am weṣḍu n wedbar,  
Isgam din afar 
Itett din imeɣɣar. 
Necc trajiɣ tiwecca 
Trajiɣ imal d frimal, 

1 Layas 

Ar ami d as imɣar wafar 
Uca iruḥ iffarfar, 
Ismeḥ dayi iḍwa 
Necc war ɣari bu wafar.   
03-1996 

TAFUCT  WAMI  TEƔLI 

Tafuct wami teɣli 
Tareddef itt ula d taziri, 
Tayyut tedla tamurt 
Teḥbeḍ tarra tiri, 
Tameddit teṛḍa tallest 
Teṣɣumbar s tiggʷdi, 
Tiwi d akids aqucceḥ 
D ugarrem d useɣdi. 

Tafuct wami teɣli 
Issenḍy d ulili, 
Issenḍy d s taṛẓugi 
D newwac n unuri, 
Imɣar deg umessuci 
Isɛillet1 taẓyuḍi, 
Issraw din benneɛman 
Immexs dinni waẓri. 

Tafuct wami teɣli 
Tamẓa tarra mezri, 
Tarra aneɣ d imeẓlaḍ 
Ttekk da xafneɣ tezli, 
Teḍfeṣ layas nneɣ 

1 Iṣṣuṛḍeṣ 

Tizy it1 di tmessi, 
Tesdel xef wussan nneɣ 
D tifawt lebda texsi. 

Tafuct wami teɣli 
Tamẓa tarra mezri, 
Imɣar as usiru 
Igdar as ula d iri, 
Tesmuhart xef iɣussan 
N isiman i teḥri, 
Taṛẓem d ɣarneɣ ajeqmim 
Tarezzu min ɣa tarni. 

Tafuct wami teɣli 
Tareddef itt ula d taziri, 
Teɣli akids tlelli 
Di tesraft arrin xafs isri, 
Ɣemyen d xafs isemɣan 
Ggin iɣembab nneḍni, 
Din uccen yeṛḍa ilem 
N tedbart i isnuri. 
01-1996 

1 Tedḥi t 

JEKKU N TWUCT 

Jwa d a tawuct jwa d 
Xef umezruy n imeẓlaḍ, 
Aydud n iniltan 
I izzillizen i yejḍaḍ, 
Aḍaṛ nsen d azirar 
Aṣuṛif nsen d aquḍaḍ. 
Jwa d zi tɣermin 
Umi ssirḍen iṣiḍaḍ, 
Ẓẓun daysen isennanen 
Dlin ten s iɣarwaḍ. 
Jwa d xef tsekkurt 
Iswarden i weyrad, 
Am teslit immutnen 
War d as ssirḍen ariḍaḍ, 
Arefsen aẓri nnes 
Netyen t s ifuraḍ, 
Jwa d a twuct jwa d 
Xef tira yuran s ikecwaḍ,  
Xef wudmawen n icuḍaḍ. 
05-1997 



IƔZAR N ULILI, Omar Lmeddam      ivzar n ulili, oumar lmeddam 

55 

AMEZRUY I SNUFFAREN  

Min yarecmen xef weẓru 
War t isfessi unebdu, 
War t ijarres wedfel 
War t iṣeffeḍ unẓaṛ, 
Min yuran s tidet 
War itekk iɛeddu, 
War inetti s ucal 
War t itiwi yeɣzar. 

Amezruy i snuffaren 
Am tafuct iffar usinu, 
Ḥa ad iṣṣuḍ uṣemmiḍ 
Uca ad t isfafar. 
Amezruy i snuffaren 
Deg yefran xef ubadu, 
Itwari d isekkilen 
Xef wudmawen n tṣuḍar. 
Itwagg d tiseɣnas 
S wareɣ d amenzu, 
Itwaska d iɣrimen 
Xef wudem n wakud azayku1, 
War t ttiweḍ laxart 
Waxxa netta iwsar. 
06-1997 

1 N zik 

TILELLI 

Jar tallest d tallest 
Twaliɣ cem d itri, 
Itareqriq deg ujenna 
Ireqq ixessi… 
Swiẓẓḍeɣ ɣars s uẓelmaḍ, 
Swiẓẓḍeɣ s ufusi, 
Ifassen d iquḍaḍen 
Ifadden wḍan ayi. 

Jar usinu d usinu 
Twaliɣ cem d taziri, 
Tifawt nnes tesnudem ayi 
Aẓri nnem inɣa ayi. 
Arezzuɣ ad ɣarm ḍweɣ 
Afar walu ɣari, 
Laggʷaj nnem yuḍen ayi 
Cem d asafar sgenfa ayi! 
Ades ayi d s wudem nnem 
S yiman nnem zdeɣ ayi! 
Necc d cem a tilelli! 
D iɣedduyen n tayri 
Ad negg afus deg ufus, 
Ad nazzel di lefyafi 
Ad neẓẓu tinewwacin, 
Ad nemjar alili. 
07-1997 

ILLIS N TMURT INU 

Illis n tmurt inu 
Tudart nnem tusus, 
Jjin cem di tɣemmar 
Tesḥissifed i wemnus, 
Tarrid tt xef uxeyyeq 
Yudef akidm ar uɣus, 
Qqnen cem s iseɣwan 
Rebẓen cem s uharkus, 
Ssirḍen am ixarṭiṭen 
Umsen am amirus,  
Ẓẓuɣaren cem ɣar ugadaz1 
Zzenzen cem s leflus. 

Illis n tmurt inu 
Tudart nnem tusus, 
Arrin cem d tayya 
Tarebbred s uḍaṛ d ufus, 
Arrimet nnem tezdem 
Armeḥ nnem ifsus, 
Nɣin daym tizemmar 
Tdewled am ufillus, 
Irezzu ad iḍew 
Afriw nnes yudrus, 

1 Ssuq 

Netta iqqim illuẓ 
Ittraja aleqquz. 
07-1997 

TADBART N DDCAR INU 

Tadbart n ddcar inu 
A mm waẓri aceḍbi! 
Tessendef ayi deg wul 
Ihercen zi temẓi, 
Teffarfar aked waḍu 
Teḍwa necc tejja ayi, 
Ḍwiɣ ɣar Ṭanja 
Abrid inu izli. 
Tadbart n ddcar inu 
Qa dinni ɣa tili, 
Amsagar akids 
D tamment i ɣa yili, 
Seɛɛa min tuɣa urjiɣ 
Iffeɣ ayi rid amenni. 
Tadbart n ddcar inu 
Teḍwa ssin war tarsi, 
Teḍwa ɣar Hulanda 
Teṣfeḍ aked yetri. 

ILI CEM D ILL 

Ili cem d ill 
Necc ad daym fetḥeɣ, 
Ksi ayi xef waman nnem 
Uyak necc fsuseɣ! 
Sḥinneb ayi s ifassen nnem 
Jar asen ad ẓẓleɣ, 
Tegged ayi hellararu 
Ataɣ ad nnudmeɣ, 
Ad ttuɣ imunas 
D tfeqqaɛ zi herceɣ. 
Seẓwa ayi ɣar ujemmaḍ in 
Mani war ssineɣ, 
Awi ayi ɣar laggʷaj 
Mani war txeyyiqeɣ, 
Mamec d ayi nnan 
Tilelli din i tt ɣa afeɣ, 
Tmecceḍ acewwaf 
Ttraja ayi ad d aseɣ, 
Ad as d awyeɣ ariḍaḍ, 
D tanemract ad tt ggeɣ 
Ili cem d ajenna, 
Necc ad daym d ḍweɣ 
Ad ceqḍeɣ tilelli, 
Di tmurt nneɣ ad tt arreɣ. 
10-1997 

TAMEDDIT INU TEZGAR 

Tameddit inu tezgar 
War d as ufiɣ ameggar, 
War d as djehmeɣ zeg umezwar 
War uciɣ aked weṣqar, 
Aṣqar n iɣezran 
Ahahur nsen iweḍḍar, 
Jarsen daysen waman 
Dewlen am tṣuḍar, 
War ẓriɣ asinu 
D uyur umi isɣumbar, 
Isbarcen ajenna 
Iḥewweq d i idurar. 

Tameddit inu tezgar 
Tunneḍ ayi am ufiɣar, 
Ttẓemma zzayi idammen 
Tteṭṭeḍ tizemmar. 
Arrimet inu tefḍer 
Xafs adfel am ikentar, 
Iwḍa d xafs d afaric 
Ifry d xafs d icarcar. 

Tameddit inu tezgar 
Azir yugi ad iggar, 
Araji inu iwsar 
Amnus inu imɣar, 

Ul inu iccur 
Timessi days tekkar. 
12-1997

IZZENZ TUDART NNES 

Iṣweḍ ɣar ujemmaḍ in 
Tɣil as dinni tayri, 
Tɣil as tudart icnan 
Nettat dinni i ttili. 

Inḍar asɣar zeg ufus 
Iffarfar am wejḍiḍ, 
Iyarew d leḥnuḍ nnes 
Itewwej aked webrid. 

Iksi deg uḍar nnes 
Ad iẓwa ɣar ujemmaḍ in, 
Ad iṭṭef taɣarrabut 
Itwaggen s tfelwin. 

Taɣarrabut n layas 
Itwaṭṭfen s imewwas, 
Imewwas n unuri 
Imuden s imunas. 

Izzenz tudart nnes 
Isɣa zzays laxart, 
Inti ussan nnes 
War d asen ijji limart. 

Ijja immas tettru, 
Deg wazzary tesɣuyyu,  
Teqqar as: - Memmi yuyur 
Ittu hellararu!  

Ksin t tiyyaɣ1 mɣarent 
Xef tɣarrabut iweḍḍaren, 
Ẓẓuɣaren t iṣemmiḍen 
Ɣar tayyut n imḍlawen. 

Immenḍar xef yejdi 
Deg ujemmaḍ in innuri, 
Iḍwa buḥber nnes 
Arrimet tefruri. 
01-1998 

1 Lemwaj 

ṬANJA 

Usiɣ d ɣarm a Ṭanja! 
S yiri inu d azirar 
Dewleɣ daym sɛukkuzeɣ, 
Xef teɣɣarct am uwessar 
Arezfeɣ d ɣarm s tsila, 
Uyureɣ daym s leḥfa 
Iwḍeɣ d ɣarm sfarnineɣ, 
Ṣṣuṛfeɣ daym s umeṭṭa. 

Udfeɣ d cem s uɛeffar 
Am uyis ittirar, 
Nderfeɣ deg iẓuṭṭan nnem 
Mxumbreɣ zeg ufus ar uḍar… 
Tessudmed ayi s wancucen 
Am usudem n ufiɣar, 
Tesnumed ayi aṣqar 
Xef uxeyyeq nnem imeɣɣar, 
Xef waẓri nnem iwessar. 
Xef tudart inu ittheggar. 

Teslemded ayi anuffar 
Zi nnewwac nnem imeɣɣer, 
Zi telɣeɣ nnem isweḍḍar 
Deg wudem nnem ixezzar. 
Tessecned ayi axeyyeq, 
Zeg wul nnem iteyyar. 

Ɣar yimal inu itrakkʷar. 
Deg waduf inu iteddar. 
01-1998

INNI ITWAFESYEN 

Ru akidi a asinu! 
Xef yinni itwafesyen 
Am wefsay n wedfel, 
Xef idurar issummaren 
Nsessen1 d am waman, 
Aked tsellyiwin d iɣezran 
Ɣelyen sadu icalen, 
Di tmurt iffuden 
Dewlen d tiẓaɣarin2, 
Am tmenna d yiwalen 
Uzɣen asen iẓewran, 
S tzawa d icemmuḍen. 

Ru akidi a asinu! 
Ru akidi imeṭṭawen 
Ad ten zzaysen sessweɣ, 
Ataɣ ad leqḥen 
Ad ɣemyen d iɣemmuyen, 
Di tagant n iẓeryawen 
Ad sfufyen s nnewwac, 
Imlel am ideflawen 
Ad xafsen teyyar tafuct, 
S wudem isfarninen 

1 Hwan d 
2 Asget n tẓaɣart: limart 

Ad tazzel xef tayyut, 
Izedɣen deg wulawen 
Ad nnureẓment tiṭṭawin, 
N yedbaren d yejḍiḍen 
Ad tedwel tudart, 
D tayri ɣar wulawen. 
01-1999 

IMNAYEN1

Deg wammas n yexxamen 
Lulen d yemnayen,  
Ḍḍuqẓen izidanen 
Sennej i iɣrimen, 
Nceqḍen yeysan 
Deg yegran izegzawen. 
Sliwelwent temɣarin 
Deg wezqaq d yebriden, 
Wtint deg wallunen 
Ssentant deg wuraren, 
Iwyent id izlan 
Icnan xef yemnayen, 
I tent ɣa iḥḍan imal 
Zeg yelfan d wamẓiwen. 

Ad mɣaren d inezbayen2 
Dusen3 am wayraden, 
Ad sɣuyyen di tagant 
Ad arjijen ibaɣusen, 
Ad rewlen yelfan 
Ad ffarfaren isiwanen, 
Ad kken imnayen 

1 Inni innayen xef iysan 
2 Imjahden 
3 Jehden 

Xef yeysan temḥizwaren, 
Ad ksin bandu n tlelli 
Itfafaren s iṣemmiḍen, 
Ad t ssilyen ɣar ujenna 
Am yetri ireqqen, 
War t tiwḍen ifassen 
N midden war issinen, 
Aɣref1 n yemnayen, 
Id ijjin imezruyen. 
01-1999

1 Aydud 

ARHAJ 

S uɣembub n laxart 
Itwamsen s tmedji, 
Isɣumbar s tallest 
Ilsa ilem n weydi. 

Immulleɣ am ukecca 
Zi arrimet immutti, 
Yuli d zeg imeḍlan 
Issunsuy am yensi. 
Igga afriwen iḍwa 
Ɣar ujenna yuli, 
Iḥarc ɣar imezdaɣ 
D tagant d umessuci. 
Yars d am lburqi 
Iḍḍuqqeẓ ifruri, 
Imsebḍa ccyaḍ nnes 
Xef twwura d lekwaẓi. 
D arhaj war kids ucin 
Imezdaɣ i issnuri, 
Imezdaɣ n Arif 
Itwaredjen s umenɣi. 
Ihrec wenni imɣaren 
Immut wi illan d asimi, 
Twaliɣ tafsut tuzeɣ 
Tekkar days tmessi. 

Israwent tseklutin 
Deg yiyar d tiẓgi1, 
Tedwel tudart tezhem 
Di tmurt war tessɣemmi. 
Maca ɛemmars tracca 
Ma teffar imendi, 
Tidet waxxa teffar 
Tiwecca ad teṣṣenḍi. 
03-1999 

1 Tagant 

AẒRI N TIṬṬAWIN NNEM 

Teɛdu tmeddit inu 
Necc xafm arezzuɣ, 
Jar tefray n yeswingimen inu 
Xseɣ ad ssiwleɣ, 
Aked uɛerbub n waẓri nnem 
Ssiwleɣ, ssiwleɣ, ssiwleɣ… 
Maca, awal war ɣari yuẓi. 

Wciɣ awal ad msagareɣ 
Aked waẓri n tiṭṭawin nnem, 
D llɣa icnan zeg wawal nnem. 
Tawlaft1 nnem d ṭṭya n tziri 
Isrufan i wudem inu, 
Aswaḍ nnem d assam 
Iceḥḍen di tmuɣli inu, 
Awal nnem d tamment 
Iẓẓuyt umeẓẓuɣ inu, 
Amsafaḍ akidm d laxart 
Ibbyen2 iman inu.  

Xseɣ maṛṛa min texsed, 
Zehmeɣ maṛṛa min tzehmed, 

1 Tteswart 
2 Iqessen 

Aqqam dewleɣ d ini1 
Zeg yiniten n waẓri nnem. 
Ɣarm ad teḍwed 
Zi taẓyuḍi n tirja inu! 
Qqim akidi am yeṣfeḍ 
Ḥuma ad aymeɣ iman inu, 
Zi tala n lebhut nnem 
Mli necc d aɣarrabu, 
Ili zedɣeɣ deg waman nnem 
Ad smuneɣ maṛṛa tayri, 
Am tfust n newwac 
D tarezzift ɣar wul nnem, 
Waxxa mala laxart 
Teṭṭef amsagar akidm! 

1 Couleur 



tUnVILt N tfinav 

TUNƔILT N TFINAƔ

ⵉⴽⵔⵓⴼⵏ ⵙ ⵜⵣⴰⵡⴰ ⵏ ⵓⵏⵣⵡⵉ ⴷ 

ⵜⵣⴰⵡⴰ ⵏ ⵡⴰⵍⵍⵉ. 

ⴰⵅⵎⵉ ⵜ ⴳⴳⵯⵉⵖ ⵙ ⵜⵏⵖⴷⴰ ⵏ ⵓⵛⴰⵍ 

ⵉⵙⵏⵖⴷⵏⵜ ⵜⵛⴹⵢⵉⵏ ⵏ ⵢⵉⵢⵙⴰⵏ ⵏ 

ⵢⵎⵊⴰⵀⴷⵏ ⵉⵔⵡⵢⵏ ⴰⴽⴷ  ⵉⴷⴰⵎⵎⵏ ⵏⵙⵏ. 

ⴰⵅⵎⵉ ⵜ ⵉⴷ ⴽⵙⵖ ⴷ ⵜⵉⵏⵡⵡⴰⵛⵉⵏ 

ⵉⵛⵡⵡⴰⵔⵏ ⵣⵉ ⵜⵃⵡⵉⵛⵉⵏ ⴷ 

ⵜⴷⴽⴽⵯⴰⵏⵉⵏ ⵏ ⵢⵖⵣⴰⵔ ⵏ ⵓⵍⵉⵍⵉ. 

ⵙⵎⵓⵏⵖ ⵜⵏⵜ ⴰⵎ ⵜⴼⵓⵙⵜ, 

ⵙⵙⴰⵔⵙⵖ ⵜⵜ ⴰⵎ ⵢⵉⵛⵜ ⵏ ⵜⵔⵣⵣⵉⴼⵜ 

ⵖⴰⵔ ⵜⵡⵡⴰⵔⵜ ⵏ ⵡⵓⵍ ⵏ ⵜⵏⵏⵉ ⵉⵜⵜⵅⵙ 

ⵡⵓⵍ ⵉⵏⵓ. 

ⵄⵓⵎⴰⵔ ⵍⵎⴻⴷⴷⴰⵎ 
07-05-2014 

ⵥⵕⵉⵖ ⵜⵉⵔⵊⴰ ⵉⵏⴽ 

ⵜⵚⵚⵓⵕⴼⴷ ⵜⴰⵏⴱⴷⴰⵜ, 
ⵜⴰⵔⵡⵔⴷ ⴰⵙ ⵉ ⵡⵚⵇⴰⵔ. 
ⵉⵔⴰ ⵢⵏⵏⴰ ⴰⴷ ⵛⴽ ⵉⵏⵖ, 
ⴰⴷ ⵛⴽ ⵢⴰⵔⵔ ⴷ ⵉⵖⵖⴷ ⵏ ⵛⵛⵏⵛⴰⵔ. 
ⵜⵎⵛⵏⵛⵔⴷ ⴰⴽⵉⴷⵙ, 
ⵜⴳⴳⵉⴷ ⴰⴽⵉⴷⵙ ⵜⵉⵣⵎⵎⴰⵔ. 
ⵜⵛⵓⵇⵇⴷ ⵖⴰⵔ ⵣⴷⴰⵜ, 
ⵏⵜⵜⴰ ⵉⵇⵇⵉⵎ ⴰⵔ ⴷⴼⴼⴰⵔ. 
ⵜⴰⵔⵏⵉⴷ ⴰⵏⴻⴱⴷⵓ, 
ⵣⵉ ⵉⵔⴰⵃ ⵉⵡⴹⴹⴰⵔ. 
ⵎⴰ ⵉⵖⵣⴰⵔ ⵏ ⵓⵍⵉⵍⵉ, 
ⵙ ⵉⵙⴼⵔⴰ ⵉⵏⵡⵡⴰⵔ. 
ⵜⵉⵔⵊⴰ ⵉⵏⴽ ⴷ ⴰⵎⵓⵏⵉ,  
ⴷ ⴰⵡⴰⵔⴷⵉ ⵙ ⵓⵏⵄⴳⴰⵔ. 
ⵜⴰⵎⴳⴳⴰⵔⴷⵓⵜ ⵉⵏⴽ, 
ⵜⵙⵏⴰⵏⵏⴷ ⵜⵜ ⵙ ⵉⵙⵓⴼⴰⵔ. 
ⵡⵏ ⵜⵜ  ⵖⴰ ⵉⵛⵛⵏ ⴰⴷ ⵉⴳⴳⵏⴼⴰ. 
ⵍⵀⵔⴰⴽ ⵓⵔ ⵢⵇⵇⵉⵎ ⴰⴷ ⴰⵙ ⵉⵏⵏⵓⵇⴰⵔ. 
ⵄⵎⵎⴰⵔⵙ ⵓⵔ ⵉⵜⴳⴳⵯⴷ, 
ⵣⵉ ⵜⵉⵇⵇⵙⵜ ⵏ ⵓⴼⵉⵖⴰⵔ. 
ⴰⵔⴰⵃ ⴰ ⵢⵜⵔⵉ, ⴰⵔⴰⵃ! 
ⵔⵉⵙⵙⵇ ⴳⵉ ⵜⴰⵍⵍⵙⵜ ⵎⴰⵔⴰ ⵜⵚⵚⴰⵕ. 
ⵙⵅⵙⵉ ⵜⵉⵎⵙⵙⵉ, 
ⴷⴳ ⵡⵓⵍ ⵎⵔⵎⴰ ⵜⴽⴽⴰⵔ. 
ⴰⵙⵏⵜⵉ ⵉⵏⴽ ⴷ ⴰⵚⵓⵕⵉⴼ, 

ⵉⵙⵙⵉⵖⵏ ⴷⴳ ⵉⴳⴰⵔ. 
ⵉⵍⵙ ⵉⵏⴽ ⴷ ⵉⵙⵓⴼⴰⵔ, 
ⵉⴳⴳⴰⵔⵏ ⵅⴼ ⵉⴷⵓⵔⴰⵔ. 
ⵜⵓⴷⴰⵔⵜ ⵉⵏⴽ ⴷ ⴰⵎⵣⵔⵓⵢ, 
ⵅⴼ ⵜⵡⴰⵔⵏⵉⵡⵉⵏ ⵉⵙⴷⴷⴰⵔ. 
ⵍⴰⵅⴰⵔⵜ ⵎⴰⵔⴰ ⵜⵡⵢⵉ ⵛ, 
ⵍⵎⵏⴰⵃⵜ ⵉⵏⴽ ⴰⴷ ⵜⴷⴷⴰⵔ. 

 ⴰⵙⴼⵔⵓ ⴰ ⵢⵓⵔⴰ ⵜ ⵡⵣⵍⴰⵡⵉ ⵄⴱⴷⵍⵍⴰⵀ ⵍⵎⵏⵛⵓⵔⵉ ⴷⴳ 
ⵡⴰⵎⵎⵓⴷ ⵏⵏⵙ ⵉⵎⵟⵟⴰⵡⵏ ⵏ ⵜⴰⵎⵊⴰ ⵉⴷ ⵉⴼⴼⵖⵏ ⴷⴳ ⵓⵙⴳⴳⵯⴰⵙ ⵏ 
2006. ⵜⴰⵇⵙⵙⵉⵙⵜ ⵥⵕⵉⵖ ⵜⵉⵔⵊⴰ ⵉⵏⴽ, ⴰⵙⴱⵜⵔ 79, 
ⵉⵡⴰⵔⴷⴰ ⴰⵢⵉ ⵜⵜ, ⵜⵇⴰⴷⵉⵖ ⵜ ⵙ ⵡⴰⵟⵟⴰⵙ.  
 ⵡⴰⵎⵉ ⵢⵓⵔⴰ ⵜⴰⵇⵙⵙⵉⵙⵜ ⴰ, ⵓⵏⴳⴰⵍ ⵉⵏⵓ ⴰⵏⴻⴱⴷⵓ, ⴷ ⵡⴰⵎⵎⵓⴷ 
ⵉⵏⵓ ⵉⵖⵣⴰⵔ ⵏ ⵓⵍⵉⵍⵉ, ⵜⵓⵖⴰ ⵜⵏ ⵄⴰⴷ ⴷ ⵜⵉⵔⵊⴰ, ⵏⵉⵖ ⴷ ⴰⵙⵉⵜⵎ 
ⴷⴳ ⵡⵓⵍ ⵉⵏⵓ ⵉⵏⴷⴷⵓ ⵉⵔⴷⴷⵓ ⴰⴽⴷ ⵜⵉⵢⵢⵉⵜⴰ ⵏⵏⵙ. ⵎⴰⵛⴰ, ⵔⵅⵅⵓ 
ⵓⵏⴳⴰⵍ ⵉⴼⴼⵖ ⴷ ⴷⴳ ⵓⵙⴳⴳⵯⴰⵙ ⵏ 2014, ⵎⴰⵛⴰ ⴰⵎⵎⵓⴷ ⵏ 
ⵓⵙⴼⵔⵓ ⵀⴰⵇⵇⴰ ⵜ ⵊⴰⵔ ⵉⴼⴰⵙⵙⵏ ⵏⵡⵎ.  
 ⵜⵉⵔⵊⴰ ⵉⵏⵓ ⴷ ⵓⵙⵉⵜⵎ ⵉⵏⵓ ⵉⵡⴹⵖ ⴰⴷ ⵜⵏ ⵙⵙⵉⵍⵉⵖ ⵙ ⵜⵉⴷⵜ 
ⵙ ⵜⵡⵉⵣⴰ ⵏ ⵉⵎⴷⴷⵓⴽⴰⵍ ⵉⵏⵓ, ⴷ ⵉⵙⵍⵎⴰⴷⵏ ⵏⵏⵖ ⵉⵎⵇⵇⵔⴰⵏⴻⵏ ⴷⵉ 
ⵜⵎⵙⵎⵓⵏⵜ ⵏ ⴰⵢⵜ ⵙⵄⵉⴷ ⵉ ⵢⴷⵍⵙ ⴷ ⵜⵢⵓⵎⵉ, ⵣⵣⴰⵢⵙⵏ: 
ⵄⴱⴷⵍⵎⵓⵟⵟⴰⵍⵉⴱ ⵣⵉⵣⴰⵡⵉ ⴷ ⵄⴱⴷⵍⵄⴰⵣⵉⵣ ⵄⴷⴷⴰ. 

ⵜⴰⵏⵎⵎⵉⵔⵜ 

ⵄⵓⵎⴰⵔ ⵍⵎⴻⴷⴷⴰⵎ 

ⵜⴰⵣⵡⵓⵔⵜ 1 

 ⵉⵏⵛⵓⵛⵛⵔ ⵡⵓⵍ ⵉⵏⵓ, ⵏⵅⵙⵙⵏ ⵢⵉⵎⴰⵏ ⵉⵏⵓ, ⵡⴰⵎⵉ ⵅⴰⴼⵉ 
ⵉⵙⵙⴰⵔⵙ ⵓⵎⴰⵔⵉⵔ1 ⴰⵃⵓⴷⵔⵉ ⵜⴰⵎⴰⵙⵙⴰⵢⵜ2 ⵏ ⵜⵣⵡⴰⵔⵓⵜ ⵏ 
ⵡⴰⵎⵎⵓⴷ ⴰ3 ⵊⴰⵔ ⵉⴼⴰⵙⵙⵏ ⵏⵏⵖ ⵉⵖⵣⴰⵔ ⵏ ⵓⵍⵉⵍⵉ. ⵎⴰⵢⵎⵎⵉ ⴰⵢⴰ 
ⵎⴰⵕⵕⴰ? 
 ⵉⵙⴽⵜⵢ ⴰⵢⵉ ⴷ ⴷⴳ ⵡⵓⵙⵙⴰⵏ ⵏ ⵜⵉⵖⵔⵉ ⵡⴰⵎⵉ ⵜⵓⵖⴰ ⵉⵙⵎⵓⵏ 
ⴰⵏⵖ ⵓⵖⵔⴱⴰⵣ ⴽⵓ ⵉⵊⵊⵏ ⵎⴰⵏⵜ ⵜⵉⵖⵎⵎⴰⵔⵜ ⵉ ⵜⵓⵖⴰ ⵉⴼⴼⴰⵔⵏ; ⵎⴰⵛⴰ 
ⴷ ⵜⵉⵏⵏⵉ ⴷ ⵜⵉⵎⵉⵜⴰⵔ ⵜⵉⵎⵣⵡⵓⵔⴰ ⵉ ⵜⵓⵖⴰ ⵉⵙⴽⴰⵏⴻⵏ ⵜⴰⵣⴷⴰⵢⵜ4 
ⵏ ⵓⵎⴰⵔⵉⵔ ⴰⴽⴷ ⵉⵎⵓⵏⴰⵙ ⴷ ⵜⴰⵔⵥⴰⴳⵜ ⵏ ⵜⵓⴷⴰⵔⵜ ⵉⵥⵉⴹⵏ. 
 ⴷ ⵡⴰ ⴷ ⴰⵎⴰⵔⵉⵔ ⵏ ⴰⵢⵜ ⵙⵄⵉⴷ ⵉⵍⵓⵍⵏ ⴰⵙⵙ ⵏ 05-05-
1970 ⴷⴳ ⵉⵖⵣⴰⵔ ⵏ ⵓⵍⵉⵍⵉ ; ⵜⴰⵖⵔⵎⵜ ⵏ ⵏⵏⴰⴹⵓⵕ. ⴰⵖⵣⴰⵔ ⴰ ⵉ 
ⵉⵣⵣⵓⵍⵍⵏ ⴰⴷ ⵢⵉⵍⵉ ⴷ ⴰⴷⵓⴼ ⵏ ⵡⴷⵍⵉⵙ ⵉⵏⵙ, ⴰⴷ ⵉⵙⴻⵙⵙⵓ ⵓⵍⴰⵡⵏ 
ⵏ ⵢⵉⴳⵏ ⵏ ⵜⵙⴽⵍⴰ ⵜⴰⵎⴰⵣⵉⵖⵜ ⵙ ⵓⵎⴰⵜⴰ. 
 ⵓⵎⴰⵜⵏⵖ ⵏⵓⵎⵉⴷ ⵉⵙⵔⵓⵙⴰ ⴰⵛ ⴰⴷⵍⵉⵙ ⴰ ⵊⴰⵔ ⵉⴼⴰⵙⵙⵏ ⵉⵏⴽ 
ⵓⵎⴰ ⵉⵎⵖⵔⵉ5; ⵎⴰ ⴰⴷ ⵜⴰⵔⵎⴷ ⵣⵉ ⵜⵎⴷⴷⵓⵔⵜ ⴰ ⵉⵎⵣⴰⵔⴰⵣⵏ6. 
 ⴷⴳ ⵓⵎⵎⵓⴷⴷⵓ7 ⵏⵏⵙ ⵣⴳ ⵓⵢⴼⵉⵔ ⵖⴰⵔ ⵓⵢⴼⵉⵔ8 ⵏ ⵉⵙⴼⵔⴰ, 
ⵉⴽⴽⵙ ⴰⵣⵓⵖⵎⵜ ⴷ ⵎⵣⵔⵉ ⵉⵍⵍⴰ ⵖⴰⵔⵙ ⵡⴰⵎⵉ ⵉⴷⵡⵍ ⵖⴰⵔ 
ⵜⴰⵏⵙⴰ ⵎⴰⵏⵉ ⵉⵥⵕⴰ ⵜⴼⴰⵡⵜ ⵉⵙⵙⵓⴷⵎ ⵛⴰⵍ ⵏ ⵜⵎⵓⵔⵜ ⵉⵏⵙ 

1 ⵡⵏⵏⵉ ⵉⵜⵎⵓⴷⵏ ⵉⵣⵍⴰⵏ 
2 Résponsabilié 
3 ⴰⴷⵍⵉⵙ ⵏ ⵢⵣⵍⴰⵏ (recuel) 
4  Relation 
5  Lecteur 
6 Commune 
7 voyage 
8 ⴰⵣⴳⵏ ⵏ ⵢⵣⵍⵉ (Vers) 

ⵉⵜⵡⴰⵜⵜⵓⵏ; ⵜⴰⵎⵓⵔⵜ ⵓⵎⵉ ⴳⴳⵓⴷⵉⵏ1 ⵉⴳⵎⵉⵔⵏ, ⴼⵙⵢⵏ ⵅⴼ ⵉⴹⵏⵏⴰⴹ 
ⴷ ⵜⵉⵡⵛⵛⴰ ⴰⵎⴽ ⴷ ⵉⵙⴽⵏ2 ⵜⴰⴽⴰⵢⵜ3 ⵉⵏⵙ ⵙ ⵓⵔⵓⴱⵉ ⴷ ⵓⵅⵢⵢⵇ 
ⵅⴼ ⴱⵟⵟⵓ ⵏ ⵓⵎⴰⵣⵉⵖ ⴷ ⵜⵍⴻⵍⵍⵉ ⴷ ⵓⵎⵣⵔⵓⵢ ⴷ ⵢⴷⵍⵙ ⴷ 
ⵜⵉⵎⵎⵓⵣⵖⴰ ⴷ ⵜⵉⵎⴰⵣⵉⵖⵉⵏ, ⴷ ⵓⵣⴷⴷⵓⵢ4 ⵉⵏⵙ ⴰⴽⴷ ⵢⵍⵍⵉⵙ ⵏ 
ⵜⵎⵓⵔⵜ, ⴰⵎⴽ ⴷ ⵉⵣⵟⵟⴰ5 ⴳⵉ ⵜⵉⵔⴰ ⵉⵏⵙ ⵜⴰⵡⵍⴰⴼⵜ ⵏ ⵡⵣⵡⴰⴳ 
ⴷ ⵓⵏⵊⵍⵉ ⵖⴰⵔ ⴱⴰⵕⵕⴰ, ⵡⵏⵏⵉ ⵉⵙⵙⵓⴼⵓⵖⵏ ⴰⵜⵔⵔⴰⵙ ⵅⴼ ⵡⵄⴱⴰⵏ 
ⵉⵏⵙ, ⵎⴰⵏⴰⵢⴰ ⵉⵜⵉⵊⵊⴰ ⵜ ⴰⴷ ⵉⴳⴳⵯⴷ ⵣⴳ ⵢⵉⵎⴰⵍ ⴰⴱⵔⴽⴰⵏ. 
 ⵎⴰⵛⴰ ⵉⴷⴳⴳⵯⵍ ⴷ ⵖⴰⵔ ⵓⵙⵖⵏⵙ ⴷ ⵜⵉⴽⵍⵉ ⵙ ⵡⴰⴷⴷⵓⴷ 
ⵉⵛⵡⵡⴰⵔⵏ, ⵉⵇⵇⴰⵔ ⴷ ⵜⵉⵏⴰ ⴷ ⵜⵉⴱⵔⵉⴷⵉⵏ ⵉ ⵉⵣⵎⵔⵏ ⴰⴷ 
ⵙⵙⵓⴼⵖⵏⵜ ⴰⵢⴷⵓⴷ ⴰⵎⴰⵣⵉⵖ ⵣⴳ ⵓⵙⵜⵜⵓⵔ6 ⴷ ⵜⴰⵍⵍⵙⵜ ⵉ ⴷⵉ 
ⵉⵜⵜⵉⴷⵉⵔ. 
 ⴷⴳ ⵓⵏⴳⴳⴰⵔ ⵏⵜⵜⴰⴼ ⴰⵎⴰⵔⵉⵔ ⵏⵏⵖ ⵉⵜⵉⴷⴰⵔ ⴷ ⵜⴰⵔⴳⴰⵣⵜ ⵏ ⵛⴰ 
ⵏ ⵢⵡⴷⴰⵏ ⵢⵉⴼⵏ7, ⵢⵉⵏ ⵉⵥⵥⵉⴹⵔⵏ8 ⵙⴰⴷⵓ ⵏ ⵡⵙⴼⴰⵔ ⴷ ⴰⵔⵀⴰⵊ 
ⵉ ⵉⵙⵙⴰⵖⵏ ⵜⴰⵎⵜⵜⴰⵏⵜ9 ⵉⵙⵙⵓⴼⵓⴷ ⵉⵜⵜ ⵉ ⴽⵓ ⵉⵊⵊⵏ ⵉⵔⵣⵣⵓⵏ ⴰⴷ 
ⵉⵙⵙⵉⴽⵔⵉ10, ⴰⴷ ⵉⵇⵇⴰⵙ ⴰⵣⵡⵓ11 ⵉⵎⵎⵓⵕⴹⵚⵏ ⴷⴳ ⵓⵊⵏⵏⴰ ⵏ 
ⴰⵔⵉⴼ ⵉⵄⵉⵣⵣⵏ. 

ⴰⵢⵢⵓⵣ ⵉ ⵓⵎⴰⵜⵏⵖ ⵏⵓⵎⵉⴷ… ⵜⵉⴽⵍⵉ ⵜⴰⵣⴳⵔⴰⵔⵜ. 

1 ⴽⵜⴰⵔⵏ  
2 ⵉⵙⵛⵏ. 
3 ⵎⵉⵏ ⵣⵉ ⵏⵜⴰⵛⴰ 
4 ⵜⵉⵖⵓⵏⵉ (Relation) 
5 Tisser 
6 ⵉⴼⵔⵉ 
7 ⵃⵙⵏ 
8 ⵉⵚⴱⴰⵔⵏ 
9 ⵍⴰⵅⴰⵔⵜ 
10 Respirer 
11 ⴰⵔⵉⵃ 

ⴰⵏⵙⵙⵉⵙ ⵉⵏⴽ ⴰⴷ ⵢⴰⵖ ⴰⴷ ⵉⵙⵙⵉⵖ. 
ⵏⴼⴰⵔⴰⵔⵖ, ⵎⴰⵛⴰ ⵉⵙⵓⵍ ⵓⵎⵓⵜⵜⵍ… 

ⵢⵓⵔⴰ ⵜⵜ: ⵄⴱⴷⵏⵏⴰⵊⵉⵎ ⵍⵎⵓⵔⴰⴱⵉⵟ ⴳⵉ ⵟⴰⵏⵊⴰ. 
ⴰⵙⵙ: 23-02-2001 

ⵉⵜⵜⵎⵙⴰⵙⴰⵏ ⴰⴽⴷ 10-02-2951. 

ⵜⴰⵣⵡⵓⵔⵜ 2 

 ⵉⵜⵛⵅⵎⵉ ⵏⵇⵇⴰⵔ ⵇⴰ ⵜⴰⵎⴰⵣⵉⵖⵜ ⵣⵉ ⵉⵔⴰ ⵜⵉⵙⵙⵔⴰⵡ, ⵜⵔⴰⵃ 
ⴰⴷ ⵜⵇⵇⵓⵔ, ⴰⴷ ⵜⴰⵣⵖ, ⵓⴽⴰ ⴽⴽⴰⵔⵏ ⴷ ⴰⵢⵜⴱⴰⴱ ⵉⵏⵙ, ⴰⴷ ⴷⴰⴳⵙ 
ⴷ ⴰⵔⵔⵏ ⴱⵓⵃⴱⵔ. ⴰⴷ ⴰⵙ ⴷ ⴰⴳⵎⵏ ⴰⵎⴰⵏ ⵣⵉ ⵜⵉⵙⵉ ⵏ ⵜⵎⵓⵔⵜ ⵏ 
ⵢⵓⵣⵖⵏ. ⵓⵔ ⵍⵍⵉ ⵏⵇⵇⴰⵔ ⵉⵜ ⴷ ⴰⵛⵟⵟⵉⵃ, ⵏⵉⵖ ⴷ ⴰⵅⴰⵕⵕⵉⵇ, 
ⵎⴰⵛⴰ, ⵏⵇⵇⴰⵔ ⵉⵜ ⵙ ⵉⵛⵜ ⵏ ⵜⵉⴷⵜ ⵜⵉⵣⴷⵉⴳ ⴰⵎ ⵡⴰⵎⴰⵏ ⵏ ⵜⴰⵍⴰ.  
 ⵜⴰⵎⴰⵣⵉⵖⵜ ⴷⴳ ⵉⵙⴳⴳⵓⵙⴰ ⴰ ⵉⵎⴳⴳⵓⵔⴰ ⵜⴻⵜⵡⴰⴽⵙⵉ ⴳⵉ 
ⵜⵓⵔⵓⵜⵉⵏ ⵏ ⴰⵢⵜⴱⴰⴱ ⵉⵏⵙ. ⵎⴽⵓⵍ ⵉⵊⵊⵏ ⵎⵓⴽ ⵜⵜ ⵉⵥⴰⵕ. ⵎⵓⴽ 
ⵖⴰⵔⵙ ⵉⵜⵅⵣⵣⴰⵔ. ⵎⵓⴽ ⵜⵜ ⵉⴹⴰⵔⵔⵏ ⵊⴰⵔ ⵏ ⵡⴰⵏⵖⵉⵡⵏ ⵉⵏⵙ. ⵎⵓⴽ 
ⴷⴰⴳⵙ ⵉⵜⴰⴼ ⵜⵉⵥⵉⴹ ⵏⵉⵖ ⵜⴰⵥⵢⵓⴹⵉ ⵏ ⵜ ⵉⵜⵉⵊⵊⴰⵏ ⴰⴷ ⵢⴰⵔⵏⵉ ⴰⴷ 
ⵅⴰⴼⵙ ⵢⴰⵔⵣⵓ ⴳⵉ ⵎⴽⵓⵍ ⵜⵉⵖⵎⵎⴰⵔⵜ. 
 ⵄⵓⵎⴰⵔ ⵍⵎⴻⴷⴷⴰⵎ ⴷ ⵉⵊⵊ ⵏ ⵓⵜⴰⵔⵔⴰⵙ ⵣⵉ ⵢⵉⵏⴰ. ⵏⵜⵜⴰ ⴷ 
ⴰⵣⵔⴰⵢⵡⵉ1 ⴷ ⵓⵏⴳⴰⵍⵉ2. ⵉⵜⴳⴳ ⵜⵉⵣⵎⵎⴰⵔ ⴷ ⵜⵉⵎⵇⵇⵔⴰⵏⵉⵏ ⴷⴳ 
ⵉⴳⴰⵔ ⵏ ⵜⵓⵙⵙⵏⴰ ⵜⴰⵎⴰⵣⵉⵖⵜ. ⵉⴽⵜⵙⵉ ⵎⴰⵏⴰⵢⴰ ⴳⵉ ⵍⴰⵍⵍⴰⵖ ⵏ ⵡⵓⵍ 
ⵉⵏⵙ, ⵎⵉⵏⵣⵉ ⵏⵜⵜⴰ ⵉⵡⵡⴹ ⴰⴷ ⵉⵙⵙⵏ ⵇⴰ ⵜⵉⵔⵎⵛⵜ ⵉⵏⵙ, ⴷ ⵏⵜⵜⴰⵜ 
ⵉⴳ ⵉⵍⵍⴰⵏ ⴷ ⴰⵖⵎⵎⵓⵙ ⵏ ⵢⵅⵙⴰⵏ ⵉⵏⵙ. 
 ⴰⵣⵔⴰⵢⵡⵉ ⴷⴳ ⵓⴷⵍⵉⵙ ⵉⵏⵙ ⵉⵖⵣⴰⵔ ⵏ ⵓⵍⵉⵍⵉ , ⵉⵥⵥⴳ ⴷ 
ⵜⴰⵡⵏⴳⵉⵎⵜ ⵉⵏⵙ ⵣⵉ ⵜⵎⴰⵥⵥⴰⴳⵜ3 ⵏ ⵜⵎⴰⵣⵉⵖⵜ ⴷ ⵍⴰⵍⵍⴰⵖ ⵏ 
ⵉⵥⵡⵔⴰⵏ, ⵎⴰⵏⵉⵙ ⵜⵖⵎⵉⵢ. ⵉⴳⴳⴰ ⵜⵉⵣⵎⵎⴰⵔ ⴰⴷ ⵉⵙⵙⵉⵡⵍ ⵅⴼ 
ⵡⴰⵟⵟⴰⵚ ⵏ ⵜⵎⵙⵍⴰⵢⵉⵏ ⵉⵇⵇⵏⴻⵏ ⵖⴰⵔ ⵓⵎⵣⵔⵓⵢ ⵏ ⵜⵎⴰⵣⵖⴰ, ⴱⵍⴰ 
ⵎⴰ ⴰⴷ ⵉⵜⵜⵓ ⴰⴷ ⵉⵙⵙⵉⵡⵍ ⵛⵡⴰⵢ ⵅⴼ ⴰⵕⵕⵉⴹⴰ ⴷ ⵓⵄⵔⴰⵇ. 

1 ⴰⵣⵔⴰⵢⵡⵉ ⵏⵉⵖ ⵉⵣⵔⴰⵢⵡⵉ: ⴰⵡⴰⵍ ⴰ ⵉⵇⵇⴰⵔⵚ ⴷ ⵣⵉ ⵉⵣⵔⵉ: ⵡⵏ ⵉⵜⵎⵓⴷⵏ 
ⵉⵣⵔⴰⵏ: ⴰⵣⵔⴰⵡⵉ, ⵎⴰⵛⴰ, ⴷⴷⵓⴽⵜⵓⵔ ⵎⵓⵃⵎⵎⴷ ⵙⵔⵡⴰⵍ ⵉⵇⵇⴰⵔ ⴱⵍⵍⵉ 
ⵉⵣⵔⴰⵢⵡⵉ ⵏⵉⵖ ⴰⵣⵔⴰⵢⵡⵉ ⵉⵍⵍⴰⵏ ⵏⵉⵛⴰⵏ. 
2 ⵡⵏⵏⵉ ⵉⵜⴰⵔⵉⵏ ⵓⵏⴳⴰⵍ . 
3 ⵜⵉⵏⵖⵉ ⵏⵉⵖ ⵜⴰⵏⵖⴰ. 

ⵜⴰⵍⵖⴰ1 ⵏ ⵉⵙⴼⵔⴰ 
 ⵎⴰⵍⴰ ⵏⵅⵎⵎⴻⵎ ⵛⵡⴰⵢ ⵊⴰⵔ ⵏ ⵜⴼⵔⵉⵡⵉⵏ ⴷⵉ ⵜⴰⵍⵖⴰ ⵏ ⵉⵙⴼⵔⴰ 
ⴷⵉ ⵉⵖⵣⴰⵔ ⵏ ⵓⵍⵉⵍⵉ, ⵏⵜⵜⴽⴽ ⴳⵉ ⵛⵉ ⵏ ⵉⵙⴼⵔⴰ ⵉⵍⵍⴰⵏ ⴷ 
ⵉⵣⴳⵔⴰⵔⵏ ⴰⵎ « ⴰⵎⵙⴰⵡⴰⵍ ⵏ ⵜⴰⵡⵎⴰⵜ » ⴷⵉ ⵍⵍⴰⵏ 58 ⵏ ⵢⵣⵍⴰⵏ. 
ⵏⵜⴽⴽ ⵄⴰⵡⴷ ⴷⴳ ⵢⵉⵏⵏⵉ ⵉ ⵉⵍⵍⴰⵏ ⴷ ⵉⵇⵓⴹⴰⴹⵏ ⴰⵎ « ⵜⴰⴷⴱⵉⵔⵜ ⵏ 
ⴷⴷⵛⴰⵔ ⵉⵏⵓ » ⴷⵉ ⵍⵍⴰⵏ 18 ⵏ ⵢⵣⵍⴰⵏ, ⴷ ⵎⵉⵏ ⴷ ⵢⵓⵙⵉⵏ ⴷ 
ⴰⵏⴰⵎⵎⴰⵙ ⴰⵎ « ⵜⴰⵍⴰ ⴱⵍⴰ ⴰⵎⴰⵏ », ⴷⵉ ⵍⵍⴰⵏ 34 ⵏ ⵢⵣⵍⴰⵏ . 

ⴰⵅⴰⵕⵕⵚ 
 ⵎⴰⵍⴰ ⵏⴰⵔⵣⵓ ⵊⴰⵔ ⵏ ⵜⴼⵔⵉⵡⵉⵏ ⵏ ⵉⵖⵣⴰⵔ ⵏ ⵓⵍⵉⵍⵉ ⴰⴷ ⵏⵅⵣⴰⵔ 
ⵎⵉⴽⴷ ⵉⵜⵅⴰⵕⵕⴰⵚ ⵓⵣⵔⴰⵢⵡⵉ, ⵎⵉⵏ ⵅⴼ ⴷ ⵉⵜⴰⵡⵉ. ⵓⵔ ⵍⵍⵉ ⴷ 
ⵉⵛⵜⵏ ⵏⵉⵖ ⴷ ⵙⵏⴰⵜ ⵏ ⵜⵎⵙⵍⴰⵢⵉⵏ ⵎⵉⴽⴷ ⵖⴰ ⵏⴽⴽ ⵣⴷⴰⵜⵏⵖ. ⵏⵜⴰⴼ 
ⴰⵣⵔⴰⵢⵡⵉ ⵏⵏⵖ ⵉⵏⴹⴰⵔ ⵜⵉⵟⵟⴰⵡⵉⵏ ⵉⵏⵙ ⵖⴰⵔ ⵓⵎⵣⴳⴰⵔⵓ ⵏ 
ⵓⵎⵣⵔⵓⵢ ⴰⵎⴰⵣⵉⵖ, ⵓⴽⴰ ⵢⵓⵙⵉ ⴷ ⴰⵎⵏⵏⵉ ⵉⵜⵅⴰⵕⵕⴰⵚ, ⴰⵔ ⴰⵎⵉ 
ⴷ ⵉⵡⵡⴹ ⵖⴰⵔ ⵓⵎⴳⴳⴰⵔⵓ. ⵎⴰⵏⴰⵢⴰ ⵏⵜⴰⴼ ⵉⵜ ⴷⴳ ⵓⵙⴼⵔⵓ ⴰ 
« ⴰⵢⴷⵓⴷ ⵉⵜⵡⴰⵜⵜⵓⵏ »: 

ⴰⵎⵣⵔⵓⵢ ⵏ ⵢⵓⴳⵔⵜⵏ  
ⵅⴼ ⵓⵢⵉⵙ ⵉⴱⴷⴷ ⵉⵅⵣⵣⴰⵔ 
ⴰⵎⵣⵔⵓⵢ ⵏ ⵢⵓⴱⴰ ⴷ ⴰⵔⵢⴰⵣ 
ⵙ ⵓⵅⴷⵡⵉ ⴷ ⴰⵣⴳⵔⴰⵔ, 
ⴰⵎⵣⵔⵓⵢ ⵏ ⵄⴱⴷⴽⵔⵉⵎ 
ⴰⵢⵔⴰⴷ ⵏ ⵉⴷⵓⵔⴰⵔ 
ⴰⵎⵣⵔⵓⵢ ⵏ ⵓⵎⴰⵣⵉⵖ 
ⵉⵜⵡⴰⵔⵉⵏ ⵅⴼ ⵜⵚⵓⴹⴰⵔ.  

1 Forme 

 ⵏⵜⴰⴼ ⵄⴰⵡⴷ ⴰⵎⴷⴷⵓⴽⵍ ⵏⵏⵖ ( ⵏⵓⵎⵉⴷ) ⴳⵉ ⵡⴰⵟⵟⴰⵚ ⵏ ⵉⵙⴼⵔⴰ 
ⴷ ⵢⵓⵙⵉⵏ ⴷⴳ ⵓⴷⵍⵉⵙ ⵉⵏⵙ, ⵉⵜⵜⴻⵜⵜⴰⵔ, ⵏⵉⵖ ⵉⵙⵙⵉⵜⵉⵎ ⴰⴷ 
ⵢⵉⵍⵉ ⴷ ⵜⵉⴼⴰⵡⵜ ⴳⵉ ⵜⴰⵍⵍⵙⵜ ⵉⵙⵙⴰⵔⵏ. ⴰⵎⵓⴽ ⵢⴰⵔⵣⵣⵓ ⴰⴷ 
ⵢⵉⵍⵉ ⴷ ⵜⴰⴼⵓⵢⵜ ⴷ ⵉⴳⴳⴰⵔⵏ ⵅⴼ ⵓⵎⵣⵔⵓⵢ ⵉⵏⵙ ⴰⵎⴰⵣⵉⵖ, ⵣⵉ 
ⵉⵔⴰ ⵜⵅⵙⵉⵢ, ⵉⵇⵇⵉⵎ ⵖⵉⵔ ⵓⵙⴳⵏⵓ ⴷ ⴰⴱⴰⵔⴽⴰⵏ ⵉⵜⵜⴰⵡⵉ 
ⵉⵜⵜⴰⵔⵔⴰ ⵅⴼ ⵜⵎⵓⵔⵜ ⵏ ⵜⵎⴰⵣⵖⴰ. ⴰⴷ ⵏⵖⴰⵔ ⵎⵉⵏ ⵖⴰ ⵉⵏⵉ ⴷⴰⵏⵉⵜⵉ 
ⴳⵉ ⵜⵇⵙⵙⵉⵙⵜ « ⴽⵙⵉ ⴰⵢⵉ ⴰ ⴰⵚⵎⵎⵉⴹ! »: 

ⴽⵙⵉ ⴰⵢⵉ  ⴰ ⴰⵚⵎⵎⵉⴹ! 
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ! 
ⴰⵡⵉⵢ ⴰⵢⵉ ⴰⴽⵉⴷⵛ ⴷ ⴰⵙⵙⴰⵎ, 
ⵖⴰⵔ ⵜⵎⴷⴷⵉⵜ ⵙⵉⵖ ⴰⵢⵉ! 
ⵙⵉⵖ ⴰⵢⵉ ⴷ ⵜⵉⴼⴰⵡⵉⵏ, 
ⴷⵉ ⵜⵏⵢⴰⵔⵜ ⵏ ⵜⵍⴻⵍⵍⵉ. 

ⴰⵔ ⵖⴰ ⵉⵏⵉ: 

ⴽⵙⵉ ⴰⵢⵉ ⴰ ⴰⵚⵎⵎⵉⴹ! 
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ! 
ⴰⴷ ⵉⵢⵢⴰⵔⵖ ⴷ ⵜⵉⴼⵓⵢⵉⵏ, 
ⵅⴼ ⵜⵉⴷⵜ ⵎⴰⵔⴰ ⵜⵅⵙⵉ! 

 ⵣⵉ ⵏⵙⵙⵉⵡⵍ ⵛⵡⵉⵜ ⵅⴼ ⵓⵎⵣⵔⵓⵢ ⴰⵎⴰⵣⵉⵖ ⵉⵇⵇⵉⵎⵏ ⴷ 
ⵜⵉⴼⵇⵇⴰⵄⵜ ⴷⴳ ⵡⵓⵍ ⵏ ⵓⵣⵔⴰⵢⵡⵉ, ⵔⵓⵅⴰ ⴰⴷ ⵏⵙⵙⵉⵡⵍ ⵛⵡⵉⵜ 
ⵅⴼ ⵉⵎⵓⵏⴰⵙ ⵏⵏⴹⵏⵉ ⵜ ⵉⵣⴷⵖⵏ: ⵉⵎⵓⵏⴰⵙ ⵏ ⵓⵄⵔⴰⵇ ⴷ ⴰⵕⵕⵉⴹⴰ, ⵏⵉⵖ 
ⵜⴰⵢⵔⵉ. 

 ⵎⴰⵍⴰ ⵏⴳⴳⴰ ⵛⵡⴰⵢ ⵏ ⵜⵣⵎⵎⴰⵔ ⵏⴰⵔⵣⵓ ⴷⴳ ⵉⵙⴼⵔⴰ ⵏ ⵉⵖⵣⴰⵔ 
ⵏ ⵓⵍⵉⵍⵉ, ⵏⵜⵜⴰⴼ ⵏⵉⵖ ⵏⵖⵍⵍⵉⵢ ⵅⴼ ⵓⵣⵔⴰⵢⵡⵉ, ⵎⴰⵛⵉ ⵉⵙⵙⵉⵡⵍ 
ⵖⵉⵔ ⵅⴼ ⵓⵎⵣⵔⵓⵢ ⴰⵎⴰⵣⵉⵖ ⴷ ⵢⵎⵅⵓⵎⴱⴰⵔ ⵉⵏⵙ, ⵓⵅⴰ 
ⵉⵙⵙⵖⴷ. ⵎⴰⵛⴰ ⵏⵜⵜⴰⴼ ⵉⵜ ⵉⵏⴹⵡ ⵖⴰⵔ ⵛⵉ ⵏ ⵜⵎⵙⵍⴰⵢⵉⵏ ⵏⵏⴹⵏⵉ: 
ⴰⵄⵔⴰⵇ ⵏⵜⵜⴰⴼ ⵉⵜ ⵉⵣⴷⵖ ⵙ ⵜⵉⴷⵜ ⴳⵉ ⵍⴰⵍⵍⴰⵖ ⵏ ⵍⵎⴻⴷⴷⴰⵎ 
ⵄⵓⵎⴰⵔ. ⵉⴳⴳⴰ ⴷⴰⴳⵙ ⵉⵔⵓⵜⴰⵔ ⵓⵖⴰⵏ ⴰⵙ ⵅ ⵜⵙⴰ ⴷ ⵜⴰⵕⵓⵜ. 
ⵏⵜⵜⴰⴼ ⵎⴰⵏⴰⵢⴰ ⴳⵉ « ⵜⴰⵎⵓⵔⵜ ⵉⵏⵓ »: 

ⵜⴰⵎⵓⵔⵜ ⵉⵏⵓ ⵎⴰ ⵙ ⵓⵖⵉⵍ, 
ⴰⴽⵉⴷⵎ ⵎⵙⴰⴼⴰⴹⵖ! 
ⴰⴷ ⵟⵟⴼⵖ ⴰⴱⵔⵉⴷ, 
ⵖⴰⵔ ⵓⵔⵓⵎⵉ ⴰⴷ ⴰⵔⴱⵔⵖ. 

 ⵏⵜⵜⴰⴼ ⴷⴳ ⵓⵙⴼⵔⵓ ⴰ, ⴰⵣⵔⴰⵢⵡⵉ ⵉⵙⵙⴰⵡⴰⵍ (ⵅⴼ ⵢⵉⵅⴼ ⵉⵏⵙ 
ⵏⵉⵖ ⵅⴼ ⵛⵉ ⵏ ⵢⵉⵊ ⵏⵏⴹⵏⵉ), ⵡⴰⵅⵅⴰ ⵢⴰⵔⵣⵣⵓ ⴰⴷ ⵉⵄⴰⵔⵇ, ⵏⵉⵖ 
ⴰⴷ ⵉⵜⵍⵄ, ⵎⴰⵛⴰ, ⵉⵜⴳⴰⵎⴰ ⴰⴷ ⵉⵙⵅⴰ ⵣⵉ ⵜⵎⵓⵔⵜ ⵉⵏⵙ, ⵍⴱⴷⴰ 
ⵉⵙⵙⵉⵜⵉⵎ ⴰⴷ ⵖⴰⵔⵙ ⴷ ⵉⴷⵡⵍ: ⵉⵇⵇⴰⵔ ⵎⴰⵏⴰⵢⴰ ⴷⴳ ⵉⵣⵍⴰⵏ ⴰ 
ⵏ ⴷ ⵖⴰ ⵢⴰⵙⵏ: 

ⵜⴰⵎⵓⵔⵜ ⵉⵏⵓ ⵎⵍⵎⵉ, 
ⵉ ⵖⴰⵔⵎ ⴷ ⵖⴰ ⴷⵡⵍⵖ?! 
ⵎⵍⵎⵉ ⴷⴰⵢⵎ ⵖⴰ ⵥⴰⵕⵖ, 
ⵜⵉⵍⴻⵍⵍⵉ ⵜⵣⴷⵖ?! 

 ⴰⵣⵔⴰⵢⵡⵉ ⵓⵔ ⵉⵊⵊⵉ ⵎⵉ ⵅⴼ ⵓⵔ ⵉⵙⵙⵉⵡⵍ ⴷⴳ ⵉⵖⵣⴰⵔ ⵏ 
ⵓⵍⵉⵍⵉ; ⵉⵙⵙⵉⵡⵍ ⵅⴼ ⵜⵓⴷⴰⵔⵜ ⵏ ⵓⵎⴰⵣⵉⵖ, ⵅⴼ ⵓⵎⵣⵔⵓⵢ, ⵅⴼ 
ⵓⵜⵍⴰⵄ. ⵎⴰⵛⴰ, ⵓⵔ ⵉⵜⵜⵓ ⵛⵉ ⴰⴷ ⵉⵙⵙⵉⵡⵍ ⵅⴼ ⵜⴰⵢⵔⵉ ⵜ ⵉⵇⵇⴷⵏ 

ⴷⴳ ⵡⵓⵍ ⵉⵏⵙ, ⵉⵅⴰⵔⴱⵉⵛⵏ ⵏⴷⴼⵏ ⴰⵙ, ⵎⵍⵎⵉⵎⴰ ⵉⵅⵎⵎⴻⵎ, ⵏⵉⵖ 
ⵉⵅⴰⵕⵕⵚ ⴳⵉ ⵎⴰⵏⴰⵢⴰ. ⵉⴽⵙⵉ ⴷ ⵎⴰⵏⴰⵢⴰ ⴰⴽⵉⴷⵙ ⵣⵉ ⵜⵎⵥⵉ, 
ⵏⵛⵏⵉⵏ ⵏⵙⵙⵏ ⴰⵕⵕⵉⴹⴰ ⵏ ⵜⵎⵥⵉ ⵜⵜⵖⵉⵎⴰ ⵍⴱⴷⴰ ⵜⴷⴷⴰⵔ ⴳⵉ 
ⵜⵡⵏⴳⵉⵎⵜ ⵏ ⵓⵜⴰⵔⵔⴰⵙ ⵎⵓⴽ ⵎⴰ ⵉⵍⵍⴰ. ⴰⴷ ⵏⵅⵣⴰⵔ ⵎⵉⵏ ⵖⴰ ⵢⵉⵏⵉ 
ⴷⴳ ⵓⵖⵣⴷⵉⵙ ⴰ: 

ⵜⵙⵙⵉⵊⵊ ⴷ ⵅⴼ ⵡⵓⵍ ⵉⵏⵓ, 
ⴰⵎ ⵍⵄⵡⵉⵏ ⵏ ⵓⵏⴻⴱⴷⵓ. 
ⵓⵛⵉⵖ ⴰⴽⵉⴷⵙ ⴷ ⴰⵚⵎⵎⴰⴹ, 
ⵎⴰⵛⴰ ⵉⴽⴽⴰ ⵉⵄⴷⵓ. 
ⴰⵔ ⵖⴰ ⵢⵉⵏⵉ: 
ⵜⵖⵉⵍ ⴰⵢⵉ ⴷ ⴰⵎⵙⴰⴳⴰⵔ, 
ⴰⴽⵉⴷⵎ ⴰⵎⵣⵡⴰⵔⵓ. 
ⵣⵉⵅⵏⵜⴰ ⴷ ⴰⵎⵙⴰⴼⴰⴹ, 
ⴰⴽⵉⴷⵎ ⴰⵎⴳⴳⴰⵔⵓ. 

 ⵎⴰⵍⴰ ⵏⴰⵔⵣⵓ ⴷⴳ ⵉⵙⴼⵔⴰ ⵏ ⵓⵎⴷⴷⵓⴽⵍ ⵏⵏⵖ, ⵏⵜⵜⴰⴼ ⵉⵜ ⵄⴰⴷ 
ⵢⴰⵔⵏⵏⵓ ⵉⵙⵙⴰⵡⴰⵍ ⵅⴼ ⴰⵕⵕⵉⴹⴰ ⴷⴳ ⵉⵙⴼⵔⴰ ⵏⵏⴹⵏⵉ, ⵎⴰⵛⴰ 
ⵏⵖⵍⵍⵉⵢ ⵅⴰⴼⵙ ⴷⴳ ⵢⵉⵊ ⵏ ⵓⵙⴼⵔⵓ «ⵜⴰⴷⴱⵉⵔⵜ ⵏ ⴷⴷⵛⴰⵔ ⵉⵏⵓ», 
ⵜⴰⵔⵏⵏⵓ ⴰⵙ ⴰⵕⵕⵉⴹⴰ ⴷⴳ ⵓⵙⵏⴷⴼ. ⵎⵉⵏⵣⵉ ⵎⴰⵕⵕⴰ ⵎⵉⵏ ⵉⵔⴰ 
ⵉⵙⵙⵉⵜⵉⵎ, ⵉⴼⴼⵖ ⴰⵙ ⵔⵉⴷ ⴰⵎⵏⵏⵉ: 

ⵜⴰⴷⴱⵉⵔⵜ ⵏ ⴷⴷⵛⴰⵔ ⵉⵏⵓ, 
ⴰ ⵎⵎ ⵡⴰⵥⵕⵉ ⴰⵛⴹⴱⵉ. 
ⵜⵙⵙⵏⴷⴼⴷ ⴰⵢⵉ ⴷⴳ ⵡⵓⵍ ⵉⵏⵓ, 
ⵉⵀⵔⵛⵏ ⵣⵉ ⵜⵎⵥⵉ. 

ⴰⵔ ⵖⴰ ⵉⵏⵉ ⴷⴳ ⵉⵣⵍⴰⵏ ⴰ: 
ⴰⵙⵄⴰ ⵎⵉⵏ ⵜⵓⵖⴰ ⵢⵓⵔⵊⵉⵖ, 
ⵉⴼⴼⵖ ⴰⵢⵉ ⵔⵉⴷ ⴰⵎⵏⵏⵉ. 
ⵜⴰⴷⴱⵉⵔⵜ ⵏ ⴷⴷⵛⴰⵔ ⵉⵏⵓ, 
ⵜⴹⵡⴰ ⵙⵙⵉⵏ ⵡⴰⵔ ⵜⴰⵔⵙⵉ. 

ⵜⵓⵜⵍⴰⵢⵜ 
 ⵣⵉ ⴷ ⵏⴻⵏⵏⴹ ⵅⴼ ⵉⵙⴼⵔⴰ ⴷ ⵢⵓⵙⵉⵏ ⴷⴳ ⵡⴰⵎⵎⵓⴷ ⵏ ⵓⵣⵔⴰⵢⵡⵉ 
ⵏⵏⵖ. ⵏⵥⵔⴰ ⵎⵉ ⵅⴼ ⵉⵙⵙⴰⵡⴰⵍ, ⴷ ⵉⵎⵓⵏⴰⵙ ⵉ ⵜ ⵉⵣⴷⵖⵏ. ⵖⴰⵔⵏⵖ 
ⵎⴰ ⴰⴷ ⵏⵙⵙⵉⵡⵍ ⵄⴰⵡⴷ ⵅⴼ ⵜⵓⵜⵍⴰⵢⵜ ⵎⵉⵏ ⵣⵉ ⵉⵎⵎⵓⴷ ⵉⵙⴼⵔⴰ 
ⴰ. ⵎⴰⵍⴰ ⵏⵅⵣⴰⵔ ⵎⵙⵇⵇⵎ ⵙ ⵎⵉⵏ ⵣⵉ ⵉⵎⵎⵓⴷ ⵓⵣⵔⴰⵢⵡⵉ ⵉⵙⴼⵔⴰ 
ⴷ ⵢⵓⵙⵉⵏ ⴷⵉ ⵉⵖⵣⴰⵔ ⵏ ⵓⵍⵉⵍⵉ, ⴰⴷ ⵏⵎⵙⴰⴳⴰⵔ ⴰⴽⴷ ⵛⵉ ⵏ ⵡⴰⵡⴰⵍⵏ 
ⵉⵔⴰ ⵉⵡⵡⵉ ⵜⵏ ⵡⴰⴹⵓ ⵣⵉ ⵜⵓⵜⵍⴰⵢⵜ ⵜⴰⵎⴰⵣⵉⵖⵜ (ⴰⵎⵣⵔⵓⵢ, 
ⴰⵢⴷⵓⴷ…). ⵏⵜⵜⴰ, ⵉⴳⴳⴰ ⵜⵉⵣⵎⵎⴰⵔ ⴷ ⵜⵉⵎⵇⵇⵔⴰⵏⵉⵏ ⴰⴷ ⵜⵏ ⴷ 
ⵢⴰⵔⵔ ⵖⴰⵔ ⵓⵔⴰⵇ ⵏⵙⵏ. ⴰⵡⴰⵍⵏ ⴰ, ⵉⵔⴰ ⵉⵜⵡⴰⵚⴼⴹⵏ ⵣⵉ ⵜⵡⵏⴳⵉⵎⵜ 
ⵏ ⵡⵢⴷⵓⴷ ⴰⵎⴰⵣⵉⵖ. ⵉⵇⵇⵉⵎ ⵓⵣⵔⴰⵢⵡⵉ ⵏⵏⵖ ⵉⵜⵅⵎⵎⵉⵎ, 
ⵢⴰⵔⵣⵣⵓ, ⵉⴼⴰⵔⵔⵏ ⵣⵉ ⵜⵓⵜⵍⴰⵢⵜ ⵉⵏⵙ ⵎⵉⵏ ⵉⵍⵍⴰⵏ ⵏ ⵎⵉⴷⵏ, ⴰⵎ ⵡⵏ 
ⵉⴼⴰⵔⵔⵏⴻⵏ ⴰⵥⵕⵓ ⵣⵉ ⵜⵣⵢⴰⵡⵜ, ⵃⵓⵎⴰ ⴰⵜⴰⴼ ⴰⴷ ⵜⵇⵇⵉⵎ ⵜⵓⵜⵍⴰⵢⵜ 
ⵜⴰⵎⴰⵣⵉⵖⵜ ⴷ ⵉⵛⵜ ⵏ ⵜⵓⵜⵍⴰⵢⵜ ⵜⵇⵇⵓⵔ.  
 ⵎⴰⵍⴰ ⵏⵓⵙⵉ ⴷ ⴰⴷ ⵏⵅⵎⵎⴻⵎ ⵛⵡⵉⵜ, ⵏⵜⵜⴰⴼ ⵖⴰⵔⵙ ⵉⵛⵜ ⵏ 
ⵜⵙⵖⴰⵔⵜ ⴷ ⵜⴰⵎⵇⵇⵔⴰⵏⵜ ⴳⵉ ⵎⴰⵏⴰⵢⴰ. ⵎⵉⵏⵣⵉ ⴰⵙⴼⵔⵓ ⴷ ⵎⴰⵏⴰⵢⴰ 
ⵜ ⵉⵜⵅⵚⵚⴰⵏ ⴰⴷ ⵉⴳⴳ: ⴰⴷ ⵉⵊⵊ ⵜⵓⵜⵍⴰⵢⵜ ⴰⴷ ⵜⵇⵇⵉⵎ ⵍⴱⴷⴰ 
ⵜⵉⵣⴷⵉⴳ. 
 ⵅⴼ ⵢⵉⵊ ⵏ ⵓⵖⵣⴷⵉⵙ ⵏⵏⴹⵏⵉ, ⵏⵜⴰⴼ ⴰⵣⵔⴰⵢⵡⵉ ⵉⵜⴳⴳ 
ⵜⵉⵣⵎⵎⴰⵔ ⴰⴷ ⵉⵙⵙⵉⴷⴼ ⴷⴳ ⵉⵙⴼⵔⴰ ⵉⵏⵙ ⵛⵉ ⵏ ⵡⴰⵡⴰⵍⵏ, 
ⵅⴰⵢⵍⵉ ⵓⵔ ⵣⵣⴰⴳⵙⵏ ⵉⵟⵟⵉⴹ. ⵎⴰⵛⴰ ⵉⴽⵜⵙⵉ ⵜⵏ, ⵎⵉⵏⵣⵉ ⴰⵇⴰ ⵜⵏ 
ⵄⴰⴷ ⴷⴷⴰⵔⵏ, ⵜⵙⴰⵔⴰⵏ ⵅ ⵜⵎⵓⵔⵜ ⵏ ⵜⵎⴰⵣⵖⴰ. ⵙ ⵓⵎⴷⵢⴰ, ⵏⵜⵜⴰⴼ 

ⵉⵜ ⵉⴽⵜⵙⵉ ⴰⵡⴰⵍ “ⵉⵎⵉ”, ⵉⵜⵉⵊⵊⴰ “ⴰⵇⵎⵎⵓⵎ”. ⵎⴰⵛⴰ, ⵓⵔ ⵍⵍⵉ 
ⴰⵡⴰⵍ “ⴰⵇⵎⵎⵓⵎ” ⵓⵔ ⴷ ⴰⵙ ⴷ ⵢⵓⵙⵉ ⵅⴼ ⵍⵅⴰⴹⴰⵕ, ⵏⵜⵜⴰ ⴷ ⴰⵡⴰⵍ 
“ⵉⵎⵉ” ⵉ ⴷ ⴰⵙ ⴷ ⵢⵓⵙⵉⵏ ⴷⴳ ⵓⴱⵔⵉⴷ ⵏ ⵓⵙⴼⵔⵓ. ⴷ ⵡⵏⵏⵉ ⴷ 
ⴰⵡⴰⵍ ⴷ ⴰⵙ ⴷ ⵉⵎⵎⴰⵔⵙⵏ ⴷⴳ ⵓⵙⵜⵜⴼ ⵏ ⵢⵣⵍⵉ ⵃⵓⵎⴰ ⴰⵜⴰⴼ ⴰⴷ 
ⵢⵉⵍⵉ ⴷ ⵉⵣⵍⵉ. ⵎⴰⵏⴰⵢⴰ ⵢⵓⵙⵉ ⴷ ⴳⵉ ⵜⵇⵙⵙⵉⵙⵜ ⵉⵖⵣⴰⵔ ⵏ 
ⵓⵍⵉⵍⵉ ⵉⵣⵍⵉ ⵡⵉⵙ 12. 
 ⵏⵣⵎⵎⴰⵔ ⴰⴷ ⵏⵉⵏⵉ ⵇⴰ ⵓⵎⴰⵜⵏⵖ ⵍⵎⴻⴷⴷⴰⵎ ⵄⵓⵎⴰⵔ, ⵉⵡⵡⵉ ⴷ 
ⵉⵛⵜ ⵏ ⵜⵓⵜⵍⴰⵢⵜ ⵜⵇⵇⵓⵔ ⴳⵉ  ⵉⵖⵣⴰⵔ ⵏ ⵓⵍⵉⵍⵉ , ⵜⵇⵙⵃ ⵛⵡⴰⵢ 
ⵅⴼ ⵡⵏ ⵓⵔ ⵖⴰⵔ ⵉⵍⵍⵉ ⵓⵔⴰⵜⴰⵔ ⴷⴳ ⵢⵉⴳⴰⵔ ⵏ ⵜⵎⴰⵣⵉⵖⵜ. 
 ⵓⵎⴰⵜⵏⵖ ⴰⵣⵔⴰⵢⵡⵉ, ⵉⴳⴳⴰ ⵉⵊⵊ ⵏ ⵓⵚⵓⵕⵉⴼ ⴷ ⴰⵚⴱⵃⴰⵏ ⴷⴳ 
ⵢⵉⴳⴰⵔ ⵏ ⵜⵓⵙⵙⵏⴰ ⵜⴰⵎⴰⵣⵉⵖⵜ, ⵉⴽⵙⵉ ⴰⵚⴼⴹ ⴷⴳ ⵓⴼⵓⵙ, 
ⵉⴳⴳⵓⵔ, ⵢⴰⵔⵣⵣⵓ ⵅⴼ ⵎⵉⵏ ⴷ ⴰⵙ ⵉⵡⴹⴹⴰⵔⵏ. ⵉⵙⵙⴰⴳⴰⵔ ⵉⵜ ⴷ 
ⵜⵉⵙⵓⴳⴰⵔ. ⵉⵙⵔⵓⵙⴰ ⵜ ⴷ ⴰⵥⵕⵓ ⵏ ⵜⵉⵙⵉ, ⵎⵉ ⵅⴼ ⵖⴰ 
ⵉⵙⵙⵉⵍⵉⵢ ⵏⵉⵖ ⴰⴷ ⵉⵙⵙⵓⵄⵍⴰ ⵜⴰⵎⴰⵣⵉⵖⵜ. 
 ⵉⵖⵣⴰⵔ ⵏ ⵓⵍⵉⵍⵉ, ⴷ ⵉⵛⵜ ⵏ ⵜⵚⵎⵓⴹⵜ ⵏ ⵉⵙⴼⵔⴰ ⴷ ⵉⵜⵡⴰⵔⵏⵓⵏ 
ⵖⴰⵔ ⵜⵙⴷⵍⵉⵙⵜ ⵏ ⵜⵙⴽⵍⴰ ⵜⴰⵎⴰⵣⵉⵖⵜ. ⴷ ⵉⵛⵜ ⵏ ⵜⵙⴽⵍⵓⵜ ⵏ 
ⵡⴰⵡⴰⵍ ⵉ ⵡⵏ ⵢⴰⵔⵣⵣⵓⵏ ⴰⴷ ⵉⵛⵛⵓⵔ ⵜⴰⵡⵏⴳⵉⵎⵜ ⵙ ⵎⵉⵏ ⵉⵇⵇⵏⴻⵏ 
ⵖⴰⵔ ⵜⵙⴽⵍⴰ. ⴰⴷ ⵉⵙⵙⵏ ⵎⵉⵏ ⵉⵔⴰ ⵓⵔ ⵉⵙⵙⵉⵏ. 
 ⵏⵙⵙⵉⵜⵉⵎ ⴰⴷ ⵢⵉⵍⵉ ⵉⵖⵣⴰⵔ ⵏ ⵓⵍⵉⵍⵉ ⴷ ⵉⵛⵜ ⵏ ⵜⵓⵎⵎⵉⵥⵜ ⵏ 
ⵏⵡⵡⴰⵛ ⴷⴳ ⵓⴼⵓⵙ ⵏ ⵓⵎⴰⴹⴰⵍ. 

ⵄⴱⴷⵍⵍⴰⵀ ⵍⵎⵏⵛⵓⵔⵉ 
ⵟⴰⵏⵊⴰ 26-11-2006 

ⴰⵢⴷⵓⴷ ⵉⵜⵡⴰⵜⵜⵓⵏ 

ⵓⵙⵉⵖ ⴷ ⵖⴰⵔⵛ ⴷ ⴰⵚⵎⵎⵉⴹ 
ⵉⵙⵙⴰⵔⵊⵉⵊⵉⵏ ⵉⴷⵓⵔⴰⵔ, 
ⵓⵍⵢⵖ ⴷ ⴰⴽⵉⴷⵛ ⴷ ⴰⵍⴰⵖⵉ 
ⵣⵉ ⵜⵎⵉⵊⵊⴰⵡⵉⵏ ⵏ ⵉⵥⵓⵖⴰⵕ, 
ⵀⵏⵓⵏⵏⵢⵖ ⴷ ⵖⴰⵔⵛ ⴷ ⴰⵎⵟⵟⴰ 
ⵣⵉ ⵜⵉⵟⵟⴰⵡⵉⵏ ⵏ ⵓⵃⵏⵊⴰⵔ, 
ⵣⵍⵖⴻⵖ ⴷ ⵙ ⵉⵛⵜ ⵏ ⵜⴱⵔⴰⵜ 
ⵏ ⵢⵉⵊⵊ ⵏ ⵡⴰⵎⵓⵔ1 ⵉⵎⵖⴰⵔ,  
ⴰⵎⵓⵔ ⵏ ⵢⵣⵎⴰⵡⵏ 
ⴷ ⵜⵖⴰⵢⴷⵉⵏ ⵏ ⵡⵥⵖⴰⵕ. 
ⴰⵎⵣⵔⵓⵢ ⵏⵏⵙ ⴷ ⴰⵣⴳⵔⴰⵔ 
ⴷⵉ ⵜⵎⵓⵔⵜ ⵉⵡⵜⴰ ⴰⵥⵡⴰⵔ. 

ⴰⵎⵣⵔⵓⵢ ⵏ ⵢⵓⴳⵔⵜⵏ 
ⵅⴼ ⵓⵢⵉⵙ ⵉⴱⴷⴷ ⵉⵅⵣⵣⴰⵔ, 
ⵉⴱⴷⴷ ⴷⴳ ⵡⴱⵔⵉⴷ ⵏ ⵓⵃⵡⵡⴰⵙ, 
ⴰⵎ ⵢⵉⵣⵎ ⵉⵥⵀⵀⴰⵔ 
ⴰⵎⵣⵔⵓⵢ ⵏ ⵢⵓⴱⴰ ⴷ ⴰⵔⵢⴰⵣ, 
ⵙ ⵓⵅⴷⵎⵉ ⴷ ⴰⵣⴳⵔⴰⵔ 
ⵉⵙⵓⴳⴳ ⴰⵎ ⵓⵖⵉⵍⴰⵙ, 
ⵅⴼ ⵓⵃⵡⵡⴰⵙ ⴰⵎⵣⵡⴰⵔ 
ⵉⴷ ⵉⵥⵡⴰⵏ ⴰⵎⴰⵏ, 
ⴰⴷ ⵉⵃⵡⵡⵙ ⵜⵉⴱⵃⵃⴰⵔ. 

1 ⴰⵙⵎⵖⴰⵔ ⵏ ⵜⵎⵓⵔⵜ 

ⴰⵎⵣⵔⵓⵢ ⵏ ⵄⴱⴷⴽⵔⵉⵎ 
ⴰⵢⵔⴰⴷ ⵏ ⵉⴷⵓⵔⴰⵔ, 
ⵉⵔⴼⵙⵏ ⴰⵃⵡⵡⴰⵙ 
ⵢⴰⵔⵔ ⵉⵜ ⴷ ⵉⴳⴷⵡⴰⵔ, 
ⵉⵙⵟⴱⴱⴳ ⵉⵜ ⵣⵉ ⵍⴷⵛⵓⵔ 
ⴰⵎ ⵡⵇⵣⵉⵏ ⵉⵎⵎⵓⵣⵣⴰⵔ, 
ⵉⴼⴰⵔⵏ ⵉⵜ ⴰⵎ ⵉⵊⴰⵔⵡⴰⵏ 
ⵉⵎⵎⵓⵕⴹⵚⵏ ⴷⴳ ⵢⵖⵣⴰⵔ. 

ⴰⵎⵣⵔⵓⵢ ⵏ ⵓⵎⴰⵣⵉⵖ 
ⵉⵜⵡⴰⵔⵉⵏ ⵅⴼ ⵜⵚⵓⴹⴰⵕ, 
ⵉⵜⵡⴰⵜⵜⵓ ⴷⵉ ⵜⵖⵎⵎⴰⵔ 
ⵙ ⵓⵙⵉⵏⴼ1 ⴷ ⵡⵙⵏⵓⴼⴼⴰⵔ, 
ⵉⵙⵖⵎⵢ ⴷ ⵜⴰⵎⵛⵛⵉⵏⵜ 
ⵡⴰⵔ ⴽⵉⴷⵙ ⵢⵓⵛⵉ ⵓⵡⵙⵙⴰⵔ, 
ⵉⵇⵇⵉⵎ ⴷ ⵍⵉⵎⴰⵔⵜ ⵉⵜⵡⴰⵜⵜⵓ 
ⵡⴰⵔ ⵜ ⵉⵇⵇⴰⵔ ⵓⵎⵃⴹⴰⵔ. 

ⵓⵙⵉⵖ ⴷ ⵖⴰⵔⵛ ⴷ ⵜⴰⵡⵎⴰⵜ 
ⵙ ⵜⵡⵏⴳⵉⵎⵜ ⵉⵏⵓ ⵜⵢⵢⴰⵔ, 
ⵓⵙⵉⵖ ⴷ ⴰⴷ ⴰⵛ ⵉⵏⵉⵖ: 
- ⴰⵢⴷⵓⴷ ⵏⵏⵖ ⵉⴽⴽⴰⵔ 
ⵉⵣⵣⵔⵣ ⴰⵛⴰⵍ ⵅⴰⴼⵙ ⵉⵜⵡⴰⴳⴳⵏ, 
ⵏⵜⵜⴰ ⴰⵎⵏ ⵉⴷⴷⴰⵔ 
ⵢⵓⵙⴷ ⴰⴷ ⵉⵙⵙⵉⵡⵍ, 

1 ⵎⵉⵏ ⵏⵜⵜⵊⵊⴰ ⵅⴼ ⵜⴰⵎⴰ 

ⵙ ⵢⵉⵍⵙ ⵏⵏⵙ ⴷ ⴰⵣⴳⵔⴰⵔ 
ⴰⴷ ⵢⵉⵏⵉ ⴰⵎⵣⵔⵓⵢ ⵏⵏⵙ, 
ⵣⴳ ⵓⵎⵣⵡⴰⵔ ⴰⵔ ⵓⵎⴳⴳⴰⵔ. 
09-1994

ⵜⴰⵏⵡⵡⴰⵛⵜ ⵉⵙⵙⵔⴰⵡⵏ 

ⵖⵏⵏⵊ ⵅⴼ ⵡⵓⵍⴰⵡⵏ 
ⴰ ⴰⵊⴹⵉⴹ ⵉⵏ ⵉⵟⵟⴰⵡⵏ! 
ⴰⴱⵔⵉⴷ ⵏⵏⵛ ⴷ ⴰⵙⵏⵏⴰⵏ 
ⵖⴰⵔⵛ ⴰⴷ ⴰⵛ ⴱⴱⵢⵏ ⴰⴼⵔⵉⵡⵏ! 
ⵛⴽ ⵍⴱⴷⴰ ⵜⵍⵍⵉⴷ 
ⴷ ⴰⵔⵇⵇⴰⵚ ⵊⴰⵔ ⵡⵓⵍⴰⵡⵏ, 
ⴰⵍⵉⴽ ⴰⵛ ⵉⵣⵍⵉ ⴰ 
ⵓⵔⵉⵖ ⵜ ⵙ ⵉⵎⵟⵟⴰⵡⵏ, 
ⵖⵏⵏⵊ ⵉⵜ ⴷ ⵉⵏⵉⵅⵙⵉⵙⵏ 
ⵉ ⵜⵏⵡⵡⴰⵛⵜ ⵉⵙⵙⵔⴰⵡⵏ, 
ⴳⴳ ⴰⵙ ⵜ ⴷ ⵉⵙⵇⵙⴰⵏ 
ⵅⴼ ⵜⵓⴷⴰⵔⵜ ⵏ ⵉⵢⵣⵣⵉⵎⵏ, 
ⵙⵔⵓⴱⴰ ⵜ ⵙ ⵍⵍⵖⴰ ⵉⵛⵏⴰⵏ 
ⴷ ⵜⵏⵉⵖⵜ ⵏ ⵉⵅⵢⵢⵉⵇⵏ, 
ⴰⵜⴰⵖ ⴰⴷ ⵜⵉⴷⴰⵔ ⵓⵙⵙⴰⵏ 
ⵏ ⵜⵎⵥⵉ ⵉⵛⵡⵡⴰⵔⵏ1, 
ⵉⴹⵡⵉⵏ ⴷⴳ ⵓⵊⵏⵏⴰ 
ⴰⵎ ⵜⴰⵔⵊⴰ ⵢⵉⵥⵉⴹⵏ, 
ⵉⴷⵡⵍⵏ ⴷ ⵜⵉⵃⵓⵊⴰ 
ⵜⵡⴰⵏⵏⴰⵏⵜ ⴷ ⵉⵡⴰⵍⵏ. 

ⵖⵏⵏⵊ ⵅⴼ ⵡⵓⵍⴰⵡⵏ 
ⴰ ⴰⵊⴹⵉⴹ ⵉⵏ ⵉⵟⵟⴰⵡⵏ! 

1 ⵉⵙⴱⵃⵏ 



IƔZAR N ULILI, Omar Lmeddam      ivzar n ulili, oumar lmeddam 

93 

ⴰⴱⵔⵉⴷ ⵏⵏⵛ ⴷ ⴰⵙⵏⵏⴰⵏ 
ⵖⴰⵔⵛ ⴰⴷ ⴰⵛ ⴱⴱⵢⵏ ⴰⴼⵔⵉⵡⵏ! 

ⵉⵏⵉ ⴰⵙ ⵎⵉⵏ ⴷ ⴰⵎ ⵉⵎⵙⴰⵔⵏ 
ⴰ ⵜⴰⵏⵡⵡⴰⵛⵜ ⵉⵙⵙⵔⴰⵡⵏ? 
ⵉⵏⵉ ⴰⵙ ⵎⴰ ⵄⴰⴷ ⵜⴷⴷⴰⵔⴷ 
ⵏⵉⵖ ⵙⴽⵓⵟⵟⴼⵏ ⵛⵎ ⵉⵙⵉⵡⴰⵏⴻⵏ? 
ⵎⴰ ⵜⵜⵓⵏ ⵛⵎ ⵡⴰⵎⴰⵏ? 
ⵡⴰⵔ ⴷ ⴰⵎ ⵙⴻⵙⵙⵡⵏ ⵉⵥⵡⵔⴰⵏ? 
ⴰⵔ ⴰⵎⵉ ⵜⴷⵡⵍⴷ 
ⴰⵎ ⵓⵖⴷⴷⵓⵢ ⵉⵛⵎⴹⵏ, 
ⵖⴰⵔ ⵓⵢⵍⵏ ⵓⵙⵙⴰⵏ ⵉⵏⵓ 
ⵙ ⵉⵎⵓⵔⴰⵔ ⵉⵣⵍⵢⵏ, 
ⵉⵎⵓⵔⴰⵔ ⵏ ⵜⴰⵢⵔⵉ 
ⴷ ⵉⵎⵓⵏⴰⵙ ⴷ ⵢⵙⵡⵉⵏⴳⵉⵎⵏ, 
ⴷ ⵡⵓⵍ ⵉⵏⵓ ⵉⵢⵣⵎⵏ 
ⵍⴱⴷⴰ ⴷ ⵉⵙⵏⴷⵉⴼⵏ, 
ⵅⵎⵉ ⵛⵎ ⵜⵜⵉⴷⴰⵔⵏ 
ⵉⵍⵙⴰⵡⵏ ⵉⵜⵇⵇⵙⵏ. 

ⵖⵏⵏⵊ ⵅⴼ ⵡⵓⵍⴰⵡⵏ 
ⴰ ⴰⵊⴹⵉⴹ ⵉⵏ ⵉⵟⵟⴰⵡⵏ! 
ⴰⴱⵔⵉⴷ ⵏⵏⵛ ⴷ ⴰⵙⵏⵏⴰⵏ 
ⵖⴰⵔⵛ ⴰⴷ ⴰⵛ ⴱⴱⵢⵏ ⴰⴼⵔⵉⵡⵏ! 
ⵉⵏⵉ ⴰⵙ ⴰ ⵜⴰⵏⵡⵡⴰⵛⵜ 
ⵎⴰⵎⵎⵛ ⴷ ⴰⵎ ⴷ ⵓⵙⵉⵏ ⵉⵎⴹⵍⴰⵏ? 
ⵎⴰ ⴷ ⵛⵎ ⵉ ⵉⵅⵙⵏ? 

ⵏⵉⵖ ⴷⵉⵏ ⵡⵉ ⵛⵎ ⵉⵣⵣⵏⵣⵏ? 
ⴰⵔ ⴰⵎⵉ ⴷ ⵜⵡⴹⵉⴷ 
ⴷⴳ ⵡⴱⵔⵉⴷ ⵉ ⵡⵓⵛⵛⴰⵏⴻⵏ. 
ⵢⵓⵥⴰ ⵖⴰⵔⵎ ⵡⵙⴼⴰⵔⵏⴻⵏ 
ⵣⴳ ⵡⵓⴷⵎ ⵏ ⵉⵙⵉⵎⴰⵏ, 
ⵜⴹⴼⴰⵔⴷ ⵜⴰⴹⵚⵉⵡⵉⵏ1 
ⵣⴳ ⵉⵇⵎⵎⵓⵎⵏ ⵏ ⵉⴱⴰⵖⵍⵉⵡⵏ, 
ⵜⵊⵊⵉⴷ ⴰⵢⵉ ⴹⵡⵉⵖ, 
ⴷⴳ ⵓⵊⵏⵏⴰ ⴰⴽⴷ ⵓⵙⵉⵡⴰⵏ 
ⵚⵓⵔⵖ ⴷⵉ ⵜⵎⵓⵔⵜ, 
ⴷⵉ ⵡⴰⵔ ⵜⵏⵏⴹⵏ ⵢⵡⴷⴰⵏ, 
ⵜⴰⵎⵓⵔⵜ ⵏ ⵡⴰⵎⵥⵉⵡⵏ 
ⵉⵙⵙⵓⵏ ⵙ ⵉⵙⵏⵏⴰⵏⴻⵏ. 
09-1994 

1 ⵜⴰⴷⵃⵃⴰⵛⵜ 

ⵎⴰⵎⴰⵙ 

ⵎⴰⵎⴰⵙ, ⴰ ⵜⴰⵖⴷⴷⵓⵜ! 
ⴰ ⵜⴰⵙⴽⴽⵓⵔⵜ ⵉⵡⴹⴹⴰⵔⵏ! 
ⴰⴷⴷⵓⴷ ⵏⵏⵎ ⴷ ⴰⵣⵎⵎⵓⵔ 
ⵉⵡⵜⵉⵏ ⵉⵥⵡⵔⴰⵏ, 
ⴰⵥⵔⵉ ⵏⵏⵎ ⴷ ⴰⵎⵣⵔⵓⵢ 
ⵉⵎⵎⵓⴷⵏ ⵙ ⵉⵎⵏⵖⴰⵏ, 
ⵜⵉⴼⴰⵡⵉⵏ ⵏⵏⵎ ⴷ ⴰⵖⵎⵎⵓⵢ 
ⵉⵙⵙⴰⵔⵖⵏ ⴷⴳ ⵉⵊⵏⵡⴰⵏ1. 

ⵉⵥⵥⵓⵢⵜ ⵉⵛⵎ ⵓⵙⵉⵎⵉ 
ⵉⵎⵎⵅⵙⵏ ⴷⵉ ⵜⵙⵏⵏⴰⴹⵜ2, 
ⵢⵓⵔⵊⴰ ⵛⵎ ⵓⴷⵔⵖⴰⵍ 
ⵉⵙⵙⵔⵓⴼⴰ ⴰⵎ ⴰⵎ ⵜⵉⴼⴰⵡⵜ, 
ⵉⵣⵣⵓⵖⵎⵜ ⵉⵛⵎ ⵡⵎⵥⵉⵡ 
ⵉⵏⴷⵉ ⴰⵎ ⵜⴰⵙⴰⵔⵔⴰⵡⵜ. 

ⵜⵙⵙⴷⵍ ⵅⴰⴼⵎ ⵜⵖⵉⵔⴹⵎⵜ 
ⵜⵣⵍⵉ ⴰⵎ ⵙ ⵡⵅⵎⴰⵔ, 
ⴽⴽⴰⵔⵏⵜ ⵉⴷ ⵜⵃⴰⵕⵢⴰⴹⵉⵏ 
ⵖⴹⵔⵏⵜ ⵉⴷ ⵉⵛⴰⵔⵛⴰⵔ, 
ⵉⴱⴱⴰⵔⵛⵏ ⴷ ⵓⵙⵉⵏⵓ 
ⵉⵏⵙⵙⴻⵙ ⴷ ⵙ ⵉⵏⵓⵥⴰⵕ, 

1 ⴰⵙⴳⵜ ⵏ ⵓⵊⵏⵏⴰ 
2 ⵉⵃⵔⵓⵛⵏ ⵏⵏⵉ ⴷⵉ ⵙⵙⵓⵏⵏⵓⴹⵏ ⴰⵃⴹⵉⴹ 

ⵃⴰⵔⵛⵏ ⴷ ⵡⵓⵛⵛⴰⵏⴻⵏ! 
ⴰⵔⴳⴱⵏ ⴷ ⵅⴼ ⵡⴷⵎⴰⵔ, 
ⴰⵖⵎⵓⵣⵏ ⴰⵎ ⵉⵍⵉⵢⵣⴰⵎ 
ⴰⵛⵛⴰⵔⵏ ⴰⵎ ⵜⵉⵣⵣⴰⵔ, 
ⵄⵔⴼⵏⵜ1 ⵉⴷ ⵖⴰⵔ ⵎⴰⵎⴰⵙ 
ⴰⵎ ⵜⵖⴰⵢⴷⵜ ⵏ ⵡⵥⵖⴰⵕ 
ⵜⵜⵏⴷⵔⴰⴼ ⴷⴳ ⵢⵥⵔⴰ, 
ⵜⵙⵖⵓⵢⵢⵓ ⴷⴳ ⵓⵊⵏⵏⴰ : 
“ⵎⴰⵏⵉ ⵜⵍⵍⵉⴷ ⴰ ⴱⴰⴱⴰ? 
ⵎⴰⵏⵉ ⵜⵍⵍⵉⴷ ⴰ ⵉⵎⵎⴰ? 
ⵎⴰⵏⵉ ⵜⵍⵍⵉⴷ ⴰ ⵓⵎⴰ? 
ⵎⴰⵏⵉ ⵜⵍⵍⵉⴷ ⴰ ⵓⵍⵜⵎⴰ? 
ⵓⵏⵏⴹⵏ ⴰⵢⵉ ⴷ ⵡⵓⵛⵛⴰⵏⴻⵏ! 
ⵙⵡⵉⵄⵡⵉⵄⵏ ⵎⴰⵕⵕⴰ! 
ⴰⵔⵣⵣⵓⵏ ⴰⴷ ⴰⵢⵉ ⵖⴰⵕⵚⵏ 
ⴰⴷ ⴰⵢⵉ ⴰⵢⵍⵏ ⵙ ⵜⵣⵔⴰ, 
ⴰⴷ ⴰⵢⵉ ⴱⴹⴰⵏ ⵊⴰⵔ ⴰⵙⵏ 
ⴰⵎ ⵓⵢⵏⴷⵓⵣ ⵏ ⵜⵎⵖⵔⴰ, 
ⴰⴷ ⵜ ⵛⵛⵏ ⵜⴰⵎⴷⴷⵉⵜ ⴰ 
ⴰⴷ ⵜ ⵛⵛⵏ ⵜⵉⵡⵛⵛⴰ.” 

ⵃⵓⵟⵟⵏ ⴷ ⵅⴰⴼⵙ ⵡⵓⵛⵛⴰⵏⴻⵏ 
ⵓⴼⵉⵏ ⵅⴰⴼⵙ ⵜⴰⵢⵙⴰⵔⵜ, 
ⴳⴳⵉⵏ ⵜⵜ ⴷⵉ ⵜⵅⵅⴰⵎⵜ, 
ⴰⵔⵏⵉⵏ ⵅⴰⴼⵙ ⵜⴰⵙⵖⵓⵎⴱⴰⵔⵜ. 

1 ⵓⵣⵣⵍⵏ 

ⵊⴰⵔ ⵡⵣⵍⴰⵏ ⵜⵜⴼⴰⵔⴼⴰⵔ 
ⵣⵉ ⵜⵖⵎⴰⵔⵜ ⵖⴰⵔ ⵜⵖⵎⴰⵔⵜ, 
ⴰⵎ ⵜⴱⴰⵔⴹⴹⴰⵏⵜ ⴷⵉ ⵜⴼⴷⵓⵍⵜ1 
ⵜⵜⵎⵓⵕⴹⵓⵚ ⵜⵜⵔⴰⵊⴰ ⵜⴰⵎⵏⵏⴰⵡⵜ,2 
ⵓⵍⴰ ⴷ ⵉⵊⵊ ⴰⴷ ⵜⵜ ⵉⵖⴰⵡⵍ 
ⵡⴰⵅⵅⴰ ⵃⴰ ⵙ ⵍⵅⵣⵔⴰⵜ.

1 ⴰⵖⴰⵔⵡⵉⴹ ⵏ ⵜⵀⵏⴷⵉⵢⵜ ⵏⴷⴷⵢⵏ ⵣⵣⴰⵢⵙ ⵉ ⵢⵊⴹⴰⴹ 
2 ⵍⴰⵅⴰⵔⵜ 

ⴱⵟⵟⵓ 

ⴱⵟⵟⵓ ⵏⵏⵎ ⴷ ⴰⵢⵣⵣⵓⵎ 
ⴷⴳ ⵡⵓⵍ ⵉⵏⵓ ⵉⵣⴷⵖ, 
ⴱⵟⵟⵓ ⵏⵏⵎ ⴷ ⴰⵛⵎⵎⵓⴹ 
ⵙ ⵓⵃⴰⴷⵓⵇ ⵏⵏⵙ ⵏⵣⵔⴼⵖ. 
ⵎⴰⵢⵎⵎⵉ ⴷⴰⵢⵉ ⵜⵊⵊⵉⴷ 
ⵅⴼ ⵜⵎⵙⵙⵉ ⵜⵡⴰⴹⴰⵔⵏⵖ? 
ⵎⴰ ⵜⵖⵉⵍ ⴰⵎ ⵡⴰⵔ ⵍⵍⵉⵖ 
ⵙⴰⴷⵓ ⵓⵛⴰⵍ ⵜⵡⴰⵏⴹⵍⵖ? 
ⵜⵊⵊⵉⴷ ⴰⵢⵉ ⵅⴼ ⵜⵎⵓⵔⵜ 
ⴷ ⴰⴳⴷⵡⴰⵔ ⵜⵎⴰⵔⵔⵉⵖⴻⵖ, 
ⵔⵉⴷ ⵉⵏⵓ ⴰⴷ ⵓⵢⵓⵔⵖ 
ⵔⵉⴷ ⵉⵏⵓ ⴰⴷ ⵇⵇⵉⵎⵖ. 

ⴱⵟⵟⵓ ⵏⵏⵎ ⴷ ⴰⵢⵣⵣⵓⵎ 
ⴷⴳ ⵡⵓⵍ ⵉⵏⵓ ⵉⵣⴷⵖ, 
ⵙⵙⵉⵜⵎⵖ ⵛⵎ ⴷ ⵜⵉⴼⴰⵡⵜ 
ⴷⵉ ⵜⴰⵍⵍⵙⵜ ⴰⴷ ⵛⵎ ⵥⴰⵔⵖ, 
ⵜⵔⴰⵊⵉⵖ ⵛⵎ ⴷ ⴰⵔⴱⵓ 
ⴷⵉ ⵜⵚⵎⴹ ⵎⴰⵍⴰ ⴼⴹⵕⵖ, 
ⴰⴷ ⵜⵚⵚⵓⴹⴷ ⴷ ⵍⵄⵡⵉⵏ 
ⴷⴳ ⵓⵏⴻⴱⴷⵓ ⵎⴰⵍⴰ ⵀⵔⵓⵍⵍⵢⵖ1, 
ⴰⴷ ⴰⵢⵉ ⵜⴰⵔⵔ ⴷ ⴰⵡⴰⵍ 
ⴷⴳ ⵡⴱⵔⵉⴷ ⵎⴰⵍⴰ ⵜⵍⵄⵖ, 

1 ⴷⵡⵡⵅⵖ 

ⴰⴷ ⵜⵏⵙⵙⴻⵙⵙ ⴷ ⴰⵎⴰⵏ 
ⴷⵉ ⵜⴰⵍⴰ ⵎⴰⵍⴰ ⵜⵓⵣⵖ. 

ⴱⵟⵟⵓ ⵏⵏⵎ ⴷ ⴰⵢⵣⵣⵓⵎ 
ⴷⴳ ⵡⵓⵍ ⵉⵏⵓ ⵢⵣⴷⵖ, 
ⵡⴰⵅⵅⴰ ⵜⵉⴳⴳⵯⵊ ⴷ ⵅⴰⴼⵉ 
ⵍⴱⴷⴰ ⴰⴷ ⵛⵎ ⴹⴰⴼⴼⴰⵔⵖ, 
ⴰⴷ ⵛⵎ ⴰⵔⵉⵖ ⴷ ⵉⵣⵍⵉ 
ⴷⵉ ⵜⵎⵖⵔⴰ ⴰⴷ ⵛⵎ ⵖⵏⵊⵖ, 
ⴰⴷ ⵛⵎ ⴰⵔⵉⵖ ⵙ ⵜⴼⵉⵏⴰⵖ 
ⴷⴳ ⵡⵥⵔⵓ ⴰⴷ ⵛⵎ ⴰⵔⵛⵎⵖ, 
ⴰⴷ ⵛⵎ ⴳⴳⵖ ⴷ ⵜⴰⵎⵔⵉⵙⵜ 
ⴷⴳ ⵢⵉⵔⵉ ⵉⵏⵓ ⴰⴷ ⵛⵎ ⴰⵢⵍⵖ, 
ⴰⴷ ⵛⵎ ⵥⵥⵓⵖ ⴷ ⴰⵙⴰⴼⴰⵔ1 
ⴷⴳ ⵡⵓⵍ ⵉⵏⵓ ⴰⴷ ⵛⵎ ⵙⵏⵓⴼⴼⴰⵔⵖ. 
01-1995 

1 ⴷⴷⵡⴰ 

ⵜⴰⵍⴰ ⴱⵍⴰ ⴰⵎⴰⵏ! 

ⵏⵛⵛⵉⵏ ⵎⴰⵕⵕⴰ ⵏⴼⴼⵓⴷ 
ⵏⵉⵜⵏⵉ ⴰⵎⴰⵏ ⴷ ⵉⵖⵣⵔⴰⵏ, 
ⵜⵙⵙⵉⵣⵖⵎ ⵜⵏ ⵅⴰⴼⵏⵖ 
ⵣⴳⴳⵯⴰⵎⵉ ⵏⵍⵍⴰ ⴷ ⵉⵙⵉⵎⴰⵏ, 
ⵜⵙⵅⵙⵢⵎ ⵅⴰⴼⵏⵖ ⵜⵉⴼⴰⵡⵜ 
ⵜⵙⵀⵓⵛⵛⵎ ⴷ ⵅⴰⴼⵏⵖ ⵉⵟⴰⵏ, 
ⵛⵛⵉⵏ ⴰⵢⵙⵓⵎ ⵏⵏⵖ, 
ⵎⵎⴰⵔⵎⵛⵏ ⵓⵍⴰ ⴷ ⵉⵅⵙⴰⵏ 
ⵙⵡⵉⵏ ⴰⵎⴰⵏ ⵏⵏⵖ, 
ⵜⵉⵙⴻⵙⵙⵉ ⵏ ⵉⵍⵖⵎⴰⵏ. 

ⵏⵛⵛⵉⵏ ⵎⴰⵕⵕⴰ ⵏⴼⴼⵓⴷ 
ⵏⵉⵜⵏⵉ ⴰⵎⴰⵏ ⴷ ⵉⵖⵣⵔⴰⵏ. 
ⵜⵏⵏⴰⵎ ⴰⵏⵖ: “ⵔⴰⵊⴰⵎ! 
ⴰⴷ ⴼⵙⵢⵏ ⵉⴷⴼⵍⴰⵡⵏ 
ⴰⴷ ⴰⵡⵎ ⵏⵙⴽⴰ1 ⵜⴰⵍⴰ, 
ⴰⴷ ⵜⵛⵛⵓⵔ ⵙ ⵡⴰⵎⴰⵏ 
ⵃⵓⵎⴰ ⴰⴷ ⵜⴽⵙⵎ ⴼⴰⴷ, 
ⴰⴷ ⵜⵙⴻⵙⵙⵡⵎ ⵓⵍⴰ ⴷ ⵉⴳⵔⴰⵏ.” 

ⵏⵛⵛⵉⵏ ⵎⴰⵕⵕⴰ ⵏⴼⴼⵓⴷ 
ⵏⵉⵜⵏⵉ ⴰⵎⴰⵏ ⴷ ⵉⵖⵣⵔⴰⵏ. 
ⵏⵛⵛⵉⵏ ⵏⵊⵊⵉⵡⵏ ⴼⴰⴷ 

1 ⵏⴱⵏⴰ 

ⵜⴰⵍⴰ ⵡⴰⵔ ⴷⴰⵢⵙ ⴱⵓ ⵡⴰⵎⴰⵏ, 
ⵜⴰⵍⴰ ⵏⵏⵉ ⴷⵉⵏ ⵜⵙⴽⴰⵎ1 
ⴷ ⵉⵛⵜ ⵏ ⵜⴰⵍⴰ ⴱⵍⴰ ⴰⵎⴰⵏ, 
ⵜⴰⵍⴰ ⵏⵏⵉ ⴷⵉⵏ ⵜⵙⴽⴰⵎ 
ⵡⴰⵔ ⵜⵍⵍⵉ ⴷ ⴽⵏⵏⵉⵡ ⵜⵜ ⵉⵙⴽⴰⵏ, 
ⵙⴽⴰⵏ ⵜⵜ ⵉⵃⵡⵡⴰⵙⵏ 
ⵥⵥⵓⵖⴰⵔⵏ ⴽⵏⵏⵉⵡ ⵙ ⵉⵙⵖⵡⴰⵏ, 
ⵜⵣⵍⵖⵎ ⵙ ⵜⵓⴷⴰⵔⵜ ⵏⵏⵖ 
ⵏⵜⵡⴰⵢⵙⵉ ⵖⴰⵔ ⵉⵎⴹⵍⴰⵏ, 
ⵜⵊⵊⵉⵎ ⴰⵏⵖ ⵏⴼⴼⵓⴷ 
ⵏⵉⵜⵏⵉ ⴰⵎⴰⵏ ⴷ ⵉⵖⵣⵔⴰⵏ, 
ⵜⴰⵔⵣⵣⵓⵎ ⴰⴷ ⵏⵙⵡ 
ⵣⵉ ⵜⴰⵍⴰ ⴷⵉ ⵡⴰⵔ ⵍⵍⵉⵏ ⵡⴰⵎⴰⵏ. 
02-1995 

1 ⵜⴱⵏⴰⵎ 

ⵉⴼⵍⵉⵍⵍⵙ 

ⵉⴼⵍⵉⵍⵍⵙ ⴰⵢⵓⵊⵉⵍ 
ⴷⵉ ⵜⴰⵍⵍⵙⵜ ⵜⵜⵎⵀⴰⴼⵉⴷ. 
ⵎⴰⵏⵜ ⴰⴱⵔⵉⴷ ⵖⴰ ⵜⴹⴼⴰⵔⴷ? 
ⵎⴰⵏⵜ ⵜⴰⵙⵎⵓⴹⵜ ⵉ ⵜⴽⵙⵉⴷ? 
ⵎⴰ ⵜⴹⵡⵉⴷ ⴷⴳ ⵓⵊⵏⵏⴰ? 
ⵎⴰ ⵅⴼ ⵜⵎⵓⵔⵜ ⵉ ⵜⴰⵔⵙⵉⴷ? 
ⵎⴰ ⴰⴷ ⵜⴷⵡⵍⴷ ⵖⴰⵔ ⴷⴼⴼⵉⵔ? 
ⵎⴰ ⵖⴰⵔ ⵣⵣⴰⵜ ⴰⴷ ⵜⴰⵔⵏⵉⴷ? 
ⵎⴰ ⴰⴷ ⵜⵏⴹⴷ ⵅⴼ ⵓⴼⵓⵙⵉ? 
ⵎⴰ ⵅⴼ ⵓⵥⵍⵎⴰⴹ ⵉ ⵜⴽⴽⵉⴷ? 

ⵉⴼⵍⵉⵍⵍⵙ ⴰⵢⵓⵊⵉⵔ 
ⵎⴰⵏⵜ ⴰⵎⵏⵓⵙ ⵉ ⵜⴽⵙⵉⴷ? 
ⵣⵉ ⵜⵎⵥⵉ ⵛⴽ ⵜⴻⵜⵜⵔⵓⴷ 
ⴷ ⴰⵚⴹⵓ ⵜⵙⵃⵉⵙⵙⵉⴼⴷ, 
ⵜⵡⵜⵉ ⴷ ⴷⵉ ⵜⴰⴼⵔⵉⵡⵉⵏ 
ⴰⴷ ⵜⵍⵎⴷⴻⴷ ⴰⴷ ⵜⴹⵡⴷ, 
ⵜⵚⵓⵔⴷ ⴷⵉ ⵜⵎⴰⴷⴷⵉⵡⵉⵏ 
ⵜⵖⵉⵍ ⴰⵛ ⴰⴷ ⵜⵉⵔⴰⵔⴷ, 
ⵉⵔⴰⵔⵏⵜ ⵣⵣⴰⵢⵛ ⴼⵓⵍⵄⵍⵄ 
ⵊⵊⵉⵏⵜ ⵛⴽ ⵜⵜⵏⵥⴱⴰⵔⴷ. 

ⵍⴰⵢⴰⵙ ⴷⵉ ⵜⵉⵡⵛⵛⴰ 

ⵚⵓⵕⵉⴼ ⵉⴷ ⵖⴰⵔⵎ ⴳⴳⵉⵖ 
ⵉⵔⵛ ⵙ ⵜⴰⵎⴰⵔⴰ, 
ⵉⵜⵡⴰⵥⵥⵓ ⵙ ⵍⵡⵃⵍⴰⵏ 
ⵉⵜⵡⴰⵙⵙⵓ ⵙ ⵓⵎⵟⵟⴰ, 
ⵉⵀⵏⵓⵏⵏⵢ ⴷ ⵣⵉ ⵜⵎⵥⵉ 
ⵜⵡⵙⴰⵔ ⴰⴽⵉⴷⵙ ⵜⵢⵎⴰ, 
ⵉⵜⵡⴰⵥⵥⵢ ⴷ ⵣⵉ ⵜⵓⴷⴰⵔⵜ 
ⵍⴰⵅⴰⵔⵜ ⴰⴽⵉⴷⵙ ⵜⵓⵔⴰ. 

ⴰⴱⵔⵉⴷ ⵉⴷ ⵖⴰⵔⵎ ⵓⵢⵓⵔⵖ 
ⵉⵍⴻⵍⵍⵛ ⵙ ⵓⵇⵜⵎⴰⵔ, 
ⵉⵜⵡⴰⵏⵏⴹ ⴷ ⵜⵉⴽⴱⵉⴱⴰⵜⵉⵏ1 
ⵅⴼ ⵜⴹⵓⴹⵉⵏ ⵏ ⵉⵙⴳⴳⵓⵙⴰ, 
ⵓⵢⵓⵔⵖ ⵜ ⵉⴷ ⵙ ⵢⵉⵊⵊ ⵏ ⵓⴹⴰⵕ 
ⵏⵟⵟⵡⵖ ⵣⵉ ⵙⵙⴰ ⵖⴰⵔ ⴷⴰ, 
ⴷ ⵉⴷⵓⵔⴰⵔ ⵉ ⴰⵔⴱⵓⵖ 
ⵅⴼ ⵡⵄⵔⵓⵔ ⵉⵏⵓ ⵉⵏⵡⴰ. 
ⴷ ⵉⵖⵣⵔⴰⵏ ⵏ ⵉⴼⵉⵖⵔⴰⵏ 
ⵉ ⵖⴰ ⵥⵡⵉⵖ ⴰ ⵉⵎⵎⴰ! 
ⴷ ⵉⵔⵉ ⵉⵏⵓ ⵉⵜⵡⴰⵥⵎⵎⴰⵏ 
ⵜⴻⵜⵡⴰⵏⵏⴹ ⴰⵙ ⵜⵍⴼⵙⴰ, 
ⵎⵍⵎⵉⵎⴰ ⵏⴳⴼⵖ 
ⵉⵍⵉ ⵜⵇⵇⵙ ⴰⵢⵉ ⴷⵉ ⵜⵎⵉⵊⵊⴰ. 

1 ⵜⴰⵖⴰⵏⵉⵎⵜ ⵏ ⵉⴼⵉⵍⴰⵏ 

ⴳⴳⵓⵔⵖ ⴷ ⵖⴰⵔⵎ ⴷⵉ ⵜⴰⵍⵍⵙⵜ 
ⵛⵎ ⴷ ⵉⵜⵔⵉ ⴷⴳ ⵓⵊⵏⵏⴰ, 
ⵜⵉⴼⴰⵡⵜ ⵏⵏⵎ ⴷ ⴰⵙⵉⵜⵎ 
ⵅⴼ ⵡⵓⵍⴰⵡⵏ ⵜⵎⵙⴱⴹⴰ, 
ⵓⵍⴰⵡⵏ ⵉⵇⵏⴹⵏ 
ⵉ ⵅⴼ ⴷ ⵇⵇⵏⴻⵏ ⵜⵉⵡⵡⵓⵔⴰ, 
ⵏⵛⵛ ⵜⵡⴰⵍⵉⵖ ⵛⵎ ⴷ ⴰⵏⵙⵙⵉⵙ 
ⴷ ⴰⵎⴳⴳⴰⵔⵓ ⴷⵉ ⵜⴰⵍⴰ, 
ⵉⴳⴳⵓⵔ ⴷ ⵖⴰⵔⵙ ⵓⵏⴻⴱⴷⵓ 
ⵉⴼⴼⵓⴷ ⵏⵜⵜⴰ ⵍⴱⴷⴰ. 
ⴽⵙⵉⵖ ⴷⴳ ⵓⴹⴰⵕ ⵉⵏⵓ 
ⴰⴷ ⴰⵍⵢⵖ ⵜⵉⴱⵓⴷⴰ, 
ⴷⵉ ⵜⵇⵉⵛⵛⴰⵜ ⵉ ⵜⵍⵍⵉⴷ 
ⴰⴷ ⵛⵎ ⴷ ⴰⵡⴹⵖ ⵜⵉⵡⵛⵛⴰ, 
ⵍⵄⵡⵍⵜ ⵉⵏⵓ ⴷ ⵍⴰⵢⴰⵙ 
ⴰⴷ ⴷⴰⵢⵎ ⵜ ⵥⵥⵓⵖ ⴷ ⵜⵉⴱⵃⵃⴰⵔ, 
ⴰⴷ ⵜ ⵙⴻⵙⵙⵡⵖ ⵙ ⵓⵎⵟⵟⴰ 
ⴰⴷ ⵉⵖⵎⵉ ⴷ ⵜⵉⵣⵎⵎⴰⵔ, 
ⴰⴷ ⵣⵣⴰⵢⵙⵏⵜ ⵏⴽⴽⵙ ⵜⵉⵚⵓⴹⴰⵔ 
ⵉⵖⵎⵢⵏ ⴷⵉ ⵜⴰⵔⵢⴰ 
ⵃⵓⵎⴰ ⴰⴷ ⴰⵣⵣⵍⵏ ⵡⴰⵎⴰⵏ, 
ⴷⴳ ⵉⵥⵡⵔⴰⵏ ⵏ ⵜⵎⵓⵔⴰ 
ⴰⴷ ⴱⴱⵉⵔⵔⵀⵏ1 ⵡⵓⵍⴰⵡⵏ, 
ⵉⵜⵡⴰⵜⵜⵓⵏ ⴷⵉ ⵜⵖⵎⵎⴰⵔ 
ⴰⴷ ⵙⴼⵉⵔⵏⴻⵏ ⵉⵙⵉⵎⴰⵏ, 

1 ⴰⴷ ⴼⴰⵔⵃⵏ 

ⵅⵢⵇⵏ ⵏⵉⵜⵏⵉ, ⵎⴰⵖⴰⵔ!  
ⴰⴷ ⴹⵡⵏ ⵢⵊⴹⵉⴹⵏ, 
ⵅⴼ ⵉⵙⴽⵯⵍⴰ1 ⴷ ⵢⵥⵔⴰ 
ⴰⴷ ⵖⵏⵏⵊⵏ ⵅⴼ ⵜⵍⴻⵍⵍⵉ, 
ⵅⴼ ⵎⵎⵓⵜⵏ ⵉⵎⵣⵡⵓⵔⴰ 
ⴰⴷ ⵉⵚⵚⵓⴹ ⵓⵎⴽⵙⴰ, 
ⵅⴼ ⵓⴱⴰⴷⵓ ⴷⵉ ⵜⵎⵊⴰ 
ⴰⴷ ⵅⴰⴼⵎ ⵢⵉⵏⵉ ⵉⵣⵍⴰⵏ, 
ⵛⵡⵡⴰⵔⵏ ⴰ ⵜⵉⵡⵛⵛⴰ. 
04-1995 

1 ⵍⵛⵊⵓⵔ 

ⵉⵖⵣⴰⵔ ⵏ ⵓⵍⵉⵍⵉ 

ⵉⵏⵉ ⴰⵢⵉ ⵎⵉⵏ ⴷ ⴰⵛ ⵉⵎⵙⴰⵔⵏ 
ⴰ ⵉⵖⵣⴰⵔ ⵏ ⵓⵍⵉⵍⵉ? 
ⵉⵏⵉ ⴰⵢⵉ ⵎⴰ ⵍⵍⵖⵏ ⵛⴽ ⵡⵓⵙⵙⴰⵏ 
ⵙ ⵢⵍⵙⴰⵡⵏ ⵏ ⵜⵎⵙⵙⵉ? 
ⵎⴰ ⵜⵃⵍⵡ ⵉⵛⴽ ⵜⵎⵓⵔⵜ 
ⵙ ⵓⵊⵇⵎⵉⵎ ⵏ ⵓⴼⴰⴷⵉ? 
ⵎⴰ ⵙⵡⵉⵏ ⵛⴽ ⵉⵚⵎⵎⵉⴹⵏ 
ⵏⵉⵖ ⵜⵖⵍⵢⴷ ⵙⴰⴷⵓ ⵢⵊⴷⵉ? 
ⵏⵉⵖ ⵜⵉⵡⴹ ⵉⵛⴽ ⴷ ⵜⵡⵙⴰⵔ 
ⵛⴽ ⵄⴰⴷ ⴷⵉ ⵜⵎⵥⵉ? 
ⵜⵙⵙⵉⵣⵖ ⴰⵛ ⵉⵥⵡⵔⴰⵏ 
ⵜⵣⵣⵍⴼ ⴰⵛ ⵓⵍⴰ ⴷ ⵉⵎⵉ1! 

ⵉⵏⵉ ⴰⵢⵉ ⵎⵉⵏ ⴷ ⴰⵛ ⵉⵎⵙⴰⵔⵏ 
ⴰ ⵉⵖⵣⴰⵔ ⵏ ⵓⵍⵉⵍⵉ? 
ⴰⵎⵏⵓⵙ ⵏⵏⵖ ⵉⵎⵖⴰⵔ 
ⵉⵙⴼⵓⴼⴼⵉ ⴷ ⵙ ⵜⴰⵕⵥⵓⴳⵉ. 
ⵜⵜⵡⴰⵍⵉⵖ ⵜⵎⵥⵉ ⵉⵏⵓ, 
ⵅⴼ ⵓⴱⴷⴷⵓⵔ ⵏⵏⵛ ⵜⴼⵙⵉ 
ⵜⵓⴷⵓⵎ ⵅⴼ ⵡⵓⵍ ⵏⵏⵛ, 
ⴷⵉ ⵍⴰⵍⵍⴰⵖ ⵉ ⵜⵖⵍⵉ 
ⵜⴻⵜⵡⴰⵏⵥⵖ2 ⴰⴽⴷ ⵡⴰⵎⴰⵏ, 

1 ⴰⵇⵎⵎⵓⵎ 
2 ⵜⴻⵜⵜⵡⴰⴱⵅⵅⴰⵔ 

ⵉⵜⵡⴰⵣⵖⵏ ⵣⵉ ⵎⵍⵎⵉ 
ⵙⴽⴼⵏ ⵜⵜ ⵉⵙⴳⴳⵓⵙⴰ, 
ⴰⵙⴳⴳⵯⴰⵙ ⵖⴰⵔ ⵡⵏⵏⴹⵏⵉ. 

ⵉⵏⵉ ⴰⵢⵉ ⵎⵉⵏ ⴷ ⴰⵛ ⵉⵎⵙⴰⵔⵏ. 
ⴰ ⵉⵖⵣⴰⵔ ⵏ ⵓⵍⵉⵍⵉ? 
ⵛⴽ ⵉⵥⵔⵉⵏ ⴰⵎⵣⴷⵓⵖ 
ⵉⵣⵡⴰⵔⵏ ⴷⴰⵢⵛ ⵉⵖⵎⵉ, 
ⵙⵉⵡⵍ ⴰⵢⵉ ⵅⴼ ⵓⵎⴽⵔⴰⵣ1 
ⴷⴰⵢⴽ ⵉⵥⵥⵓⵏ ⵉⵎⵏⴷⵉ, 
ⵙⵉⵡⵍ ⴰⵢⵉ ⵅⴼ ⵓⵎⵣⵔⵓⵢ 
ⵅⴼ ⴰⵔⵣⵣⵓⵖ ⵣⵉ ⵎⵍⵎⵉ, 
ⵙⵉⵡⵍ ⴰⵢⵉ ⵅⴼ ⵢⵎⵊⴰⵀⴷⵏ 
ⵢⵓⵣⵣⵍⵏ ⵅⴼ ⵍⴱⴰⵔⵔⴰⵏⵉ, 
ⵉⵙⵙⵏⴹⵡⵏ ⵉⵔⴰⵡⵏ 
ⴷ ⵉⵣⵍⵍⵉⴼⵏ ⵏ ⵜⴰⵖⵢⵓⵍⵉ. 

ⵉⵏⵉ ⴰⵢⵉ ⵎⵉⵏ ⴷ ⴰⵛ ⵉⵎⵙⴰⵔⵏ 
ⴰ ⵉⵖⵣⴰⵔ ⵏ ⵓⵍⵉⵍⵉ? 
ⵎⴰⵎⵎⵛ ⵖⴰ ⴳⴳⵖ ⴰⴷ ⵛⴽ ⵜⵜⵓⵖ? 
ⵏⵛⵛ ⵢⵎⵉⵖ ⴷⴰⵢⵛ ⴷ ⴰⵙⵉⵎⵉ 
ⵜⵡⴰⵍⵉⵖ ⵛⴽ ⵣⵉ ⵍⴰⴳⴳⵯⴰⵊ, 
ⵜⵉⴳⴳⵯⵊⴷ ⵍⴱⴷⴰ ⵅⴰⴼⵉ 
ⵎⴰⵛⴰ ⵏⵛⵛ ⵜⵅⵙⵖ ⵛⴽ, 
ⵥⵕⵉⵖ ⴷⴰⵢⵛ ⵜⵉⵍⴻⵍⵍⵉ 

1 ⴰⴼⵍⵍⴰⵃ 

ⴰⵇⵇⴰⵛ ⴰⵣⵓⵍ ⵉⵏⵓ, 
ⵓⵔⵉⵖ ⵜ ⴷ ⵉⵊⵊ ⵏ ⵢⵣⵍⵉ 
ⵙⵙⵎⵖ ⵏⵏⵙ ⴷ ⵉⴷⴰⵎⵎⵏ 
ⵜⵉⵔⴰ ⵏⵏⵙ ⴷ ⵜⴰⵢⵔⵉ. 
05-1995 



IƔZAR N ULILI, Omar Lmeddam      ivzar n ulili, oumar lmeddam 

109 

ⴰⵎⵙⴰⵡⴰⵍ ⵏ ⵜⴰⵡⵎⴰⵜ 

ⵙⵙⵉⵊⵊⵖ ⵅⴰⴼⵙ ⵣⴳ ⵡⴼⵔⴰⵢ 
ⴰⵔⵊⵉⵊⵏ ⴰⵢⵉ ⵉⴹⴰⵔⵏ, 
ⵏⵏⵉⵖ ⴰⵙ: « - ⴰ ⵜⴰⵏⵡⵡⴰⵛⵜ  
ⵉⴼⴰⵔⵢⵏ ⵙ ⴱⵓⵢⵛⵓⴽⴹⴰⵏ! 
ⵉⵇⵇⵉⵎⵏ ⴷ ⵉⵍⴰⵖⴰⵏ 
ⴷⵉ ⵜⵎⵉⵊⵊⴰⵡⵉⵏ ⵏ ⵉⵔⴰⵊⴰⵏ! 
ⵓⵙⵉⵖ ⴷ ⴰⴷ ⴰⵎ ⵛⵜⵛⵉⵖ 
ⵣⵉ ⵡⵉ ⴷ ⴰⵏⵖ ⵉⴱⴹⴰⵏ, 
ⵓⵙⵙⴰⵏ ⵉⵏⵓ ⵜⵎⵓⵔⵓⴷⵏ 
ⴰⵎ ⵓⵎⵓⵔⴷ ⵏ ⵉⵛⴼⵔⴰⵡⵏ, 
ⵜⵓⴷⴰⵔⵜ ⵉⵏⵓ ⵜⵛⵎⴹ 
ⵜⴷⵡⵍ ⴷ ⵉⵙⴼⴹⴰⵡⵏ, 
ⴰⵍⵉⴽ ⴰⵎ ⵓⵍ ⵉⵏⵓ 
ⵙⵓⴼⵖ ⵣⵣⴰⵢⵙ ⵍⵖⴱⵏ!» 

ⵜⵏⵏⴰ ⴰⵢⵉ: « - ⴰ ⵓⵎⴰ! 
ⵓⵙⵙⴰⵏ ⵉⵏⵓ ⴼⵙⵢⵏ 
ⵖⵍⵢⵏ ⴷ ⵉⵏⵉⵅⵙⵉⵙⵏ, 
ⴷⵉ ⵜⵎⵓⵔⵜ ⵏ ⵉⵏⵓⵔⵉⵢⵏ 
ⵜⵓⴷⴰⵔⵜ ⵉⵏⵓ ⵜⴰⵕⵥⴳ, 
ⵜⵉⵔⵉⴷ1 ⵙ ⵉⵎⵟⵟⴰⵡⵏ 
ⵙⵎⵔⵛⵏ ⴰⵢⵉ ⵙ ⵓⵖⵉⵍ 
ⵙ ⵉⵎⵓⵕⴹⴰⵚ ⴷ ⵡⴰⵎⵥⵉⵡⵏ, 

1 ⵜⴻⵜⵜⵡⴰⵙⵉⵔⴷ 

ⵖⴰⵕⵚⵏ ⵅⴰⴼⵉ ⴰⵇⴰⴼⵟⴰⵏ 
ⵙⵙⵉⵕⴹⵏ ⴰⵢⵉ ⴱⵉⵍⵓⵏ, 
ⵡⵜⵉⵏ ⵅⴰⴼⵉ ⴰⴼⵔⴰⵢ 
ⵙ ⵜⵣⴳⴳⵯⴰⵔⵜ ⴷ ⵉⵙⵏⵏⴰⵏⴻⵏ.» 

ⵏⵏⵉⵖ ⴰⵙ: « - ⴰ ⵜⴰⵏⵡⵡⴰⵛⵜ! 
ⴰⵎⵏⵓⵙ ⵏⵏⵖ ⴷ ⵉⵡⵣⵡⵉⵣⵏ 
ⵜⴰⵎⵥⴰ ⴷ ⴰⵏⵖ ⵉⴼⴼⵥⵏ, 
ⵜⴰⵔⵔⴰ ⴰⵏⵖ ⴷ ⵉⴼⵜⵡⵉⵣⵏ 
ⵛⵎ ⵜⵙⵙⴷⵍ ⵅⴰⴼⵎ ⵜⴰⵍⵍⵙⵜ, 
ⵏⵛⵛ ⴽⵙⵉⵏ ⴰⵢⵉ ⵉⵚⵎⵎⵉⴹⵏ, 
ⴰⵔⵔⵉⵏ ⴰⵢⵉ ⵖⴰⵔ ⴷⴼⴼⴰⵔ 
ⵖⴰⵔ ⵜⵓⴷⴰⵔⵜ ⵏ ⵉⵙⵎⵖⴰⵏ, 
ⵙⵙⵉⴳⴳⵯⵊⵏ ⵛⵎ ⵅⴰⴼⵉ 
ⵙ ⵉⴷⴰⵎⵎⵏ ⴷ ⵉⵎⵏⵖⴰⵏ.»  

ⵜⵏⵏⴰ ⴰⵢⵉ: « - ⴰ ⵓⵎⴰ! 
ⵥⵉⴹⵔ1 ⵉ ⵍⵎⵃⴰⵢⵏ! 
ⵡⴰⵔ ⵇⵟⵟⵄ ⴱⵓ ⵍⴰⵢⴰⵙ, 
ⵣⴳ ⵡⵓⵙⵙⴰⵏ ⴷ ⵖⴰ ⵢⴰⵙⵏ 
ⵜⴰⴼⵓⵛⵜ ⵏⵏⵖ ⵅⴰ ⴰⴷ ⵜⴰⵍⵉ, 
ⴷⴳ ⵓⵊⵏⵏⴰ ⵉⵣⴷⵉⴳⵏ 
ⵜⵉⴷⵜ ⵏⵏⵖ ⵅⴰ ⴰⴷ ⵜⵙⵙⵉⵊⵊ, 
ⵣⵉ ⵜⵎⵓⵔⵜ ⴷ ⵉⵖⵎⵎⵓⵢⵏ 
ⵅⴰ ⴰⴷ ⴷⵡⵍⵖ ⵖⴰⵔ ⵢⵎⵎⴰ, 

1 ⵚⴱⴰⵔ 

ⵖⴰⵔ ⵜⵎⴱⵉⵔⵜ1 ⵉⵏⵓ ⵉⵛⵡⵡⴰⵔⵏ 
ⴰⴷ ⵎⵓⴷⵖ ⵉⵣⵔⵎⴰⵏ 
ⴷⵉ ⵜⵎⵓⵔⵜ ⵉⵏⵓ ⵉⵛⵏⴰⵏ.» 

ⵏⵏⵉⵖ ⴰⵙ: « - ⴰ ⵜⴰⵏⵡⵡⴰⵛⵜ! 
ⵉⵥⵥⵓⵢⵜⵏ ⵡⵓⵍⴰⵡⵏ! 
ⴰⵇⵇⴰ ⵛⵎ ⴷⵉ ⵜⵡⵏⴳⵉⵎⵜ ⵉⵏⵓ 
ⴰⵎ ⵉⴷⴰⵎⵎⵏ ⴷⴳ ⵉⵥⵡⵔⴰⵏ, 
ⵉⵙⵎ ⵏⵏⵎ ⴰⴷ ⵜ ⴰⵔⵉⵖ 
ⴷⵉ ⵜⵏⵢⴰⵔⵜ ⵏ ⵉⵙⵉⵎⴰⵏ, 
ⴰⴷ ⵜ ⴰⵔⵛⵎⵖ ⴷ ⵉⵣⵍⵉ 
ⴷⵉ ⵜⵎⵊⵉⵡⵉⵏ2 ⵏ ⵉⵏⵉⵍⵜⴰⵏ, 
ⵡⴰⵔ ⵜ ⵉⵜⴻⵜⵜⵓ ⵓⵎⵇⵇⵔⴰⵏ  
ⵡⴰⵔ ⵜ ⵉⵜⴻⵜⵜⵓ ⵓⵎⵥⵥⵢⴰⵏ.» 
06-1995 

1 ⵟⵟⴰⵚⵉⵍⴰ 
2 ⴰⵙⴳⵜ ⵏ ⵜⴰⵎⵊⴰ 

ⴰⵎⵙⴰⴳⴰⵔ ⴰⵎⵣⵡⴰⵔⵓ 

ⵜⵙⵙⵉⵊⵊ ⴷ ⵅⴼ ⵡⵓⵍ ⵉⵏⵓ 
ⴰⵎ ⵍⵄⵡⵉⵏ ⵏ ⵓⵏⴻⴱⴷⵓ, 
ⵓⵛⵉⵖ ⴰⴽⵉⴷⵙ ⴷ ⴰⵚⵎⵎⴰⴹ 
ⵎⴰⵛⴰ ⵉⴽⴽⴰ ⵉⵄⴷⵓ, 
ⵜⵖⵉⵍ ⴰⵢⵉ ⴷ ⴰⵎⵙⴰⴳⴰⵔ 
ⴰⴽⵉⴷⵎ ⴰⵎⵣⵡⴰⵔⵓ, 
ⵣⵉⵅⵏⵜⴰ ⴷ ⴰⵎⵙⴰⴼⴰⴹ 
ⴰⴽⵉⴷⵎ ⴰⵎⴳⴳⴰⵔⵓ. 
ⵎⴰ ⵡⴰⵔ ⴷ ⴰⵢⵉ ⵜⵥⵔⵉⴷ? 
ⵎⴰ ⵜⵖⵉⵍ ⴰⵎ ⵏⵛⵛ ⴷ ⴰⵥⵔⵓ? 
ⵜⴽⴽⵉⴷ ⴷⴰⵢⵉ ⵜⵄⴷⵓⴷ 
ⴰⵎ ⵓⵙⵏⵏⴰⵏ ⵏ ⵡⵓⵥⵥⵓ,  
ⵡⴰⵔ ⴷⴰⵢⵉ ⵜⵏⵏⵉⴷ! ⵡⴰⵔ ⴷ ⴰⵎ ⵏⵏⵉⵖ! 
ⵜⵃⵃⴰⵔⵡⵛⴷ ⵓⵍ ⵉⵏⵓ, 
ⵎⵍⵉ ⵖⴰ ⴷⴰⵢⵉ ⴷ ⵜⵅⵣⴰⵔⴷ 
ⵉⵍⵉ ⵉⴱⴱⵉⵔⵔⵀ ⵡⵓⵍ ⵉⵏⵓ, 
ⵎⴰⵛⴰ ⵛⵎ ⵜⴹⵡⵉⴷ 
ⵜⵡⴹⴹⴰⵔⴷ ⴷⴳ ⵓⵙⵉⵏⵓ. 
ⵜⵊⵊⵉⴷ ⴰⵢⵉ ⵓⵢⵍⵖ 
ⵖⴰⵔ ⵉⵙⵖⵡⴰⵏ ⴷⴳ ⵡⴰⵏⵓ, 
ⴰⴷ ⴹⵡⵖ ⵡⴰⵔ ⵣⵎⵎⴰⵔⵖ 
ⴷⴳ ⵓⵚⵎⵎⵉⴹ ⴷⴰⵢⵉ ⵉⵙⵏⴷⴷⵓ, 
ⵉⵜⵜⴰⵡⵉ ⴷⴰⵢⵉ ⵉⵜⵜⴰⵔⵔⴰ 
ⴰⵎⵛⵏⴰⵡ ⵉⵊⵊ ⵏ ⵡⵚⴹⵓ. 
07-1995 

ⵜⴰⵎⵓⵔⵜ ⵉⵏⵓ 

ⵜⴰⵎⵓⵔⵜ ⵉⵏⵓ ⴷ ⵜⴰⴱⵃⵉⵔⵜ 
ⵡⴰⵔ ⴷ ⴰⵢⵉ ⵜⵡⵛⵉⴷ ⴰⴷ ⵛⵛⵖ, 
ⵜⴰⵎⵓⵔⵜ ⵉⵏⵓ ⴷ ⵜⴰⵍⴰ 
ⵡⴰⵔ ⴷ ⴰⵢⵉ ⵜⵡⵛⵉⴷ ⴰⴷ ⵙⵡⵖ, 

ⵜⴰⵎⵓⵔⵜ ⵉⵏⵓ ⴷ ⵜⵉⵔⵊⴰ. 
ⵎⵛⵃⴰⵍ ⴷⴰⵢⵎ ⵓⵔⵊⵉⵖ? 
ⵡⴰⵔ ⴷⴰⵢⵎ ⴰⵔⵔⵉⵖ ⵎⵣⵔⵉ 
ⵡⴰⵅⵅⴰ ⴷⴰⵢⵎ ⵉ ⴳⵎⵉⵖ, 
ⵉⵡⵢⵖ ⴷⴰⵢⵎ ⴰⵔⵔⵉⵖ 
ⵅⴼ ⵉⴷⵓⵔⴰⵔ ⵏⵏⵎ ⵙⵙⴰⵔⵉⵖ, 
ⵅⵢⵢⵇⵖ ⴷⴰⵢⵎ ⴱⴱⵉⵔⵀⵖ 
ⵔⵓⵖ ⴷⴰⵢⵎ ⴹⵚⵉⵖ. 

ⵜⴰⵎⵓⵔⵜ ⵉⵏⵓ ⵎⴰ ⵙ ⵓⵖⵉⵍ 
ⴰⴽⵉⴷⵎ ⵎⵙⴰⴼⴰⴹⵖ, 
ⴰⴷ ⵟⵟⴼⵖ ⴰⴱⵔⵉⴷ 
ⵖⴰⵔ ⵓⵔⵓⵎⵉ ⴰⴷ ⴰⵔⴱⵔⵖ, 
ⴰⴷ ⴰⵔⵣⵓⵖ ⵅⴼ ⵡⵖⵔⵓⵎ 
ⴷ ⴱⵓⵀⵢⵢⵓⴼ ⴰⴷ ⵜ ⵟⴰⵡⴳⵖ1 
ⴰⴷ ⵥⵡⵉⵖ ⵉⵍⵍ2, 
ⴰⵎ ⵡⵊⴹⵉⴹ ⴰⴷ ⴹⵡⵖ 

1 ⴰⴷ ⵅⴰⴼⵙ ⴰⵣⵣⵍⵖ 
2 ⵍⴱⵃⴰⵔ 

ⴰⴷ ⵙⵡⵖ ⵣⴳ ⵉⵖⵣⵔⴰⵏ, 
ⵅⴼ ⵡⴷⴼⵍ ⴰⴷ ⵟⵟⵚⵖ 
ⴰⴷ ⵙⵙⵓⵎⵜⵖ ⵉⵎⵓⵏⴰⵙ, 
ⵙ ⵓⵜⴰⵎⴰⵔ ⴰⴷ ⴷⵍⵖ. 

ⵜⴰⵎⵓⵔⵜ ⵉⵏⵓ ⵎⵍⵎⵉ 
ⵖⴰⵔⵎ ⴷ ⵖⴰ ⴷⵡⵍⵖ? 
ⵎⵍⵎⵉ ⴷⴰⵢⵎ ⵖⴰ ⵥⴰⵕⵖ 
ⵜⵉⵍⴻⵍⵍⵉ ⵜⵣⴷⵖ? 
10-1995 

ⵍⴰⵅⴰⵔⵜ ⴷ ⵉⵏⵓⵔⵉⵢⵏ  

ⴰ ⴰⴷⴷⵓⴷ  ⵏ ⵉⴽⵛⵡⴰⴹ! 
ⴰ ⵉⵖⵎⴱⴰⴱ ⵉⵙⵙⵔⴰⵡⵏ! 
ⴰ ⵓⵍⴰⵡⵏ ⵉⵀⵔⵓⵔⴰⵏ! 
ⴰ ⵉⵄⴷⴷⵉⵙⵏ ⵉⵍⵍⵓⵥⵏ! 
ⵙ ⵜⵎⵖⴰⵔⵉⵏ ⴷ ⵢⵔⵢⴰⵣⵏ 
ⵙ ⵉⵎⵥⵥⵢⴰⵏⴻⵏ ⴷ ⵉⵎⵇⵇⵔⴰⵏⴻⵏ, 
ⵜⵡⴰⵜⵜⵓⵏ ⴷ ⵉⵀⵓⵎⴰⵔ1 
ⴷⵉ ⵜⵎⵓⵔⵜ ⵏ ⵉⵎⴹⵍⴰⵡⵏ. 
ⵜⵉⵖⵓⵢⵢⵉⵡⵉⵏ ⴷ ⵢⵥⵥⵉⴼⵏ 
ⴷ ⵓⵙⵎⵓⵀⴰⵔⵜ ⴷ ⵉⵎⵟⵟⴰⵡⵏ, 
ⴰⵊⵊⴰⵊ ⴷ ⵡⴰⵙⵙⴰⵎ 
ⵉⵏⵓⵥⴰⵔ ⴷ ⵉⴷⴼⵍⴰⵡⵏ. 
ⵍⵀⵔⴰⵛ ⴷ ⵉⵢⵣⵣⵉⵎⵏ 
ⵣⴷⵖⵏ ⴷⴳ ⵢⵍⵎⴰⵡⵏ, 
ⵍⴰⵅⴰⵔⵜ ⴷ ⵉⵏⵓⵔⵉⵢⵏ 
ⴷⵉ ⵜⵎⵓⵔⵜ ⵏ ⵉⴱⴰⵔⵛⴰⵏⴻⵏ, 
ⵉⴷⵡⵍⵏ ⴷ ⵉⵏⵓⵕⴰⵕ 
ⵉ ⵓⵚⴰⵕⵡⵜ ⵉ ⵉⵛⵎⵍⴰⵍⵏ, 
ⵏⵉⵜⵏⵉ ⵣⴳ ⵢⵉⵊ ⵏ ⵡⵥⵡⴰⵔ 
ⵊⴰⵔ ⴰⵙⵏ ⴷ ⵉⵎⵏⵖⵉⵢⵏ. 
ⵀⴰ ⵡⵉⵏ ⵣⴳ ⵉⵥⵍⵎⴰⴹⵏ 
ⵀⴰ ⵡⵉⵏ ⵣⴳ ⵉⴼⵓⵙⵉⵢⵏ, 
ⵍⵅⴼⵉⴼ ⴷ ⵍⴱⵓⵎⴱⴰⵜ 

1 ⴰⵙⴳⵜ ⵏ ⵓⵀⵉⵎⵓⵔ 

ⴷⴳ ⵢⴳⵔⴰⵏ ⴷ ⵉⵅⵛⵛⴰⴱⵏ. 
ⵉⴷⴰⵎⵎⵏ ⴷ ⵉⵖⵣⵔⴰⵏ 
ⴷ ⵡⴰⵟⵟⴰⵚ ⵏ ⵉⵢⵓⵊⵉⵍⵏ, 
ⵜⵉⵊⵊⴰⵍ ⴷ ⵉⵡⵙⵙⵓⵔⴰ 
ⴷ ⵓⴱⴰⵔⵓ ⵉⵜⵡⵡⵊⵏ. 
ⵎⵓⵏⴻⵏ ⴷ ⵜⵉⵃⵉⵎⵔⵉⵡⵉⵏ 
ⵜⵔⴰⵊⴰⵏ ⵡⵉ ⴷ ⵖⴰ ⵢⴰⵙⵏ, 
ⴰⴷ ⵉⵣⵍⵖ ⵙ ⵉⵍⵇⵡⴰⵣ 
ⵏ ⵡⵖⵔⵓⵎ ⵏ ⵉⵛⵉⵔⵏ1. 
11-1995 

1 ⵉⵙⴽⴽⴰⵔ ⴰⵔⵔⵉⵃⵜ, ⵉⴽⴽⵉⵛⵛⵓ. 

ⴽⵙⵉ ⴰⵢⵉ ⴰ ⴰⵚⵎⵎⵉⴹ 

ⴽⵙⵉ ⴰⵢⵉ ⴰ ⴰⵚⵎⵎⵉⴹ  
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ, 
ⴰⵡⵉ ⴰⵢⵉ ⴰⴽⵉⴷⵛ ⴷ ⴰⵙⵙⴰⵎ 
ⵖⴰⵔ ⵜⵎⴷⴷⵉⵜ ⵙⵉⵖ ⴰⵢⵉ, 
ⵙⵉⵖ ⴰⵢⵉ ⴷ ⵜⵉⴼⴰⵡⵉⵏ 
ⴷⵉ ⵜⵏⵢⴰⵔⵜ ⵏ ⵜⵍⴻⵍⵍⵉ, 
ⴰⴷ ⴽⵙⵖ ⵜⴰⵔⵜⵉⵡⵉⵏ 
ⵣⵉ ⵜⵉⵟⵟⴰⵡⵉⵏ ⵏ ⵓⵔⴰⵊⵉ. 

ⴽⵙⵉ ⴰⵢⵉ ⴰ ⴰⵚⵎⵎⵉⴹ 
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ, 
ⴰⴷ ⴼⵜⵃⵖ ⴷⴳ ⵓⵎⵣⵔⵓⵢ 
ⴷⴳ ⵓⵅⵛⵛⴰⴱ ⵏ ⵉⴷⵊⵉ1, 
ⴰⴷ ⴰⵔⵣⵓⵖ ⵅⴼ ⵢⵉⵣⵎ 
ⴷⵉ ⵜⵎⵓⵔⵜ ⵎⴰⵏⵉ ⵉⵏⵜⵉ, 
ⴰⴷ ⴰⵙ ⵓⵜⵖ ⵉⵥⵡⵔⴰⵏ 
ⴷⴳ ⵓⵛⴰⵍ ⵎⴰⵏⵉ ⵉⵖⵎⵉ. 

ⴽⵙⵉ ⴰⵢⵉ ⴰ ⴰⵚⵎⵎⵉⴹ 
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ, 
ⴰⴷ ⵉⵢⵢⴰⵔⵖ ⴷ ⵜⵉⴼⵓⵢⵉⵏ 
ⵅⴼ ⵜⵉⴷⵜ ⵎⴰⵍⴰ ⵜⵅⵙⵉ, 
ⵜⵉⴷⵜ ⵏ ⵡⴰⵢⵔⴰⴷ 

1 ⵎⵉⵏ ⴷ ⵊⵊⵉⵏ ⵉⵎⵉⵔⵉⵡⵏ ⵏⵏⵖ(ⵍⵊⴷⵓⴷ): التراث 

ⵉⵜⵉⵙⵙⵉⵇⵏ ⴰⵎ ⵜⵣⵉⵔⵉ, 
ⵟⵟⵢⴰ ⵏⵏⵙ ⴷ ⵉⵡⴰⵍⵏ 
ⴷ ⵜⵓⵜⵍⴰⵢⵜ ⵡⴰⵔ ⵜⵜⵎⵜⵜⵉ. 

ⴽⵙⵉ ⴰⵢⵉ ⴰ ⴰⵚⵎⵎⵉⴹ 
ⵅⴼ ⵡⵄⵔⵓⵔ ⵏⵏⵛ ⵙⵙⵏⵉ ⴰⵢⵉ, 
ⴰⴷ ⵙⵙⵓⴼⵖⴻⵖ ⵜⴰⵖⵔⵎⴰ 
ⵉⵜⵡⴰⵅⵎⵔⵏ ⴷⴳ ⵉⴼⵔⵉ, 
ⵜⴰⵖⵔⵎⴰ ⵏ ⵓⵎⵣⵡⴰⵔ 
ⵉⵜⵡⴰⵚⴼⴹⵏ ⵙ ⵓⵎⵏⵖⵉ, 
ⵜⴻⵜⵡⴰⵔⵛⵎ ⴷ ⵜⵉⵙⵖⵏⴰⵙ 
ⵙ ⵡⴰⵔⵖ ⵡⴰⵔ ⵉⴼⵙⵙⵉ. 
12-1995 

ⵎⵎⵉⵙ ⵏ ⵜⵎⵓⵔⵜ ⵉⵏⵓ 

ⵃⵓⵣⵏ ⵛⴽ ⵖⴰⵔ ⴷⴼⴼⴰⵔ 
ⵢⴰ ⵎⴻⵎⵎⵉⵙ ⵏ ⵜⵎⵓⵔⵜ ⵉⵏⵓ, 
ⵃⵓⵣⵏ ⵛⴽ ⴷ ⴰⵢⵓⵊⵉⵍ 
ⴰⵎ ⵢⵉⵊⵊ ⵏ ⵡⵚⴹⵓ, 
ⵓⵏⴹⵏ ⴰⵙ ⴷ ⵉⵙⵉⵡⴰⵏⴻⵏ 
ⴰⴷ ⵜ ⵅⵎⵔⵏ ⴷⴳ ⵓⵙⵉⵔⵓ. 
ⵙⵙⴰⵔⴱⵓⵏ ⴰⵛ ⵜⵉⵚⵓⴹⴰⵕ 
ⴷ ⵜⵉⵚⵓⵎⴰⴹ ⵅⴼ ⵡⵄⵔⵓⵔ, 
ⵙⵎⵓⵕⴹⵚⵏ ⴷⴰⵢⵛ ⴰⵡⴰⵍ 
ⵙ ⵓⵛⵏⵛⵔ ⴷ ⵓⵙⵏⴷⵓ, 
ⵅⴰⵔⴳⵏ ⴰⵛ ⵜⴰⵙⴰⵔⵔⴰⵡⵜ 
ⵓⵢⵍⵏ ⵛⴽ ⵖⴰⵔ ⵓⵔⵜⵓ, 
ⵉⵊⵊ ⵉⵜⵜⵔⵓ ⵅⴰⴼⵛ 
ⵉⵊⵊ ⵉⵛⵛⴰⵜ ⴰⵛ ⴷⴳ ⵡⵓⵔⵓ. 

ⵎⵉⵏ ⴷ ⴰⵙⵏ ⵜⴳⴳⵉⴷ 
ⴰ ⵎⵎⵉⵙ ⵏ ⵜⵎⵓⵔⵜ ⵉⵏⵓ ? 
ⵎⴰⵕⵕⴰ ⵜⴳⴳⵉⴷ ⵜ ⵏⵏⵉⵜ, 
ⵙ ⵉⵎⵟⵟⴰⵡⵏ ⴷ ⴷⵊⵡⴰⵔⵓ. 
ⵛⴽ ⵉⵛⴰⵔⵣⵏ ⵜⴰⵎⵓⵔⵜ 
ⵜⵓⵢⵎⴷ ⴷ ⵣⴳ ⵡⴰⵏⵓ, 
ⵛⴽ ⵉⵃⴹⴰⵏ ⵉⵢⵎⵉⵔⵏ 
ⴷⵉ ⵜⵊⴰⵔⵙⵜ ⴷ ⵓⵏⴻⴱⴷⵓ, 
ⵛⴽ ⵉⵙⵙⴰⵔⵡⵜⵏ ⵉⵎⵏⴷⵉ 
ⵜⵣⵡⵉⴷ ⵜ ⴷⴳ ⵡⵏⴷⵓ, 

ⵛⴽ ⵉⵃⴰⵔⵢⵏ ⵜⴰⵥⵎⵎⵉⵜ, 
ⴷ ⵢⵡⵣⴰⵏ ⴷ ⵣⵎⴱⵓ 
ⵏⵉⵜⵏⵉ ⵉⵡⵢⵏ ⵜ ⴷ ⴰⵡⴰⵔⴷⵉ, 
ⵉ ⵎⵉⴷⴷⵏ ⵙ ⵡⴰⵍⵓ. 
ⵎⵉⵏ ⴷ ⴰⵛ ⵊⵊⵉⵏ ⵉ ⵛⴽ 
ⵢⴰ ⵎⵎⵉⵙ ⵏ ⵜⵎⵓⵔⵜ ⵉⵏⵓ ? 
ⵃⴰ ⵍⵅⵣⵔⴰⵜ ⵏ ⴱⵔⵖⵣⴷⵉⵙ 
ⴷ ⵜⴰⵍⵍⵙⵜ ⵜⴷⵍⴰ ⵜⵙⵙⵓ, 
ⵅⵎⵎⵔⵏ ⵛⴽ ⴷⵉ ⵜⵙⵔⴰⴼⵜ 
ⴷ ⵡⴰⴽⵓⴷ1 ⵅⴰⴼⵛ ⵉⵄⴷⴷⵓ, 
ⵙⵏⵓⵔⵢⵏ ⵛⴽ ⴷⵉ ⵜⵎⵥⵉ 
ⵣⴳ ⵡⴰⵙⵙ ⴰⵎⵣⵡⴰⵔⵓ. 
01-1996 

1 ⵍⵡⵇⵜ 

ⵜⵓⵔⵊⵉⵖ ⵛⵎ ...  

ⵜⵓⵔⵊⵉⵖ ⵛⵎ ⴷ ⴰⵎⴰⵏ 
ⵉ ⵜⵜⴰⵣⵣⵍⵏ ⴷⴳ ⵢⵖⵣⴰⵔ, 
ⵜⵓⵔⵊⵉⵖ ⵛⵎ ⴷ ⴰⴷⴼⵍ 
ⵉⵜⵡⴰⵙⵙⵓⵏ ⵅⴼ ⵉⴷⵓⵔⴰⵔ, 
ⵓⵔⵊⵉⵖ ⵛⵎ ⴰⵣⵖⴰⵜ 
ⴰⴷ ⵛⵎ ⵓⵔⵊⵉⵖ ⵉⵎⴰⵍ. 
ⵛⵎ ⴷ ⴰⵏⴰⵔⵓⵣ1 ⵉⵏⵓ 
ⵉⵣⵣⵓⵣⵣⴰⵔⵏ ⵉⵡⴹⴹⴰⵔ, 
ⵛⵎ ⴷ ⴰⴱⵔⵉⴷ ⵉⵏⵓ 
ⵉⵣⵍⵢⵏ ⵉⵣⵣⵓⴳⴳⴰⵔ. 

ⵜⵣⴷⵖⴷ ⴷⴳ ⵡⵓⵍ ⵉⵏⵓ 
ⴰⵎ ⵡⴰⵎⴰⵏ ⴷⵉ ⵍⵄⵏⴰⵚⴰⵔ, 
ⴰⵎ ⵢⵜⵔⴰⵏ ⴷⴳ ⵓⵊⵏⵏⴰ 
ⴰⵎ ⵉⴷⴰⵎⵎⵏ ⴷⴳ ⵡⵥⵡⴰⵔ, 
ⵛⵎ ⵡⴰⵔ ⴷ ⴰⵢⵉ ⵜⵛⴰⵡⴰⵔⴷ 
ⵏⵛⵛ ⵡⴰⵔ ⴷ ⴰⵎ ⵏⵏⵉⵖ ⵎⴰⵖⴰⵔ ? 
ⵜⵢⵎⵉⴷ ⴷⴳ ⵡⵓⵍ ⵉⵏⵓ 
ⴰⵎ ⵡⵚⴹⵓ ⵏ ⵡⴷⴱⴰⵔ,  
ⵉⵙⴳⴰⵎ ⴷⵉⵏ ⴰⴼⴰⵔ 
ⵉⵜⴻⵜⵜ ⴷⵉⵏ ⵉⵎⵖⵖⴰⵔ. 
ⵏⵛⵛ ⵜⵔⴰⵊⵉⵖ ⵜⵉⵡⵛⵛⴰ 
ⵜⵔⴰⵊⵉⵖ ⵉⵎⴰⵍ ⴷ ⴼⵔⵉⵎⴰⵍ, 

1 ⵍⴰⵢⴰⵙ 

ⴰⵔ ⴰⵎⵉ ⴷ ⴰⵙ ⵉⵎⵖⴰⵔ ⵡⴰⴼⴰⵔ 
ⵓⵛⴰ ⵉⵔⵓⵃ ⵉⴼⴼⴰⵔⴼⴰⵔ, 
ⵉⵙⵎⵃ ⴷⴰⵢⵉ ⵉⴹⵡⴰ 
ⵏⵛⵛ ⵡⴰⵔ ⵖⴰⵔⵉ ⴱⵓ ⵡⴰⴼⴰⵔ.   
03-1996 

ⵜⴰⴼⵓⵛⵜ  ⵡⴰⵎⵉ  ⵜⵖⵍⵉ 

ⵜⴰⴼⵓⵛⵜ ⵡⴰⵎⵉ ⵜⵖⵍⵉ 
ⵜⴰⵔⴷⴷⴼ ⵉⵜⵜ ⵓⵍⴰ ⴷ ⵜⴰⵣⵉⵔⵉ, 
ⵜⴰⵢⵢⵓⵜ ⵜⴷⵍⴰ ⵜⴰⵎⵓⵔⵜ 
ⵜⵃⴱⴹ ⵜⴰⵔⵔⴰ ⵜⵉⵔⵉ, 
ⵜⴰⵎⴷⴷⵉⵜ ⵜⵕⴹⴰ ⵜⴰⵍⵍⵙⵜ 
ⵜⵚⵖⵓⵎⴱⴰⵔ ⵙ ⵜⵉⴳⴳⵯⴷⵉ, 
ⵜⵉⵡⵉ ⴷ ⴰⴽⵉⴷⵙ ⴰⵇⵓⵛⵛⵃ 
ⴷ ⵓⴳⴰⵔⵔⵎ ⴷ ⵓⵙⵖⴷⵉ. 

ⵜⴰⴼⵓⵛⵜ ⵡⴰⵎⵉ ⵜⵖⵍⵉ 
ⵉⵙⵙⵏⴹⵢ ⴷ ⵓⵍⵉⵍⵉ, 
ⵉⵙⵙⵏⴹⵢ ⴷ ⵙ ⵜⴰⵕⵥⵓⴳⵉ 
ⴷ ⵏⵡⵡⴰⵛ ⵏ ⵓⵏⵓⵔⵉ, 
ⵉⵎⵖⴰⵔ ⴷⴳ ⵓⵎⵙⵙⵓⵛⵉ 
ⵉⵙⵄⵉⵍⵍⵜ1 ⵜⴰⵥⵢⵓⴹⵉ, 
ⵉⵙⵙⵔⴰⵡ ⴷⵉⵏ ⴱⵏⵏⵄⵎⴰⵏ 
ⵉⵎⵎⵅⵙ ⴷⵉⵏⵏⵉ ⵡⴰⵥⵔⵉ. 

ⵜⴰⴼⵓⵛⵜ ⵡⴰⵎⵉ ⵜⵖⵍⵉ 
ⵜⴰⵎⵥⴰ ⵜⴰⵔⵔⴰ ⵎⵣⵔⵉ, 
ⵜⴰⵔⵔⴰ ⴰⵏⵖ ⴷ ⵉⵎⵥⵍⴰⴹ 
ⵜⵜⴽⴽ ⴷⴰ ⵅⴰⴼⵏⵖ ⵜⵣⵍⵉ, 
ⵜⴹⴼⵚ ⵍⴰⵢⴰⵙ ⵏⵏⵖ 

1 ⵉⵚⵚⵓⵕⴹⵚ 

ⵜⵉⵣⵢ ⵉⵜ1 ⴷⵉ ⵜⵎⵙⵙⵉ, 
ⵜⵙⴷⵍ ⵅⴼ ⵡⵓⵙⵙⴰⵏ ⵏⵏⵖ 
ⴷ ⵜⵉⴼⴰⵡⵜ ⵍⴱⴷⴰ ⵜⵅⵙⵉ. 

ⵜⴰⴼⵓⵛⵜ ⵡⴰⵎⵉ ⵜⵖⵍⵉ 
ⵜⴰⵎⵥⴰ ⵜⴰⵔⵔⴰ ⵎⵣⵔⵉ, 
ⵉⵎⵖⴰⵔ ⴰⵙ ⵓⵙⵉⵔⵓ 
ⵉⴳⴷⴰⵔ ⴰⵙ ⵓⵍⴰ ⴷ ⵉⵔⵉ, 
ⵜⵙⵎⵓⵀⴰⵔⵜ ⵅⴼ ⵉⵖⵓⵙⵙⴰⵏ 
ⵏ ⵉⵙⵉⵎⴰⵏ ⵉ ⵜⵃⵔⵉ, 
ⵜⴰⵕⵥⵎ ⴷ ⵖⴰⵔⵏⵖ ⴰⵊⵇⵎⵉⵎ 
ⵜⴰⵔⵣⵣⵓ ⵎⵉⵏ ⵖⴰ ⵜⴰⵔⵏⵉ. 

ⵜⴰⴼⵓⵛⵜ ⵡⴰⵎⵉ ⵜⵖⵍⵉ 
ⵜⴰⵔⴷⴷⴼ ⵉⵜⵜ ⵓⵍⴰ ⴷ ⵜⴰⵣⵉⵔⵉ, 
ⵜⵖⵍⵉ ⴰⴽⵉⴷⵙ ⵜⵍⴻⵍⵍⵉ 
ⴷⵉ ⵜⵙⵔⴰⴼⵜ ⴰⵔⵔⵉⵏ ⵅⴰⴼⵙ ⵉⵙⵔⵉ, 
ⵖⵎⵢⵏ ⴷ ⵅⴰⴼⵙ ⵉⵙⵎⵖⴰⵏ 
ⴳⴳⵉⵏ ⵉⵖⵎⴱⴰⴱ ⵏⵏⴹⵏⵉ, 
ⴷⵉⵏ ⵓⵛⵛⵏ ⵢⵕⴹⴰ ⵉⵍⵎ 
ⵏ ⵜⴷⴱⴰⵔⵜ ⵉ ⵉⵙⵏⵓⵔⵉ. 
01-1996 

1 ⵜⴷⵃⵉ ⵜ 

ⵊⴽⴽⵓ ⵏ ⵜⵡⵓⵛⵜ 

ⵊⵡⴰ ⴷ ⴰ ⵜⴰⵡⵓⵛⵜ ⵊⵡⴰ ⴷ 
ⵅⴼ ⵓⵎⵣⵔⵓⵢ ⵏ ⵉⵎⵥⵍⴰⴹ, 
ⴰⵢⴷⵓⴷ ⵏ ⵉⵏⵉⵍⵜⴰⵏ 
ⵉ ⵉⵣⵣⵉⵍⵍⵉⵣⵏ ⵉ ⵢⵊⴹⴰⴹ, 
ⴰⴹⴰⵔ ⵏⵙⵏ ⴷ ⴰⵣⵉⵔⴰⵔ 
ⴰⵚⵓⵕⵉⴼ ⵏⵙⵏ ⴷ ⴰⵇⵓⴹⴰⴹ. 
ⵊⵡⴰ ⴷ ⵣⵉ ⵜⵖⵔⵎⵉⵏ 
ⵓⵎⵉ ⵙⵙⵉⵔⴹⵏ ⵉⵚⵉⴹⴰⴹ, 
ⵥⵥⵓⵏ ⴷⴰⵢⵙⵏ ⵉⵙⵏⵏⴰⵏⴻⵏ 
ⴷⵍⵉⵏ ⵜⵏ ⵙ ⵉⵖⴰⵔⵡⴰⴹ. 
ⵊⵡⴰ ⴷ ⵅⴼ ⵜⵙⴽⴽⵓⵔⵜ 
ⵉⵙⵡⴰⵔⴷⵏ ⵉ ⵡⵢⵔⴰⴷ, 
ⴰⵎ ⵜⵙⵍⵉⵜ ⵉⵎⵎⵓⵜⵏⴻⵏ 
ⵡⴰⵔ ⴷ ⴰⵙ ⵙⵙⵉⵔⴹⵏ ⴰⵔⵉⴹⴰⴹ, 
ⴰⵔⴼⵙⵏ ⴰⵥⵔⵉ ⵏⵏⵙ 
ⵏⵜⵢⵏ ⵜ ⵙ ⵉⴼⵓⵔⴰⴹ, 
ⵊⵡⴰ ⴷ ⴰ ⵜⵡⵓⵛⵜ ⵊⵡⴰ ⴷ 
ⵅⴼ ⵜⵉⵔⴰ ⵢⵓⵔⴰⵏ ⵙ ⵉⴽⵛⵡⴰⴹ,  
ⵅⴼ ⵡⵓⴷⵎⴰⵡⵏ ⵏ ⵉⵛⵓⴹⴰⴹ. 
05-1997 

ⴰⵎⵣⵔⵓⵢ ⵉ ⵙⵏⵓⴼⴼⴰⵔⵏ  

ⵎⵉⵏ ⵢⴰⵔⵛⵎⵏ ⵅⴼ ⵡⵥⵔⵓ 
ⵡⴰⵔ ⵜ ⵉⵙⴼⵙⵙⵉ ⵓⵏⴻⴱⴷⵓ, 
ⵡⴰⵔ ⵜ ⵉⵊⴰⵔⵔⵙ ⵡⴷⴼⵍ 
ⵡⴰⵔ ⵜ ⵉⵚⴼⴼⴹ ⵓⵏⵥⴰⵕ, 
ⵎⵉⵏ ⵢⵓⵔⴰⵏ ⵙ ⵜⵉⴷⵜ 
ⵡⴰⵔ ⵉⵜⴽⴽ ⵉⵄⴷⴷⵓ, 
ⵡⴰⵔ ⵉⵏⵜⵜⵉ ⵙ ⵓⵛⴰⵍ 
ⵡⴰⵔ ⵜ ⵉⵜⵉⵡⵉ ⵢⵖⵣⴰⵔ. 
ⴰⵎⵣⵔⵓⵢ ⵉ ⵙⵏⵓⴼⴼⴰⵔⵏ 
ⴰⵎ ⵜⴰⴼⵓⵛⵜ ⵉⴼⴼⴰⵔ ⵓⵙⵉⵏⵓ, 
ⵃⴰ ⴰⴷ ⵉⵚⵚⵓⴹ ⵓⵚⵎⵎⵉⴹ 
ⵓⵛⴰ ⴰⴷ ⵜ ⵉⵙⴼⴰⴼⴰⵔ. 
ⴰⵎⵣⵔⵓⵢ ⵉ ⵙⵏⵓⴼⴼⴰⵔⵏ 
ⴷⴳ ⵢⴼⵔⴰⵏ ⵅⴼ ⵓⴱⴰⴷⵓ, 
ⵉⵜⵡⴰⵔⵉ ⴷ ⵉⵙⴽⴽⵉⵍⵏ 
ⵅⴼ ⵡⵓⴷⵎⴰⵡⵏ ⵏ ⵜⵚⵓⴹⴰⵔ. 
ⵉⵜⵡⴰⴳⴳ ⴷ ⵜⵉⵙⵖⵏⴰⵙ 
ⵙ ⵡⴰⵔⵖ ⴷ ⴰⵎⵏⵣⵓ, 
ⵉⵜⵡⴰⵙⴽⴰ ⴷ ⵉⵖⵔⵉⵎⵏ 
ⵅⴼ ⵡⵓⴷⵎ ⵏ ⵡⴰⴽⵓⴷ ⴰⵣⴰⵢⴽⵓ1, 
ⵡⴰⵔ ⵜ ⵜⵜⵉⵡⴹ ⵍⴰⵅⴰⵔⵜ 
ⵡⴰⵅⵅⴰ ⵏⵜⵜⴰ ⵉⵡⵙⴰⵔ. 
06-1997 

1 ⵏ ⵣⵉⴽ 

ⵜⵉⵍⴻⵍⵍⵉ 

ⵊⴰⵔ ⵜⴰⵍⵍⵙⵜ ⴷ ⵜⴰⵍⵍⵙⵜ 
ⵜⵡⴰⵍⵉⵖ ⵛⵎ ⴷ ⵉⵜⵔⵉ, 
ⵉⵜⴰⵔⵇⵔⵉⵇ ⴷⴳ ⵓⵊⵏⵏⴰ 
ⵉⵔⵇⵇ ⵉⵅⵙⵙⵉ… 
ⵙⵡⵉⵥⵥⴹⵖ ⵖⴰⵔⵙ ⵙ ⵓⵥⵍⵎⴰⴹ, 
ⵙⵡⵉⵥⵥⴹⵖ ⵙ ⵓⴼⵓⵙⵉ, 
ⵉⴼⴰⵙⵙⵏ ⴷ ⵉⵇⵓⴹⴰⴹⵏ 
ⵉⴼⴰⴷⴷⵏ ⵡⴹⴰⵏ ⴰⵢⵉ. 
ⵊⴰⵔ ⵓⵙⵉⵏⵓ ⴷ ⵓⵙⵉⵏⵓ 
ⵜⵡⴰⵍⵉⵖ ⵛⵎ ⴷ ⵜⴰⵣⵉⵔⵉ, 
ⵜⵉⴼⴰⵡⵜ ⵏⵏⵙ ⵜⵙⵏⵓⴷⵎ ⴰⵢⵉ 
ⴰⵥⵔⵉ ⵏⵏⵎ ⵉⵏⵖⴰ ⴰⵢⵉ. 
ⴰⵔⵣⵣⵓⵖ ⴰⴷ ⵖⴰⵔⵎ ⴹⵡⵖ 
ⴰⴼⴰⵔ ⵡⴰⵍⵓ ⵖⴰⵔⵉ, 
ⵍⴰⴳⴳⵯⴰⵊ ⵏⵏⵎ ⵢⵓⴹⵏ ⴰⵢⵉ 
ⵛⵎ ⴷ ⴰⵙⴰⴼⴰⵔ ⵙⴳⵏⴼⴰ ⴰⵢⵉ! 
ⴰⴷⵙ ⴰⵢⵉ ⴷ ⵙ ⵡⵓⴷⵎ ⵏⵏⵎ 
ⵙ ⵢⵉⵎⴰⵏ ⵏⵏⵎ ⵣⴷⵖ ⴰⵢⵉ! 
ⵏⵛⵛ ⴷ ⵛⵎ ⴰ ⵜⵉⵍⴻⵍⵍⵉ! 
ⴷ ⵉⵖⴷⴷⵓⵢⵏ ⵏ ⵜⴰⵢⵔⵉ 
ⴰⴷ ⵏⴳⴳ ⴰⴼⵓⵙ ⴷⴳ ⵓⴼⵓⵙ, 
ⴰⴷ ⵏⴰⵣⵣⵍ ⴷⵉ ⵍⴼⵢⴰⴼⵉ 
ⴰⴷ ⵏⵥⵥⵓ ⵜⵉⵏⵡⵡⴰⵛⵉⵏ, 
ⴰⴷ ⵏⵎⵊⴰⵔ ⴰⵍⵉⵍⵉ. 
07-1997 

ⵉⵍⵍⵉⵙ ⵏ ⵜⵎⵓⵔⵜ ⵉⵏⵓ 

ⵉⵍⵍⵉⵙ ⵏ ⵜⵎⵓⵔⵜ ⵉⵏⵓ 
ⵜⵓⴷⴰⵔⵜ ⵏⵏⵎ ⵜⵓⵙⵓⵙ, 
ⵊⵊⵉⵏ ⵛⵎ ⴷⵉ ⵜⵖⵎⵎⴰⵔ 
ⵜⵙⵃⵉⵙⵙⵉⴼⴷ ⵉ ⵡⵎⵏⵓⵙ, 
ⵜⴰⵔⵔⵉⴷ ⵜⵜ ⵅⴼ ⵓⵅⵢⵢⵇ 
ⵢⵓⴷⴼ ⴰⴽⵉⴷⵎ ⴰⵔ ⵓⵖⵓⵙ, 
ⵇⵇⵏⴻⵏ ⵛⵎ ⵙ ⵉⵙⵖⵡⴰⵏ 
ⵔⴱⵥⵏ ⵛⵎ ⵙ ⵓⵀⴰⵔⴽⵓⵙ, 
ⵙⵙⵉⵔⴹⵏ ⴰⵎ ⵉⵅⴰⵔⵟⵉⵟⵏ 
ⵓⵎⵙⵏ ⴰⵎ ⴰⵎⵉⵔⵓⵙ,  
ⵥⵥⵓⵖⴰⵔⵏ ⵛⵎ ⵖⴰⵔ ⵓⴳⴰⴷⴰⵣ1 
ⵣⵣⵏⵣⵏ ⵛⵎ ⵙ ⵍⴼⵍⵓⵙ. 

ⵉⵍⵍⵉⵙ ⵏ ⵜⵎⵓⵔⵜ ⵉⵏⵓ 
ⵜⵓⴷⴰⵔⵜ ⵏⵏⵎ ⵜⵓⵙⵓⵙ, 
ⴰⵔⵔⵉⵏ ⵛⵎ ⴷ ⵜⴰⵢⵢⴰ 
ⵜⴰⵔⴱⴱⵔⴷ ⵙ ⵓⴹⴰⵕ ⴷ ⵓⴼⵓⵙ, 
ⴰⵔⵔⵉⵎⵜ ⵏⵏⵎ ⵜⵣⴷⵎ 
ⴰⵔⵎⵃ ⵏⵏⵎ ⵉⴼⵙⵓⵙ, 
ⵏⵖⵉⵏ ⴷⴰⵢⵎ ⵜⵉⵣⵎⵎⴰⵔ 
ⵜⴷⵡⵍⴷ ⴰⵎ ⵓⴼⵉⵍⵍⵓⵙ, 
ⵉⵔⵣⵣⵓ ⴰⴷ ⵉⴹⵡ 

1 ⵙⵙⵓⵇ 



IƔZAR N ULILI, Omar Lmeddam      ivzar n ulili, oumar lmeddam 

129 

ⴰⴼⵔⵉⵡ ⵏⵏⵙ ⵢⵓⴷⵔⵓⵙ, 
ⵏⵜⵜⴰ ⵉⵇⵇⵉⵎ ⵉⵍⵍⵓⵥ 
ⵉⵜⵜⵔⴰⵊⴰ ⴰⵍⵇⵇⵓⵣ. 
07-1997 

ⵜⴰⴷⴱⴰⵔⵜ ⵏ ⴷⴷⵛⴰⵔ ⵉⵏⵓ 

ⵜⴰⴷⴱⴰⵔⵜ ⵏ ⴷⴷⵛⴰⵔ ⵉⵏⵓ 
ⴰ ⵎⵎ ⵡⴰⵥⵔⵉ ⴰⵛⴹⴱⵉ! 
ⵜⵙⵙⵏⴷⴼ ⴰⵢⵉ ⴷⴳ ⵡⵓⵍ 
ⵉⵀⵔⵛⵏ ⵣⵉ ⵜⵎⵥⵉ, 
ⵜⴼⴼⴰⵔⴼⴰⵔ ⴰⴽⴷ ⵡⴰⴹⵓ 
ⵜⴹⵡⴰ ⵏⵛⵛ ⵜⵊⵊⴰ ⴰⵢⵉ, 
ⴹⵡⵉⵖ ⵖⴰⵔ ⵟⴰⵏⵊⴰ 
ⴰⴱⵔⵉⴷ ⵉⵏⵓ ⵉⵣⵍⵉ. 
ⵜⴰⴷⴱⴰⵔⵜ ⵏ ⴷⴷⵛⴰⵔ ⵉⵏⵓ 
ⵇⴰ ⴷⵉⵏⵏⵉ ⵖⴰ ⵜⵉⵍⵉ, 
ⴰⵎⵙⴰⴳⴰⵔ ⴰⴽⵉⴷⵙ 
ⴷ ⵜⴰⵎⵎⵏⵜ ⵉ ⵖⴰ ⵢⵉⵍⵉ, 
ⵙⵄⵄⴰ ⵎⵉⵏ ⵜⵓⵖⴰ ⵓⵔⵊⵉⵖ 
ⵉⴼⴼⵖ ⴰⵢⵉ ⵔⵉⴷ ⴰⵎⵏⵏⵉ. 
ⵜⴰⴷⴱⴰⵔⵜ ⵏ ⴷⴷⵛⴰⵔ ⵉⵏⵓ 
ⵜⴹⵡⴰ ⵙⵙⵉⵏ ⵡⴰⵔ ⵜⴰⵔⵙⵉ, 
ⵜⴹⵡⴰ ⵖⴰⵔ ⵀⵓⵍⴰⵏⴷⴰ 
ⵜⵚⴼⴹ ⴰⴽⴷ ⵢⵜⵔⵉ. 

ⵉⵍⵉ ⵛⵎ ⴷ ⵉⵍⵍ 

ⵉⵍⵉ ⵛⵎ ⴷ ⵉⵍⵍ 
ⵏⵛⵛ ⴰⴷ ⴷⴰⵢⵎ ⴼⵜⵃⵖ, 
ⴽⵙⵉ ⴰⵢⵉ ⵅⴼ ⵡⴰⵎⴰⵏ ⵏⵏⵎ 
ⵓⵢⴰⴽ ⵏⵛⵛ ⴼⵙⵓⵙⵖ! 
ⵙⵃⵉⵏⵏⴱ ⴰⵢⵉ ⵙ ⵉⴼⴰⵙⵙⵏ ⵏⵏⵎ 
ⵊⴰⵔ ⴰⵙⵏ ⴰⴷ ⵥⵥⵍⵖ, 
ⵜⴳⴳⴷ ⴰⵢⵉ ⵀⵍⵍⴰⵔⴰⵔⵓ 
ⴰⵜⴰⵖ ⴰⴷ ⵏⵏⵓⴷⵎⵖ, 
ⴰⴷ ⵜⵜⵓⵖ ⵉⵎⵓⵏⴰⵙ 
ⴷ ⵜⴼⵇⵇⴰⵄ ⵣⵉ ⵀⵔⵛⵖ. 
ⵙⵥⵡⴰ ⴰⵢⵉ ⵖⴰⵔ ⵓⵊⵎⵎⴰⴹ ⵉⵏ 
ⵎⴰⵏⵉ ⵡⴰⵔ ⵙⵙⵉⵏⵖ, 
ⴰⵡⵉ ⴰⵢⵉ ⵖⴰⵔ ⵍⴰⴳⴳⵯⴰⵊ 
ⵎⴰⵏⵉ ⵡⴰⵔ ⵜⵅⵢⵢⵉⵇⵖ, 
ⵎⴰⵎⵛ ⴷ ⴰⵢⵉ ⵏⵏⴰⵏ 
ⵜⵉⵍⴻⵍⵍⵉ ⴷⵉⵏ ⵉ ⵜⵜ ⵖⴰ ⴰⴼⵖ, 
ⵜⵎⵛⵛⴹ ⴰⵛⵡⵡⴰⴼ 
ⵜⵜⵔⴰⵊⴰ ⴰⵢⵉ ⴰⴷ ⴷ ⴰⵙⵖ, 
ⴰⴷ ⴰⵙ ⴷ ⴰⵡⵢⵖ ⴰⵔⵉⴹⴰⴹ, 
ⴷ ⵜⴰⵏⵎⵔⴰⵛⵜ ⴰⴷ ⵜⵜ ⴳⴳⵖ 
ⵉⵍⵉ ⵛⵎ ⴷ ⴰⵊⵏⵏⴰ, 
ⵏⵛⵛ ⴰⴷ ⴷⴰⵢⵎ ⴷ ⴹⵡⵖ 
ⴰⴷ ⴷ ⵛⵇⴹⵖ ⵜⵉⵍⴻⵍⵍⵉ, 
ⴷⵉ ⵜⵎⵓⵔⵜ ⵏⵏⵖ ⴰⴷ ⵜⵜ ⴰⵔⵔⵖ. 
10-1997 

ⵜⴰⵎⴷⴷⵉⵜ ⵉⵏⵓ ⵜⵣⴳⴰⵔ 

ⵜⴰⵎⴷⴷⵉⵜ ⵉⵏⵓ ⵜⵣⴳⴰⵔ 
ⵡⴰⵔ ⴷ ⴰⵙ ⵓⴼⵉⵖ ⴰⵎⴳⴳⴰⵔ, 
ⵡⴰⵔ ⴷ ⴰⵙ ⴷⵊⵀⵎⵖ ⵣⴳ ⵓⵎⵣⵡⴰⵔ 
ⵡⴰⵔ ⵓⵛⵉⵖ ⴰⴽⴷ ⵡⵚⵇⴰⵔ, 
ⴰⵚⵇⴰⵔ ⵏ ⵉⵖⵣⵔⴰⵏ 
ⴰⵀⴰⵀⵓⵔ ⵏⵙⵏ ⵉⵡⴹⴹⴰⵔ, 
ⵊⴰⵔⵙⵏ ⴷⴰⵢⵙⵏ ⵡⴰⵎⴰⵏ 
ⴷⵡⵍⵏ ⴰⵎ ⵜⵚⵓⴹⴰⵔ, 
ⵡⴰⵔ ⵥⵔⵉⵖ ⴰⵙⵉⵏⵓ 
ⴷ ⵓⵢⵓⵔ ⵓⵎⵉ ⵉⵙⵖⵓⵎⴱⴰⵔ, 
ⵉⵙⴱⴰⵔⵛⵏ ⴰⵊⵏⵏⴰ 
ⵉⵃⵡⵡⵇ ⴷ ⵉ ⵉⴷⵓⵔⴰⵔ. 

ⵜⴰⵎⴷⴷⵉⵜ ⵉⵏⵓ ⵜⵣⴳⴰⵔ 
ⵜⵓⵏⵏⴹ ⴰⵢⵉ ⴰⵎ ⵓⴼⵉⵖⴰⵔ, 
ⵜⵜⵥⵎⵎⴰ ⵣⵣⴰⵢⵉ ⵉⴷⴰⵎⵎⵏ 
ⵜⵜⵟⵟⴹ ⵜⵉⵣⵎⵎⴰⵔ. 
ⴰⵔⵔⵉⵎⵜ ⵉⵏⵓ ⵜⴼⴹⵔ 
ⵅⴰⴼⵙ ⴰⴷⴼⵍ ⴰⵎ ⵉⴽⵏⵜⴰⵔ, 
ⵉⵡⴹⴰ ⴷ ⵅⴰⴼⵙ ⴷ ⴰⴼⴰⵔⵉⵛ 
ⵉⴼⵔⵢ ⴷ ⵅⴰⴼⵙ ⴷ ⵉⵛⴰⵔⵛⴰⵔ. 

ⵜⴰⵎⴷⴷⵉⵜ ⵉⵏⵓ ⵜⵣⴳⴰⵔ 
ⴰⵣⵉⵔ ⵢⵓⴳⵉ ⴰⴷ ⵉⴳⴳⴰⵔ, 
ⴰⵔⴰⵊⵉ ⵉⵏⵓ ⵉⵡⵙⴰⵔ 

ⴰⵎⵏⵓⵙ ⵉⵏⵓ ⵉⵎⵖⴰⵔ, 
ⵓⵍ ⵉⵏⵓ ⵉⵛⵛⵓⵔ 
ⵜⵉⵎⵙⵙⵉ ⴷⴰⵢⵙ ⵜⴽⴽⴰⵔ. 
12-1997

ⵉⵣⵣⵏⵣ ⵜⵓⴷⴰⵔⵜ ⵏⵏⵙ 

ⵉⵚⵡⴹ ⵖⴰⵔ ⵓⵊⵎⵎⴰⴹ ⵉⵏ 
ⵜⵖⵉⵍ ⴰⵙ ⴷⵉⵏⵏⵉ ⵜⴰⵢⵔⵉ, 
ⵜⵖⵉⵍ ⴰⵙ ⵜⵓⴷⴰⵔⵜ ⵉⵛⵏⴰⵏ 
ⵏⵜⵜⴰⵜ ⴷⵉⵏⵏⵉ ⵉ ⵜⵜⵉⵍⵉ. 

ⵉⵏⴹⴰⵔ ⴰⵙⵖⴰⵔ ⵣⴳ ⵓⴼⵓⵙ 
ⵉⴼⴼⴰⵔⴼⴰⵔ ⴰⵎ ⵡⵊⴹⵉⴹ, 
ⵉⵢⴰⵔⵡ ⴷ ⵍⵃⵏⵓⴹ ⵏⵏⵙ 
ⵉⵜⵡⵡⵊ ⴰⴽⴷ ⵡⴱⵔⵉⴷ. 

ⵉⴽⵙⵉ ⴷⴳ ⵓⴹⴰⵔ ⵏⵏⵙ 
ⴰⴷ ⵉⵥⵡⴰ ⵖⴰⵔ ⵓⵊⵎⵎⴰⴹ ⵉⵏ, 
ⴰⴷ ⵉⵟⵟⴼ ⵜⴰⵖⴰⵔⵔⴰⴱⵓⵜ 
ⵉⵜⵡⴰⴳⴳⵏ ⵙ ⵜⴼⵍⵡⵉⵏ. 

ⵜⴰⵖⴰⵔⵔⴰⴱⵓⵜ ⵏ ⵍⴰⵢⴰⵙ 
ⵉⵜⵡⴰⵟⵟⴼⵏ ⵙ ⵉⵎⵡⵡⴰⵙ, 
ⵉⵎⵡⵡⴰⵙ ⵏ ⵓⵏⵓⵔⵉ 
ⵉⵎⵎⵓⴷⵏ ⵙ ⵉⵎⵓⵏⴰⵙ. 

ⵉⵣⵣⵏⵣ ⵜⵓⴷⴰⵔⵜ ⵏⵏⵙ 
ⵉⵙⵖⴰ ⵣⵣⴰⵢⵙ ⵍⴰⵅⴰⵔⵜ, 
ⵉⵏⵜⵉ ⵓⵙⵙⴰⵏ ⵏⵏⵙ 
ⵡⴰⵔ ⴷ ⴰⵙⵏ ⵉⵊⵊⵉ ⵍⵉⵎⴰⵔⵜ. 

ⵉⵊⵊⴰ ⵉⵎⵎⴰⵙ ⵜⴻⵜⵜⵔⵓ, 
ⴷⴳ ⵡⴰⵣⵣⴰⵔⵢ ⵜⵙⵖⵓⵢⵢⵓ,  
ⵜⵇⵇⴰⵔ ⴰⵙ: - ⵎⴻⵎⵎⵉ ⵢⵓⵢⵓⵔ 
ⵉⵜⵜⵓ ⵀⵍⵍⴰⵔⴰⵔⵓ!  

ⴽⵙⵉⵏ ⵜ ⵜⵉⵢⵢⴰⵖ1 ⵎⵖⴰⵔⵏⵜ 
ⵅⴼ ⵜⵖⴰⵔⵔⴰⴱⵓⵜ ⵉⵡⴹⴹⴰⵔⵏ, 
ⵥⵥⵓⵖⴰⵔⵏ ⵜ ⵉⵚⵎⵎⵉⴹⵏ 
ⵖⴰⵔ ⵜⴰⵢⵢⵓⵜ ⵏ ⵉⵎⴹⵍⴰⵡⵏ. 

ⵉⵎⵎⵏⴹⴰⵔ ⵅⴼ ⵢⵊⴷⵉ 
ⴷⴳ ⵓⵊⵎⵎⴰⴹ ⵉⵏ ⵉⵏⵏⵓⵔⵉ, 
ⵉⴹⵡⴰ ⴱⵓⵃⴱⵔ ⵏⵏⵙ 
ⴰⵔⵔⵉⵎⵜ ⵜⴼⵔⵓⵔⵉ. 
01-1998 

1 ⵍⵎⵡⴰⵊ 

ⵟⴰⵏⵊⴰ 

ⵓⵙⵉⵖ ⴷ ⵖⴰⵔⵎ ⴰ ⵟⴰⵏⵊⴰ! 
ⵙ ⵢⵉⵔⵉ ⵉⵏⵓ ⴷ ⴰⵣⵉⵔⴰⵔ 
ⴷⵡⵍⵖ ⴷⴰⵢⵎ ⵙⵄⵓⴽⴽⵓⵣⵖ, 
ⵅⴼ ⵜⵖⵖⴰⵔⵛⵜ ⴰⵎ ⵓⵡⵙⵙⴰⵔ 
ⴰⵔⵣⴼⵖ ⴷ ⵖⴰⵔⵎ ⵙ ⵜⵙⵉⵍⴰ, 
ⵓⵢⵓⵔⵖ ⴷⴰⵢⵎ ⵙ ⵍⵃⴼⴰ 
ⵉⵡⴹⵖ ⴷ ⵖⴰⵔⵎ ⵙⴼⴰⵔⵏⵉⵏⵖ, 
ⵚⵚⵓⵕⴼⵖ ⴷⴰⵢⵎ ⵙ ⵓⵎⵟⵟⴰ. 

ⵓⴷⴼⵖ ⴷ ⵛⵎ ⵙ ⵓⵄⴼⴼⴰⵔ 
ⴰⵎ ⵓⵢⵉⵙ ⵉⵜⵜⵉⵔⴰⵔ, 
ⵏⴷⵔⴼⵖ ⴷⴳ ⵉⵥⵓⵟⵟⴰⵏ ⵏⵏⵎ 
ⵎⵅⵓⵎⴱⵔⵖ ⵣⴳ ⵓⴼⵓⵙ ⴰⵔ ⵓⴹⴰⵔ… 
ⵜⵙⵙⵓⴷⵎⴷ ⴰⵢⵉ ⵙ ⵡⴰⵏⵛⵓⵛⵏ 
ⴰⵎ ⵓⵙⵓⴷⵎ ⵏ ⵓⴼⵉⵖⴰⵔ, 
ⵜⵙⵏⵓⵎⴷ ⴰⵢⵉ ⴰⵚⵇⴰⵔ 
ⵅⴼ ⵓⵅⵢⵢⵇ ⵏⵏⵎ ⵉⵎⵖⵖⴰⵔ, 
ⵅⴼ ⵡⴰⵥⵔⵉ ⵏⵏⵎ ⵉⵡⵙⵙⴰⵔ. 
ⵅⴼ ⵜⵓⴷⴰⵔⵜ ⵉⵏⵓ ⵉⵜⵜⵀⴳⴳⴰⵔ. 

ⵜⵙⵍⵎⴷⴻⴷ ⴰⵢⵉ ⴰⵏⵓⴼⴼⴰⵔ 
ⵣⵉ ⵏⵏⵡⵡⴰⵛ ⵏⵏⵎ ⵉⵎⵖⵖⵔ, 
ⵣⵉ ⵜⵍⵖⵖ ⵏⵏⵎ ⵉⵙⵡⴹⴹⴰⵔ 
ⴷⴳ ⵡⵓⴷⵎ ⵏⵏⵎ ⵉⵅⵣⵣⴰⵔ. 
ⵜⵙⵙⵛⵏⴷ ⴰⵢⵉ ⴰⵅⵢⵢⵇ, 

ⵣⴳ ⵡⵓⵍ ⵏⵏⵎ ⵉⵜⵢⵢⴰⵔ. 
ⵖⴰⵔ ⵢⵉⵎⴰⵍ ⵉⵏⵓ ⵉⵜⵔⴰⴽⴽⵯⴰⵔ. 
ⴷⴳ ⵡⴰⴷⵓⴼ ⵉⵏⵓ ⴰⴷ ⵉⵜⴷⴷⴰⵔ. 
01-1998

ⵉⵏⵏⵉ ⵉⵜⵡⴰⴼⵙⵢⵏ 

ⵔⵓ ⴰⴽⵉⴷⵉ ⴰ ⴰⵙⵉⵏⵓ! 
ⵅⴼ ⵢⵉⵏⵏⵉ ⵉⵜⵡⴰⴼⵙⵢⵏ 
ⴰⵎ ⵡⴼⵙⴰⵢ ⵏ ⵡⴷⴼⵍ, 
ⵅⴼ ⵉⴷⵓⵔⴰⵔ ⵉⵙⵙⵓⵎⵎⴰⵔⵏ 
ⵏⵙⴻⵙⵙⵏ1 ⴷ ⴰⵎ ⵡⴰⵎⴰⵏ, 
ⴰⴽⴷ ⵜⵙⵍⵍⵢⵉⵡⵉⵏ ⴷ ⵉⵖⵣⵔⴰⵏ 
ⵖⵍⵢⵏ ⵙⴰⴷⵓ ⵉⵛⴰⵍⵏ, 
ⴷⵉ ⵜⵎⵓⵔⵜ ⵉⴼⴼⵓⴷⵏ 
ⴷⵡⵍⵏ ⴷ ⵜⵉⵥⴰⵖⴰⵔⵉⵏ2, 
ⴰⵎ ⵜⵎⵏⵏⴰ ⴷ ⵢⵉⵡⴰⵍⵏ 
ⵓⵣⵖⵏ ⴰⵙⵏ ⵉⵥⵡⵔⴰⵏ, 
ⵙ ⵜⵣⴰⵡⴰ ⴷ ⵉⵛⵎⵎⵓⴹⵏ. 

ⵔⵓ ⴰⴽⵉⴷⵉ ⴰ ⴰⵙⵉⵏⵓ! 
ⵔⵓ ⴰⴽⵉⴷⵉ ⵉⵎⵟⵟⴰⵡⵏ 
ⴰⴷ ⵜⵏ ⵣⵣⴰⵢⵙⵏ ⵙⴻⵙⵙⵡⵖ, 
ⴰⵜⴰⵖ ⴰⴷ ⵍⵇⵃⵏ 
ⴰⴷ ⵖⵎⵢⵏ ⴷ ⵉⵖⵎⵎⵓⵢⵏ, 
ⴷⵉ ⵜⴰⴳⴰⵏⵜ ⵏ ⵉⵥⵔⵢⴰⵡⵏ 
ⴰⴷ ⵙⴼⵓⴼⵢⵏ ⵙ ⵏⵏⵡⵡⴰⵛ, 
ⵉⵎⵍⴻⵍ ⴰⵎ ⵉⴷⴼⵍⴰⵡⵏ 
ⴰⴷ ⵅⴰⴼⵙⵏ ⵜⵢⵢⴰⵔ ⵜⴰⴼⵓⵛⵜ, 

1 ⵀⵡⴰⵏ ⴷ 
2 ⴰⵙⴳⵜ ⵏ ⵜⵥⴰⵖⴰⵔⵜ: ⵍⵉⵎⴰⵔⵜ 

ⵙ ⵡⵓⴷⵎ ⵉⵙⴼⴰⵔⵏⵉⵏⴻⵏ 
ⴰⴷ ⵜⴰⵣⵣⵍ ⵅⴼ ⵜⴰⵢⵢⵓⵜ, 
ⵉⵣⴷⵖⵏ ⴷⴳ ⵡⵓⵍⴰⵡⵏ 
ⴰⴷ ⵏⵏⵓⵔⵥⵎⵏⵜ ⵜⵉⵟⵟⴰⵡⵉⵏ, 
ⵏ ⵢⴷⴱⴰⵔⵏ ⴷ ⵢⵊⴹⵉⴹⵏ 
ⴰⴷ ⵜⴷⵡⵍ ⵜⵓⴷⴰⵔⵜ, 
ⴷ ⵜⴰⵢⵔⵉ ⵖⴰⵔ ⵡⵓⵍⴰⵡⵏ. 
01-1999 

ⵉⵎⵏⴰⵢⵏ1 

ⴷⴳ ⵡⴰⵎⵎⴰⵙ ⵏ ⵢⵅⵅⴰⵎⵏ 
ⵍⵓⵍⵏ ⴷ ⵢⵎⵏⴰⵢⵏ,  
ⴹⴹⵓⵇⵥⵏ ⵉⵣⵉⴷⴰⵏⴻⵏ 
ⵙⵏⵏⵊ ⵉ ⵉⵖⵔⵉⵎⵏ, 
ⵏⵛⵇⴹⵏ ⵢⴻⵢⵙⴰⵏ 
ⴷⴳ ⵢⴳⵔⴰⵏ ⵉⵣⴳⵣⴰⵡⵏ. 
ⵙⵍⵉⵡⵍⵡⵏⵜ ⵜⵎⵖⴰⵔⵉⵏ 
ⴷⴳ ⵡⵣⵇⴰⵇ ⴷ ⵢⴱⵔⵉⴷⵏ, 
ⵡⵜⵉⵏⵜ ⴷⴳ ⵡⴰⵍⵍⵓⵏⴻⵏ 
ⵙⵙⵏⵜⴰⵏⵜ ⴷⴳ ⵡⵓⵔⴰⵔⵏ, 
ⵉⵡⵢⵏⵜ ⵉⴷ ⵉⵣⵍⴰⵏ 
ⵉⵛⵏⴰⵏ ⵅⴼ ⵢⵎⵏⴰⵢⵏ, 
ⵉ ⵜⵏⵜ ⵖⴰ ⵉⵃⴹⴰⵏ ⵉⵎⴰⵍ 
ⵣⴳ ⵢⵍⴼⴰⵏ ⴷ ⵡⴰⵎⵥⵉⵡⵏ. 

ⴰⴷ ⵎⵖⴰⵔⵏ ⴷ ⵉⵏⵣⴱⴰⵢⵏ2 
ⴷⵓⵙⵏ3 ⴰⵎ ⵡⴰⵢⵔⴰⴷⵏ, 
ⴰⴷ ⵙⵖⵓⵢⵢⵏ ⴷⵉ ⵜⴰⴳⴰⵏⵜ 
ⴰⴷ ⴰⵔⵊⵉⵊⵏ ⵉⴱⴰⵖⵓⵙⵏ, 
ⴰⴷ ⵔⵡⵍⵏ ⵢⵍⴼⴰⵏ 
ⴰⴷ ⴼⴼⴰⵔⴼⴰⵔⵏ ⵉⵙⵉⵡⴰⵏⴻⵏ, 

1 ⵉⵏⵏⵉ ⵉⵏⵏⴰⵢⵏ ⵅⴼ ⵉⵢⵙⴰⵏ 
2 ⵉⵎⵊⴰⵀⴷⵏ 
3 ⵊⵀⴷⵏ 

ⴰⴷ ⴽⴽⵏ ⵉⵎⵏⴰⵢⵏ 
ⵅⴼ ⵢⴻⵢⵙⴰⵏ ⵜⵎⵃⵉⵣⵡⴰⵔⵏ, 
ⴰⴷ ⴽⵙⵉⵏ ⴱⴰⵏⴷⵓ ⵏ ⵜⵍⴻⵍⵍⵉ 
ⵉⵜⴼⴰⴼⴰⵔⵏ ⵙ ⵉⵚⵎⵎⵉⴹⵏ, 
ⴰⴷ ⵜ ⵙⵙⵉⵍⵢⵏ ⵖⴰⵔ ⵓⵊⵏⵏⴰ 
ⴰⵎ ⵢⵜⵔⵉ ⵉⵔⵇⵇⵏ, 
ⵡⴰⵔ ⵜ ⵜⵉⵡⴹⵏ ⵉⴼⴰⵙⵙⵏ 
ⵏ ⵎⵉⴷⴷⵏ ⵡⴰⵔ ⵉⵙⵙⵉⵏⴻⵏ, 
ⴰⵖⵔⴼ1 ⵏ ⵢⵎⵏⴰⵢⵏ, 
ⵉⴷ ⵉⵊⵊⵉⵏ ⵉⵎⵣⵔⵓⵢⵏ. 
01-1999

1 ⴰⵢⴷⵓⴷ 



IƔZAR N ULILI, Omar Lmeddam      ivzar n ulili, oumar lmeddam 

142 

ⴰⵔⵀⴰⵊ 

ⵙ ⵓⵖⵎⴱⵓⴱ ⵏ ⵍⴰⵅⴰⵔⵜ 
ⵉⵜⵡⴰⵎⵙⵏ ⵙ ⵜⵎⴷⵊⵉ, 
ⵉⵙⵖⵓⵎⴱⴰⵔ ⵙ ⵜⴰⵍⵍⵙⵜ 
ⵉⵕⴹⴰ ⵉⵍⵎ ⵏ ⵡⵢⴷⵉ. 
ⵉⵎⵎⵓⵍⵍⵖ ⴰⵎ ⵓⴽⵛⵛⴰ 
ⵣⵉ ⴰⵔⵔⵉⵎⵜ ⵉⵎⵎⵓⵜⵜⵉ, 
ⵢⵓⵍⵉ ⴷ ⵣⴳ ⵉⵎⴹⵍⴰⵏ 
ⵉⵙⵙⵓⵏⵙⵓⵢ ⴰⵎ ⵢⵏⵙⵉ. 
ⵉⴳⴳⴰ ⴰⴼⵔⵉⵡⵏ ⵉⴹⵡⴰ 
ⵖⴰⵔ ⵓⵊⵏⵏⴰ ⵢⵓⵍⵉ, 
ⵉⵃⴰⵔⵛ ⵖⴰⵔ ⵉⵎⵣⴷⴰⵖ 
ⴷ ⵜⴰⴳⴰⵏⵜ ⴷ ⵓⵎⵙⵙⵓⵛⵉ. 
ⵢⴰⵔⵙ ⴷ ⴰⵎ ⵍⴱⵓⵔⵇⵉ 
ⵉⴹⴹⵓⵇⵇⵥ ⵉⴼⵔⵓⵔⵉ, 
ⵉⵎⵙⴱⴹⴰ ⵛⵛⵢⴰⴹ ⵏⵏⵙ 
ⵅⴼ ⵜⵡⵡⵓⵔⴰ ⴷ ⵍⴽⵡⴰⵥⵉ. 
ⴷ ⴰⵔⵀⴰⵊ ⵡⴰⵔ ⴽⵉⴷⵙ ⵓⵛⵉⵏ 
ⵉⵎⵣⴷⴰⵖ ⵉ ⵉⵙⵙⵏⵓⵔⵉ, 
ⵉⵎⵣⴷⴰⵖ ⵏ ⴰⵔⵉⴼ 
ⵉⵜⵡⴰⵔⴷⵊⵏ ⵙ ⵓⵎⵏⵖⵉ. 
ⵉⵀⵔⵛ ⵡⵏⵏⵉ ⵉⵎⵖⴰⵔⵏ 
ⵉⵎⵎⵓⵜ ⵡⵉ ⵉⵍⵍⴰⵏ ⴷ ⴰⵙⵉⵎⵉ, 
ⵜⵡⴰⵍⵉⵖ ⵜⴰⴼⵙⵓⵜ ⵜⵓⵣⵖ 
ⵜⴽⴽⴰⵔ ⴷⴰⵢⵙ ⵜⵎⵙⵙⵉ. 

ⵉⵙⵔⴰⵡⵏⵜ ⵜⵙⴽⵍⵓⵜⵉⵏ 
ⴷⴳ ⵢⵉⵢⴰⵔ ⴷ ⵜⵉⵥⴳⵉ1, 
ⵜⴷⵡⵍ ⵜⵓⴷⴰⵔⵜ ⵜⵣⵀⵎ 
ⴷⵉ ⵜⵎⵓⵔⵜ ⵡⴰⵔ ⵜⵙⵙⵖⵎⵎⵉ. 
ⵎⴰⵛⴰ ⵄⵎⵎⴰⵔⵙ ⵜⵔⴰⵛⵛⴰ 
ⵎⴰ ⵜⴼⴼⴰⵔ ⵉⵎⵏⴷⵉ, 
ⵜⵉⴷⵜ ⵡⴰⵅⵅⴰ ⵜⴼⴼⴰⵔ 
ⵜⵉⵡⵛⵛⴰ ⴰⴷ ⵜⵚⵚⵏⴹⵉ. 
03-1999 

1 ⵜⴰⴳⴰⵏⵜ 

ⴰⵥⵔⵉ ⵏ ⵜⵉⵟⵟⴰⵡⵉⵏ ⵏⵏⵎ 

ⵜⵄⴷⵓ ⵜⵎⴷⴷⵉⵜ ⵉⵏⵓ 
ⵏⵛⵛ ⵅⴰⴼⵎ ⴰⵔⵣⵣⵓⵖ, 
ⵊⴰⵔ ⵜⴼⵔⴰⵢ ⵏ ⵢⵙⵡⵉⵏⴳⵉⵎⵏ ⵉⵏⵓ 
ⵅⵙⵖ ⴰⴷ ⵙⵙⵉⵡⵍⵖ, 
ⴰⴽⴷ ⵓⵄⵔⴱⵓⴱ ⵏ ⵡⴰⵥⵔⵉ ⵏⵏⵎ 
ⵙⵙⵉⵡⵍⵖ, ⵙⵙⵉⵡⵍⵖ, ⵙⵙⵉⵡⵍⵖ… 
ⵎⴰⵛⴰ, ⴰⵡⴰⵍ ⵡⴰⵔ ⵖⴰⵔⵉ ⵢⵓⵥⵉ. 

ⵡⵛⵉⵖ ⴰⵡⴰⵍ ⴰⴷ ⵎⵙⴰⴳⴰⵔⵖ 
ⴰⴽⴷ ⵡⴰⵥⵔⵉ ⵏ ⵜⵉⵟⵟⴰⵡⵉⵏ ⵏⵏⵎ, 
ⴷ ⵍⵍⵖⴰ ⵉⵛⵏⴰⵏ ⵣⴳ ⵡⴰⵡⴰⵍ ⵏⵏⵎ. 
ⵜⴰⵡⵍⴰⴼⵜ1 ⵏⵏⵎ ⴷ ⵟⵟⵢⴰ ⵏ ⵜⵣⵉⵔⵉ 
ⵉⵙⵔⵓⴼⴰⵏ ⵉ ⵡⵓⴷⵎ ⵉⵏⵓ, 
ⴰⵙⵡⴰⴹ ⵏⵏⵎ ⴷ ⴰⵙⵙⴰⵎ 
ⵉⵛⵃⴹⵏ ⴷⵉ ⵜⵎⵓⵖⵍⵉ ⵉⵏⵓ, 
ⴰⵡⴰⵍ ⵏⵏⵎ ⴷ ⵜⴰⵎⵎⵏⵜ 
ⵉⵥⵥⵓⵢⵜ ⵓⵎⵥⵥⵓⵖ ⵉⵏⵓ, 
ⴰⵎⵙⴰⴼⴰⴹ ⴰⴽⵉⴷⵎ ⴷ ⵍⴰⵅⴰⵔⵜ 
ⵉⴱⴱⵢⵏ2 ⵉⵎⴰⵏ ⵉⵏⵓ.  

ⵅⵙⵖ ⵎⴰⵕⵕⴰ ⵎⵉⵏ ⵜⵅⵙⴷ, 
ⵣⵀⵎⵖ ⵎⴰⵕⵕⴰ ⵎⵉⵏ ⵜⵣⵀⵎⴷ, 

1 ⵜⵜⵙⵡⴰⵔⵜ 
2 ⵉⵇⵙⵙⵏ 

ⴰⵇⵇⴰⵎ ⴷⵡⵍⵖ ⴷ ⵉⵏⵉ1 
ⵣⴳ ⵢⵉⵏⵉⵜⵏ ⵏ ⵡⴰⵥⵔⵉ ⵏⵏⵎ. 
ⵖⴰⵔⵎ ⴰⴷ ⵜⴹⵡⴷ 
ⵣⵉ ⵜⴰⵥⵢⵓⴹⵉ ⵏ ⵜⵉⵔⵊⴰ ⵉⵏⵓ! 
ⵇⵇⵉⵎ ⴰⴽⵉⴷⵉ ⴰⵎ ⵢⵚⴼⴹ 
ⵃⵓⵎⴰ ⴰⴷ ⴰⵢⵎⵖ ⵉⵎⴰⵏ ⵉⵏⵓ, 
ⵣⵉ ⵜⴰⵍⴰ ⵏ ⵍⴱⵀⵓⵜ ⵏⵏⵎ 
ⵎⵍⵉ ⵏⵛⵛ ⴷ ⴰⵖⴰⵔⵔⴰⴱⵓ, 
ⵉⵍⵉ ⵣⴷⵖⵖ ⴷⴳ ⵡⴰⵎⴰⵏ ⵏⵏⵎ 
ⴰⴷ ⵙⵎⵓⵏⵖ ⵎⴰⵕⵕⴰ ⵜⴰⵢⵔⵉ, 
ⴰⵎ ⵜⴼⵓⵙⵜ ⵏ ⵏⵡⵡⴰⵛ 
ⴷ ⵜⴰⵔⵣⵣⵉⴼⵜ ⵖⴰⵔ ⵡⵓⵍ ⵏⵏⵎ, 
ⵡⴰⵅⵅⴰ ⵎⴰⵍⴰ ⵍⴰⵅⴰⵔⵜ 
ⵜⵟⵟⴼ ⴰⵎⵙⴰⴳⴰⵔ ⴰⴽⵉⴷⵎ! 

1 Couleur 

